
Namo tassa bhagavato arahato sammāsambuddhassa.

Khuddakanikāye

Vimānavatthu-aţţhakathā

Ganthārambhakathā

Mahākāruņikaŋ (p. 001) nāthaŋ, ñeyyasāgarapāraguŋ.

Vande nipuņagambhīra-vicitranayadesanaŋ.

Vijjācaraņasampannā, yena niyyanti lokato;

Vande tamuttamaŋ dhammaŋ, sammāsambuddhapūjitaŋ.

Sīlādiguņasampanno, ţhito maggaphalesu yo;

Vande ariyasanghaŋ taŋ, puññakkhettaŋ anuttaraŋ.

Vandanājanitaŋ puññaŋ, iti yaŋ ratanattaye;

Hatantarāyo sabbattha, hutvāhaŋ tassa tejasā.

Devatāhi kataŋ puññaŋ, yaŋ yaŋ purimajātisu;

Tassa tassa vimānādi-phalasampattibhedato.

Pucchāvasena yā tāsaŋ, vissajjanavasena ca;

Pavattā desanā kamma-phalapaccakkhakārinī.

Vimānavatthu icceva, nāmena vasino pure;

Yaŋ khuddakanikāyasmiŋ, sangāyiŋsu mahesayo.

Tassāhamavalambitvā, porāņaţţhakathānayaŋ;

Tattha tattha nidānāni, vibhāvento visesato.

Suvisuddhaŋ (p. 002) asankiņņaŋ, nipuņatthavinicchayaŋ;

Mahāvihāravāsīnaŋ, samayaŋ avilomayaŋ.

Yathābalaŋ karissāmi, atthasaŋvaņņanaŋ subhaŋ;

Sakkaccaŋ bhāsato taŋ me, nisāmayatha sādhavoti.

Tattha vimānānīti visiţţhamānāni devatānaŋ kīļānivāsaţţhānāni. Tāni hi tāsaŋ sucaritakammānubhāvanibbattāni yojanikadviyojanikādipamāņavisesayuttatāya nānāratanasamujjalāni vicittavaņņasaņţhānāni sobhātisayayogena visesato mānanīyatāya ca ‘vimānānī’ ti vuccanti. Vimānānaŋ vatthu kāraņaŋ etissāti vimānavatthu, ‘pīţhaŋ te sovaņņamayan’ ti-ādinayappavattā desanā. Nidassanamattañcetaŋ tāsaŋ devatānaŋ rūpabhogaparivārādisampattiyo taŋnibbattakakammañca nissāya imissā desanāya pavattattā. Vipākamukhena vā kammantaramānassa kāraņabhāvato vimānavatthūti veditabbaŋ.

Tayidaŋ kena bhāsitaŋ, kattha bhāsitaŋ, kadā bhāsitaŋ, kasmā ca bhāsitanti? Vuccate idañhi vimānavatthu duvidhena pavattaŋ– pucchāvasena vissajjanavasena ca. Tattha vissajjanagāthā tāhi tāhi devatāhi bhāsitā, pucchāgāthā pana kāci bhagavatā bhāsitā, kāci sakkādīhi, kāci sāvakehi therehi. Tatthāpi yebhuyyena yo so kappānaŋ satasahassādhikaŋ ekaŋ asankhyeyyaŋ buddhassa bhagavato aggasāvakabhāvāya puññañāņasambhāre sambharanto anukkamena sāvakapāramiyo pūretvā, chaļabhiññācatupaţisambhidādiguņavisesaparivārassa, sakalassa sāvakapāramiñāņassa matthakaŋ patto dutiye aggasāvakaţţhāne ţhito iddhimantesu ca bhagavatā etadagge ţhapito āyasmā mahāmoggallāno, tena bhāsitā.

Bhāsantena ca paţhamaŋ tāva lokahitāya devacārikaŋ carantena devaloke devatānaŋ pucchāvasena puna tato manussalokaŋ āgantvā manussānaŋ puññaphalassa paccakkhakaraņatthaŋ pucchaŋ vissajjanañca ekajjhaŋ (p. 003) katvā bhagavato pavedetvā bhikkhūnaŋ bhāsitā, sakkena pucchāvasena, devatāhi tassa vissajjanavasena bhāsitāpi mahāmoggallānattherassa bhāsitā eva. Evaŋ bhagavatā therehi ca devatāhi ca pucchāvasena, devatāhi tassā vissajjanavasena ca tattha tattha bhāsitā pacchā dhammavinayaŋ sangāyantehi dhammasangāhakehi ekato katvā ‘vimānavatthu’icceva sangahaŋ āropitā. Ayaŋ tāvettha ‘kena bhāsitan’ ti-ādīnaŋ padānaŋ sankhepato sādhāraņato ca vissajjanā.

Vitthārato pana ‘kena bhāsitan’ ti padassa anomadassissa bhagavato pādamūle katapaņidhānato paţţhāya mahātherassa āgamanīyapaţipadā kathetabbā, sā pana āgamaţţhakathāsu tattha tattha vitthāritāti tattha āgatanayeneva veditabbā. Asādhāraņato ‘kattha bhāsitan’ ti-ādīnaŋ padānaŋ vissajjanā tassa tassa vimānassa atthavaņņanānayeneva āgamissati.

Apare pana bhaņanti– ekadivasaŋ āyasmato mahāmoggallānassa rahogatassa paţisallīnassa evaŋ cetaso parivitakko udapādi ‘etarahi kho manussā asatipi vatthusampattiyā khettasampattiyā attano ca cittapasādasampattiyā tāni tāni puññāni katvā devaloke nibbattā uļārasampattiŋ paccanubhonti, yaŋnūnāhaŋ devacārikaŋ caranto tā devatā kāyasakkhiŋ katvā tāhi yathūpacitaŋ puññaŋ yathādhigatañca puññaphalaŋ kathāpetvā tamatthaŋ bhagavato āroceyyaŋ. Evaŋ me satthā gaganatale puņņacandaŋ uţţhāpento viya manussānaŋ kammaphalaŋ paccakkhato dassento appakānampi kārānaŋ āyatanagatāya saddhāya vasena uļāraphalataŋ vibhāvento taŋ taŋ vimānavatthuŋ aţţhuppattiŋ katvā mahatiŋ dhammadesanaŋ pavattessati, sā hoti bahujanassa atthāya hitāya sukhāya devamanussānan’ ti So āsanā vuţţhahitvā rattadupaţţaŋ nivāsetvā aparaŋ rattadupaţţaŋ ekaŋsaŋ katvā samantato jātihingulikadhārā vijjulatā viya sañjhāpabhānurañjito viya ca jangamo añjanagirisikharo, bhagavantaŋ upasankamitvā abhivādetvā ekamantaŋ nisinno attano adhippāyaŋ ārocetvā bhagavatā anuññāto uţţhāyāsanā bhagavantaŋ abhivādetvā padakkhiņaŋ katvā abhiññāpādakaŋ catutthajjhānaŋ (p. 004) samāpajjitvā, tato vuţţhāya iddhibalena tankhaņaññeva tāvatiŋsabhavanaŋ gantvā tattha tattha tāhi tāhi devatāhi yathūpacitaŋ puññakammaŋ pucchi, tassa tā kathesuŋ. Tato manussalokaŋ āgantvā taŋ sabbaŋ tattha pavattitaniyāmeneva bhagavato ārocesi, taŋ samanuñño satthā ahosi. Iccetaŋ aţţhuppattiŋ katvā sampattaparisāya vitthārena dhammaŋ desesīti.

Taŋ panetaŋ vimānavatthu vinayapiţakaŋ suttantapiţakaŋ abhidhammapiţakanti tīsu piţakesu suttantapiţakapariyāpannaŋ, dīghanikāyo majjhimanikāyo saŋyuttanikāyo anguttaranikāyo khuddakanikāyoti pañcasu nikāyesu khuddakanikāyapariyāpannaŋ, suttaŋ geyyaŋ veyyākaraņaŋ gāthā udānaŋ itivuttakaŋ jātakaŋ abbhutadhammaŋ vedallanti navasu sāsanangesu gāthāsangahaŋ.

‘Dvāsīti buddhato gaņhiŋ, dve sahassāni bhikkhuto;

Caturāsīti sahassāni, ye me dhammā pavattino’ ti. (theragā. 1027)–

Evaŋ dhammabhaņđāgārikena paţiññātesu caturāsītiyā dhammakkhandhasahassesu katipayadhammakkhandhasangahaŋ. Vaggato pīţhavaggo cittalatāvaggo pāricchattakavaggo mañjiţţhakavaggo mahārathavaggo pāyāsivaggo sunikkhittavaggoti satta vaggā. Vatthuto paţhame vagge sattarasa vatthūni, dutiye ekādasa, tatiye dasa, catutthe dvādasa pañcame catuddasa, chaţţhe dasa, sattame ekādasāti antaravimānānaŋ aggahaņe pañcāsīti, gahaņe pana tevīsasataŋ vatthūni, gāthāto pana diyađđhasahassagāthā. Tassa vaggesu pīţhavaggo ādi, vatthūsu sovaņņapīţhavatthu ādi, tassāpi ‘pīţhaŋ te sovaņņamayan’ ti gāthā ādi.

1. Itthivimānaŋ

1. Pīţhavaggo

1. Paţhamapīţhavimānavaņņanā
Tattha (p. 005) paţhamavatthussa ayaŋ aţţhuppatti– bhagavati sāvatthiyaŋ viharante jetavane anāthapiņđikassa ārāme raññā pasenadinā kosalena buddhappamukhassa bhikkhusanghassa sattāhaŋ asadisadāne pavattite tadanurūpena anāthapiņđikena mahāseţţhinā tayo divase, tathā visākhāya mahā-upāsikāya mahādāne dinne asadisadānassa pavatti sakalajambudīpe pākaţā ahosi. Atha mahājano tattha tattha kathaŋ samuţţhāpesi ‘kiŋ nu kho evaŋ uļāravibhavapariccāgeneva dānaŋ mahapphalataraŋ bhavissati, udāhu attano vibhavānurūpapariccāgenāpī’ ti. Bhikkhū taŋ kathaŋ sutvā bhagavato ārocesuŋ. Bhagavā ‘na, bhikkhave, deyyadhammasampattiyāva dānaŋ mahapphalataraŋ bhavissati, atha kho cittapasādasampattiyā ca khettasampattiyā ca, tasmā kuņđakamuţţhimattampi pilotikāmattampi tiņapaņņasanthāramattampi pūtimuttaharītakamattampi vippasannena cetasā dakkhiņeyyapuggale patiţţhāpitaŋ, tampi mahapphalataraŋ bhavissati mahājutikaŋ mahāvipphāran’ ti āha. Tathā hi vuttaŋ sakkena devānamindena–

‘Natthi citte pasannamhi, appikā nāma dakkhiņā;

Tathāgate vā sambuddhe, atha vā tassa sāvake’ ti. (vi. va. 804).

Sā panesā kathā sakalajambudīpe vitthārikā ahosi. Manussā samaņabrāhmaņakapaņaddhikavaņibbakayācakānaŋ yathāvibhavaŋ dānāni denti, gehangaņe pānīyaŋ upaţţhapenti, dvārakoţţhakesu āsanāni ţhapenti. Tena ca samayena aññataro piņđapātacāriko thero pāsādikena abhikkantena paţikkantena ālokitena vilokitena samiñjitena pasāritena okkhittacakkhu iriyāpathasampanno piņđāya caranto upakaţţhe kāle aññataraŋ gehaŋ sampāpuņi. Tatthekā kuladhītā saddhā pasannā theraŋ (p. 006) passitvā sañjātagāravabahumānā uļārapītisomanassaŋ uppādetvā gehaŋ pavesetvā pañcapatiţţhitena vanditvā attano pīţhaŋ paññāpetvā tassa upari pītakaŋ maţţhavatthaŋ attharitvā adāsi. Atha there tattha nisinne ‘idaŋ mayhaŋ uttamaŋ puññakkhettaŋ upaţţhitan’ ti pasannacittā yathāvibhavaŋ āhārena parivisi, bījaniñca gahetvā bīji. So thero katabhattakicco āsanadānabhojanadānādipaţisaŋyuttaŋ dhammiŋ kathaŋ kathetvā pakkāmi. Sā itthī taŋ attano dānaŋ tañca dhammakathaŋ paccavekkhantī pītiyā nirantaraŋ phuţţhasarīrā hutvā taŋ pīţhampi therassa adāsi.

Tato aparena samayena aññatarena rogena phuţţhā kālaŋ katvā tāvatiŋsabhavane dvādasayojanike kanakavimāne nibbatti. Accharāsahassaŋ cassā parivāro ahosi, pīţhadānānubhāvena cassā yojaniko kanakapallanko nibbatti ākāsacārī sīghajavo upari kūţāgārasaņţhāno, tena taŋ ‘pīţhavimānan’ ti vuccati. Tañhi suvaņņavaņņaŋ vatthaŋ attharitvā dinnattā kammasarikkhataŋ vibhāventaŋ suvaņņamayaŋ ahosi, pītivegassa balavabhāvena sīghajavaŋ, dakkhiņeyyassa cittarucivasena dinnattā yathārucigāmī pasādasampattiyā uļāratāya sabbasova pāsādikaŋ sobhātisayayuttañca ahosi.

Athekasmiŋ ussavadivase devatāsu yathāsakaŋ dibbānubhāvena uyyānakīļanatthaŋ nandanavanaŋ gacchantīsu sā devatā dibbavatthanivatthā dibbābharaņavibhūsitā accharāsahassaparivārā sakabhavanā nikkhamitvā taŋ pīţhavimānaŋ abhiruyha mahatiyā deviddhiyā mahantena sirisobhaggena samantato cando viya sūriyo viya ca obhāsentī uyyānaŋ gacchati. Tena ca samayena āyasmā mahāmoggallāno heţţhā vuttanayeneva devacārikaŋ caranto tāvatiŋsabhavanaŋ upagato tassā devatāya avidūre attānaŋ dassesi. Atha sā devatā taŋ disvā samuppannabalavapasādagāravā sahasā pallankato oruyha theraŋ upasankamitvā pañcapatiţţhitena vanditvā dasanakhasamodhānasamujjalaŋ añjaliŋ paggayha namassamānā aţţhāsi. Thero kiñcāpi tāya aññehi ca sattehi yathūpacitaŋ kusalākusalaŋ attano yathākammūpagañāņānubhāvena hatthatale ţhapita-āmalakaŋ (p. 007) viya paññābalabhedena paccakkhato passati, tathāpi yasmā devatānaŋ upapattisamanantarameva ‘kuto nu kho ahaŋ cavitvā idhūpapannā, kiŋ nu kho kusalakammaŋ katvā imaŋ sampattiŋ paţilabhāmī’ ti atītabhavaŋ yathūpacitañca kammaŋ uddissa yebhuyyena dhammatāsiddhā upadhāraņā tassā ca yāthāvato ñāņaŋ uppajjati, tasmā tāya devatāya katakammaŋ kathāpetvā sadevakassa lokassa kammaphalaŋ paccakkhaŋ kātukāmo–

1. ‘Pīţhaŋ te sovaņņamayaŋ uļāraŋ, manojavaŋ gacchati yenakāmaŋ.

Alankate malyadhare suvatthe, obhāsasi vijjurivabbha kūţaŋ.

2. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

3. ‘Pucchāmi taŋ devi mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti. Āha–

4. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

5. ‘Ahaŋ manussesu manussabhūtā, abbhāgatānāsanakaŋ adāsiŋ.

Abhivādayiŋ añjalikaŋ akāsiŋ, yathānubhāvañca adāsi dānaŋ.

6. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

7. ‘Akkhāmi (p. 008) te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

1. Tattha pīţhanti yankiñci tādisaŋ dārukkhandhampi āpaņampi balikaraņapīţhampi vettāsanampi masārakādivisesanāmaŋ dārumayādi-āsanampi vuccati. Tathā hi ‘pādapīţhaŋ pādakathalikan’ ti (mahāva. 209 cūļava. 75) ettha pādaţhapanayoggaŋ pīţhādikaŋ dārukkhandhaŋ vuccati, ‘pīţhasappī’ ti (mi. pa. 5.3.1) ettha hatthena gahaņayoggaŋ. ‘Pīţhikā’ ti pana ekaccesu janapadesu desavohārena āpaņaŋ. ‘Bhūtapīţhikā devakulapīţhikā’ ti ettha devatānaŋ balikaraņaţţhānabhūtaŋ pīţhaŋ. ‘Bhaddapīţhan’ ti ettha vettalatādīhi upari vītaŋ āsanaŋ, yaŋ sandhāya vuttaŋ ‘bhaddapīţhaŋ upānayī’ ti ‘Supaññattaŋ mañcapīţhaŋ. Mañcaŋ vā pīţhaŋ vā kārayamānenā’ ti (pāci. 522) ca ādīsu masārakādibhedaŋ dārumayādi-āsanaŋ. Idha pana pallankākārasaņţhitaŋ devatāya puññānubhāvābhinibbattaŋ yojanikaŋ kanakavimānaŋ veditabbaŋ.

Teti te-saddo ‘na te sukhaŋ pajānanti, ye na passanti nandanan’ ti-ādīsu (saŋ. ni. 1.11 226) ta-saddassa vasena paccattabahuvacane āgato. ‘Namo te purisājañña, namo te purisuttama (dī. ni. 3.278 su. ni. 549). Namo te buddha vīratthū’ ti (saŋ. ni. 1.90) ca ādīsu tumha-saddassa vasena sampadāne, tuyhanti attho. ‘Kiŋ te diţţhaŋ kinti te sutaŋ. Upadhī te samatikkantā, āsavā te padālitā’ ti (ma. ni. 2.400 su. ni. 551) ca ādīsu karaņe. ‘Kiŋ te vataŋ kiŋ pana brahmacariyan’ ti-ādīsu (vi. va. 1251 jā. 1.10.92) sāmi-atthe. Idhāpi sāmi-atthe daţţhabbo. Tavāti hi attho.

Sovaņņamayanti (p. 009) ettha suvaņņa-saddo ‘suvaņņe dubbaņņe sugate duggate’ ti (ma. ni. 1.148) ca ‘suvaņņatā susaratā’ ti (khu. pā. 8.11) ca evamādīsu chavisampattiyaŋ āgato. ‘Kākaŋ suvaņņā parivārayantī’ ti-ādīsu (jā. 1.1.77) garuļe. ‘Suvaņņavaņņo kañcanasannibhattaco’ ti-ādīsu (dī. ni. 3.200) jātarūpe. Idhāpi jātarūpe eva daţţhabbo. Tañhi buddhānaŋ samānavaņņatāya sobhano vaņņo etassāti suvaņņanti vuccati. Suvaņņameva sovaņņaŋ yathā ‘vekataŋ vesaman’ ti ca. Maya-saddo ca ‘anuññātapaţiññātā, tevijjā mayamasmubho’ ti-ādīsu (su. ni. 599 ma. ni. 2.455) asmadatthe āgato. ‘Mayaŋ nissāya hemāya, jātamaņđo darī subhā’ ti ettha paññattiyaŋ. ‘Manomayā pītibhakkhā sayaŋpabhā’ ti-ādīsu (dī. ni. 1.39 3.38) nibbatti-atthe, bāhirena paccayena vinā manasāva nibbattāti manomayāti vuttā. ‘Yaŋnūnāhaŋ sāmaŋ cikkhallaŋ madditvā sabbamattikāmayaŋ kuţikaŋ kareyyan’ ti-ādīsu (pārā. 84) vikāratthe. ‘Dānamayaŋ sīlamayan’ ti-ādīsu (dī. ni. 3.305) padapūraņamatte. Idhāpi vikāratthe, padapūraņamatte vā daţţhabbo. Yadā hi suvaņņena nibbattaŋ sovaņņamayanti ayamattho, tadā suvaņņassa vikāro sovaņņamayanti vikāratthe maya-saddo daţţhabbo, ‘nibbatti-atthe’ tipi vattuŋ vaţţatiyeva. Yadā pana suvaņņena nibbattaŋ sovaņņanti ayamattho, tadā sovaņņameva sovaņņamayanti padapūraņamatte maya-saddo daţţhabbo.

Uļāranti paņītampi seţţhampi mahantampi. Uļāra-saddo hi ‘pubbenāparaŋ uļāraŋ visesaŋ adhigacchatī’ ti-ādīsu (saŋ. ni. 5.376) paņīte āgato. ‘Uļārāya khalu bhavaŋ vacchāyano samaņaŋ gotamaŋ pasaŋsāya pasaŋsatī’ ti-ādīsu (ma. ni. 1.288) seţţhe. ‘Uļārabhogā uļārayasā oļārikan’ ti ca ādīsu (dha. sa. 894 896 ma. ni. 1.244) mahante. Tampi ca vimānaŋ manuññabhāvena upabhuñjantānaŋ atittikaraņatthena paņītaŋ, samantapāsādikatādinā pasaŋsitatāya seţţhaŋ, pamāņamahantatāya ca mahagghatāya ca mahantaŋ, tīhipi atthehi uļāramevāti vuttaŋ uļāranti.

Manojavanti (p. 010) ettha manoti cittaŋ. Yadipi mano-saddo sabbesampi kusalākusalābyākatacittānaŋ sādhāraņavācī, ‘manojavan’ ti pana vuttattā yattha katthaci ārammaņe pavattanakassa kiriyamayacittassa vasena veditabbaŋ. Tasmā manaso viya javo etassāti manojavaŋ yathā oţţhamukhoti, ativiya sīghagamananti attho. Mano hi lahuparivattitāya atidūrepi visaye khaņeneva nipatati, tenāha bhagavā– ‘nāhaŋ, bhikkhave, aññaŋ ekadhammampi samanupassāmi yaŋ evaŋ lahuparivattaŋ, yathayidaŋ, bhikkhave, cittan’ ti (a. ni. 1.48) ‘dūrangamaŋ ekacaran’ ti (dha. pa. 37) ca. Gacchatīti tassā devatāya vasanavimānato uyyānaŋ uddissa ākāsena gacchati.

Yenakāmanti ettha kāma-saddo ‘kāmā hi citrā madhurā manoramā, virūparūpena mathenti cittan’ ti-ādīsu (su. ni. 50 theragā. 787) manāpiye rūpādivisaye āgato. ‘Chando kāmo rāgo kāmo’ ti-ādīsu (vibha. 564 mahāni. 1 cūļani. 8 ajitamāņavapucchāniddesa) chandarāge. ‘Kilesakāmo kāmupādānan’ ti-ādīsu (dha. sa. 1219 mahāni. 2) sabbasmiŋ lobhe. ‘Attakāmapāricariyāya vaņņaŋ bhāseyyā’ ti-ādīsu (pārā. 291) gāmadhamme. ‘Santettha tayo kulaputtā attakāmarūpā viharantī’ ti-ādīsu (ma. ni. 1.325 mahāva. 466) hitacchande. ‘Attādhīno aparādhīno bhujisso yenakāmaŋgamo’ ti-ādīsu (dī. ni. 1.221 ma. ni. 1.426) seribhāve. Idhāpi seribhāve eva daţţhabbo, tasmā yenakāmanti yathāruci, devatāya icchānurūpanti attho.

Alankateti alankatagatte, nānāvidharaŋsijālasamujjalavividharatanavijjotitehi hatthūpagapādūpagādibhedehi saţţhisakaţabhāraparimāņehi dibbālankārehi vibhūsitasarīreti attho. Sambodhane cetaŋ ekavacanaŋ. Malyadhareti kapparukkhapāricchattakasantānakalatādisambhavehi, suvisuddhacāmīkaravividharatanamayapattakiñjakkhakesarehi, samantato vijjotamānavipphurantakiraņanikararucirehi dibbakusumehi sumaņđitakesahatthāditāya mālābhārinī. Suvattheti kappalatānibbattānaŋ, nānāvirāgavaņņavisesānaŋ suparisuddhabhāsurappabhānaŋ nivāsanuttariyapaţicchadādīnaŋ dibbavatthānaŋ vasena (p. 011) sundaravatthe. Obhāsasīti vijjotasi. Vijjurivāti vijjulatā viya. Abbhakūţanti valāhakasikhare. Bhummatthe hi etaŋ upayogavacanaŋ. Obhāsasīti vā antogadhahetu-atthavacanaŋ, obhāsesīti attho. Imasmiŋ pakkhe ‘abbhakūţan’ ti upayogatthe eva upayogavacanaŋ daţţhabbaŋ.

Ayañhettha attho– yathā nāma sañjhāpabhānurañjitaŋ rattavalāhakasikharaŋ pakatiyāpi obhāsamānaŋ samantato vijjotamānā vijjulatā niccharantī visesato obhāseti, evamevaŋ suparisuddhatapanīyamayaŋ nānāratanasamujjalaŋ pakatipabhassaraŋ imaŋ vimānaŋ tvaŋ sabbālankārehi vibhūsitā sabbaso vijjotayantīhi attano sarīrappabhāhi vatthābharaņobhāsehi ca visesato obhāsesīti.

Ettha hi ‘pīţhan’ ti nidassetabbavacanametaŋ ‘abbhakūţan’ ti nidassanavacanaŋ. Tathā ‘te’ ti nidassetabbavacanaŋ. Tañhi ‘pīţhan’ ti idaŋ apekkhitvā sāmivacanena vuttampi ‘alankate malyadhare suvatthe obhāsasī’ ti imāni padāni apekkhitvā paccattavasena pariņamati, tasmā ‘tvan’ ti vuttaŋ hoti. ‘Vijjurivā’ ti nidassanavacanaŋ. ‘Obhāsasī’ ti idaŋ dvinnampi upameyyupamānānaŋ sambandhadassanaŋ. ‘Obhāsasī’ ti hi idaŋ ‘tvan’ ti padaŋ apekkhitvā majjhimapurisavasena vuttaŋ, ‘pīţhan’ ti idaŋ apekkhitvā paţhamapurisavasena pariņamati. Ca-saddo cettha luttaniddiţţho daţţhabbo. ‘Gacchati yenakāmaŋ obhāsasī’ ti ca ‘vijjulatobhāsitaŋ abbhakūţaŋ viyā’ ti paccattavasena cetaŋ upayogavacanaŋ pariņamati. Tathā ‘pīţhan’ ti visesitabbavacanametaŋ, ‘te sovaņņamayaŋ uļāran’ ti-ādi tassa visesanaŋ.

Nanu ca ‘sovaņņamayan’ ti vatvā suvaņņassa aggalohatāya seţţhabhāvato dibbassa ca idhādhippetattā ‘uļāran’ ti na vattabbanti? Na, kiñci visesasabbhāvato. Yatheva hi manussaparibhogasuvaņņavikatito rasaviddhaŋ seţţhaŋ suvisuddhaŋ, tato ākaruppannaŋ, tato yankiñci dibbaŋ seţţhaŋ, evaŋ dibbasuvaņņepi cāmīkaraŋ, cāmīkarato sātakumbhaŋ, sātakumbhato jambunadaŋ, jambunadato singīsuvaņņaŋ. Tañhi sabbaseţţhaŋ. Tenāha sakko devānamindo–


‘Mutto (p. 012) muttehi saha purāņajaţilehi, vippamutto vippamuttehi.


Singīnikkhasavaņņo, rājagahaŋ pāvisi bhagavā’ ti. (mahāva. 58).

Tasmā ‘sovaņņamayan’ ti vatvāpi ‘uļāran’ ti vuttaŋ. Atha vā ‘uļāran’ ti idaŋ na tassa seţţhapaņītabhāvameva sandhāya vuttaŋ, atha kho mahantabhāvampīti vuttovāyamattho Ettha ca ‘pīţhan’ ti-ādi phalassa kammasarikkhatādassanaŋ. Tatthāpi ‘sovaņņamayan’ ti iminā tassa vimānassa vatthusampadaŋ dasseti, ‘uļāran’ ti iminā sobhātisayasampadaŋ, ‘manojavan’ ti iminā gamanasampadaŋ. ‘Gacchati yenakāman’ ti iminā sīghajavatāya pīţhasampattibhāvasampadaŋ dasseti.

Atha vā ‘sovaņņamayan’ ti iminā tassa paņītabhāvaŋ dasseti, ‘uļāran’ ti iminā vepullamahattaŋ. ‘Manojavan’ ti iminā ānubhāvamahattaŋ. ‘Gacchati yenakāman’ ti iminā vihārasukhattaŋ dasseti. ‘Sovaņņamayan’ ti vā iminā tassa abhirūpataŋ vaņņapokkharatañca dasseti, ‘uļāran’ ti iminā dassanīyataŋ pāsādikatañca dasseti, ‘manojavan’ ti iminā sīghasampadaŋ, ‘gacchati yenakāman’ ti iminā katthaci appaţihatacārataŋ dasseti.

Atha vā taŋ vimānaŋ yassa puññakammassa nissandaphalaŋ, tassa alobhanissandatāya sovaņņamayaŋ, adosanissandatāya uļāraŋ, amohanissandatāya manojavaŋ gacchati yenakāmaŋ. Tathā tassa kammassa saddhānissandabhāvena sovaņņamayaŋ, paññānissandabhāvena uļāraŋ, vīriyanissandabhāvena manojavaŋ, samādhinissandabhāvena gacchati yenakāmaŋ. Saddhāsamādhinissandabhāvena vā sovaņņamayaŋ, samādhipaññānissandabhāvena uļāraŋ, samādhivīriyanissandabhāvena manojavaŋ, samādhisatinissandabhāvena gacchati yenakāmanti veditabbaŋ.

Tattha (p. 013) yathā ‘pīţhan’ ti-ādi vimānasampattidassanavasena tassā devatāya puññaphalavibhavasampattikittanaŋ, evaŋ ‘alankate’ ti-ādi attabhāvasampattidassanavasena puññaphalavibhavasampattikittanaŋ. Yathā hi susikkhitasippācariyaviracitopi rattasuvaņņālankāro vividharaŋsijālasamujjalamaņiratanakhacito eva sobhati, na kevalo, evaŋ sabbangasampanno caturassasobhanopi attabhāvo sumaņđitapasādhitova sobhati, na kevalo. Tenassā ‘alankate’ ti-ādinā āharimaŋ sobhāvisesaŋ dasseti, ‘obhāsasī’ ti iminā anāharimaŋ. Tathā purimena vattamānapaccayanimittaŋ sobhātisayaŋ dasseti, pacchimena atītapaccayanimittaŋ. Purimena vā tassā upabhogavatthusampadaŋ dasseti, pacchimena upabhuñjanakavatthusampadaŋ.

Etthāha ‘kiŋ pana taŋ vimānaŋ yuttavāhaŋ, udāhu ayuttavāhan’ ti? Yadipi devaloke rathavimānāni yuttavāhānipi honti ‘sahassayuttaŋ ājaññarathan’ ti (saŋ. ni. 1.264) ādivacanato, te pana devaputtā eva kiccakaraņakāle vāharūpena attānaŋ dassenti yathā erāvaņo devaputto kīļanakāle hatthirūpena. Idaŋ pana aññañca edisaŋ ayuttavāhaŋ daţţhabbaŋ.

Yadi evaŋ kiŋ tassa vimānassa abbhantarā vāyodhātu gamane visesapaccayo, udāhu bāhirāti? Abbhantarāti gahetabbaŋ. Yathā hi candavimānasūriyavimānādīnaŋ desantaragamane tadupajīvīnaŋ sattānaŋ sādhāraņakammanibbattaŋ ativiya sīghajavaŋ mahantaŋ vāyumaņđalaŋ tāni pelentaŋ pavatteti, na evaŋ taŋ peletvā pavattentī bāhirā vāyodhātu atthi. Yathā ca pana cakkaratanaŋ antosamuţţhitāya vāyodhātuyā vasena pavattati. Na hi tassa candavimānādīnaŋ viya bāhirā vāyodhātu peletvā pavattikā atthi rañño cakkavattissa cittavasena ‘pavattatu bhavaŋ cakkaratanan’ ti-ādivacanasamananantarameva pavattanato, evaŋ tassā devatāya cittavasena attasannissitāya vāyodhātuyā gacchatīti veditabbaŋ. Tena vuttaŋ ‘manojavaŋ gacchati yenakāman’ ti.

2. Evaŋ (p. 014) paţhamagāthāya tassā devatāya puññaphalasampattiŋ kittetvā idāni tassā kāraņabhūtaŋ puññasampadaŋ vibhāvetuŋ ‘kena tetādiso vaņņo’ ti-ādi gāthādvayaŋ vuttaŋ. Tattha kenāti kiŋ-saddo ‘kiŋ rājā yo lokaŋ na rakkhati, kiŋ nu kho nāma tumhe maŋ vattabbaŋ maññathā’ ti-ādīsu (pārā. 424) garahaņe āgato. ‘Yankiñci rūpaŋ atītānāgatapaccuppannan’ ti-ādīsu (ma. ni. 1.244 saŋ. ni. 3.59) aniyame. ‘Kiŋ sūdha vittaŋ purisassa seţţhan’ ti-ādīsu (su. ni. 183 saŋ. ni. 1.73) pucchāyaŋ. Idhāpi pucchāyameva daţţhabbo. ‘Kenā’ ti ca hetu-atthe karaņavacanaŋ, kena hetunāti attho. Teti tava. Etādisoti ediso, etarahi yathādissamānoti attho. Vaņņoti vaņņa-saddo ‘kadā saññūļhā pana te, gahapati, ime samaņassa gotamassa vaņņā’ ti-ādīsu (ma. ni. 2.77) guņe āgato. ‘Anekapariyāyena buddhassa vaņņaŋ bhāsati, dhammassa vaņņaŋ bhāsati, sanghassa vaņņaŋ bhāsatī’ ti-ādīsu (dī. ni. 1.4) thutiyaŋ. ‘Atha kena nu vaņņena, gandhathenoti vuccatī’ ti-ādīsu (saŋ. ni. 1.234 jā. 1.6.116) kāraņe. ‘Tayo pattassa vaņņā’ ti-ādīsu (pārā. 602) pamāņe. ‘Cattārome, bho gotama, vaņņā’ ti-ādīsu (dī. ni. 3.115 ma. ni. 2.379-380) jātiyaŋ. ‘Mahantaŋ hatthirājavaņņaŋ abhinimminitvā’ ti-ādīsu saņţhāne. ‘Suvaņņavaņņosi bhagavā, susukkadāţhosi vīriyavā’ ti-ādīsu (ma. ni. 2.399 su. ni. 553) chavivaņņe. Idhāpi chavivaņņe eva daţţhabbo. Ayañhettha attho– kena kīdisena puññavisesena hetubhūtena devate, tava etādiso evaŋvidho dvādasayojanāni pharaņakappabho sarīravaņņo jātoti?

Kena te idha mijjhatīti kena puññātisayena te idha imasmiŋ ţhāne idāni tayi labbhamānaŋ uļāraŋ sucaritaphalaŋ ijjhati nipphajjati. Uppajjantīti nibbattanti, avicchedavasena uparūpari vattantīti attho. Bhogāti paribhuñjitabbaţţhena ‘bhogā’ ti laddhanāmā vatthābharaņādivittūpakaraņavisesā. Yeti sāmaññena aniyamaniddeso, kecīti pakārabhedaŋ āmasitvā aniyamaniddeso, ubhayenāpi paņītapaņītatarādibhede tattha labbhamāne tādise bhoge anavasesato byāpetvā sangaņhāti. Anavasesabyāpako hi ayaŋ niddeso yathā ‘ye (p. 015) keci sankhārā’ ti. Manaso piyāti manasā piyāyitabbā, manāpiyāti attho.

Ettha ca ‘etādiso vaņņo’ ti iminā heţţhā vuttavisesā tassā devatāya attabhāvapariyāpannā vaņņasampadā dassitā. ‘Bhogā’ ti iminā upabhogaparibhogavatthubhūtā dibbarūpasaddagandharasaphoţţhabbabhedā kāmaguņasampadā. ‘Manaso piyā’ ti iminā tesaŋ rūpādīnaŋ iţţhakantamanāpatā. ‘Idha mijjhatī’ ti iminā pana dibba-āyuvaņņayasasukha-ādhipateyyasampadā dassitā. ‘Ye keci manaso piyā’ ti iminā yāni ‘so aññe deve dasahi ţhānehi adhiggaņhāti dibbena āyunā dibbena vaņņena dibbena sukhena dibbena yasena dibbena ādhipateyyena dibbehi rūpehi dibbehi saddehi dibbehi gandhehi dibbehi rasehi dibbehi phoţţhabbehī’ ti (saŋ. ni. 4.341) sutte āgatāni dasa ţhānāni. Tesaŋ idha anavasesato sangaho dassitoti veditabbo.
3. Pucchāmīti pañhaŋ karomi, ñātumicchāmīti attho. Kāmañcetaŋ ‘kena tetādiso vaņņo, kena te idha mijjhati. Kimakāsi puññaŋ, kenāsi evaŋ jalitānubhāvā’ ti ca kiŋ-saddaggahaņeneva atthantarassa asambhavato pucchāvasena gāthāttayaŋ vuttanti viññāyati. Pucchāvisesabhāvañāpanatthaŋ pana ‘pucchāmī’ ti vuttaŋ. Ayañhi pucchā adiţţhajotanā tāva na hoti edisassa atthassa mahātherassa adiţţhabhāvābhāvato, vimaticchedanāpi na hoti sabbaso samugghātitasaŋsayattā, anumatipucchāpi na hoti ‘taŋ kiŋ maññasi rājaññā’ ti-ādīsu (dī. ni. 2.413) viya anumatigahaņākārena appavattattā, kathetukamyatāpucchāpi na hoti tassā devatāya kathetukamyatāvasena therena apucchitattā. Visesena pana diţţhasaŋsandanāti veditabbā. Svāyamattho heţţhā aţţhuppattikathāyaŋ ‘thero kiñcāpī’ ti-ādinā vibhāvito eva. Tanti tvaŋ. Tayidaŋ pubbāparāpekkhaŋ, pubbāpekkhatāya upayogekavacanaŋ, parāpekkhatāya pana paccattekavacanaŋ daţţhabbaŋ.

Devīti ettha deva-saddo ‘imāni te deva caturāsīti nagarasahassāni kusavatīrājadhānipamukhāni, ettha, deva, chandaŋ karohi jīvite (p. 016) apekkhan’ ti ca ādīsu (dī. ni. 2.266) sammutidevavasena āgato, ‘tassa devātidevassa, sāsanaŋ sabbadassino’ ti-ādīsu visuddhidevavasena. Visuddhidevānañhi bhagavato atidevabhāve vutte itaresaŋ vutto eva hotīti. ‘Cātumahārājikā devā dīghāyukā vaņņavanto sukhabahulā’ ti-ādīsu (dī. ni. 3.337) upapattidevavasena. Idhāpi upapattidevavaseneva veditabbo. Padatthato pana– dibbati attano puññiddhiyā kīļati laļati pañcahi kāmaguņehi ramati, atha vā heţţhā vuttanayena jotati obhāsati, ākāsena vimānena ca gacchatīti devī. ‘Tvaŋ devī’ ti sambodhane cetaŋ ekavacanaŋ. Mahānubhāveti uļārappabhāve, so panassānubhāvo heţţhā dvīhi gāthāhi dassitoyeva.

Manussabhūtāti ettha manassa ussannatāya manussā, satisūrabhāvabrahmacariyayogyatādiguņavasena upacitamānasā ukkaţţhaguņacittā. Ke pana te? Jambudīpavāsino sattavisesā. Tenāha bhagavā–

‘Tīhi, bhikkhave, ţhānehi jambudīpakā manussā uttarakuruke manusse adhiggaņhanti deve ca tāvatiŋse. Katamehi tīhi? Sūrā, satimanto, idha brahmacariyavāso’ ti (a. ni. 9.21).

Tathā hi buddhā bhagavanto paccekabuddhā aggasāvakā mahāsāvakā cakkavattino aññe ca mahānubhāvā sattā ettheva uppajjanti. Tehi samānarūpāditāya pana saddhiŋ parittadīpavāsīhi itaramahādīpavāsinopi ‘manussā’tveva paññāyiŋsūti eke.

Apare pana bhaņanti– lobhādīhi alobhādīhi ca sahitassa manassa ussannatāya manussā. Ye hi sattā manussajātikā, tesu visesato lobhādayo alobhādayo ca ussannā, te lobhādi-ussannatāya apāyamaggaŋ, alobhādi-ussannatāya sugatimaggaŋ nibbānagāmimaggañca pūrenti, tasmā lobhādīhi alobhādīhi ca sahitassa manassa ussannatāya parittadīpavāsīhi saddhiŋ catumahādīpavāsino sattavisesā ‘manussā’ ti vuccantīti.

Lokiyā (p. 017) pana ‘manuno apaccabhāvena manussā’ ti vadanti. Manu nāma paţhamakappiko lokamariyādāya ādibhūto hitāhitavidhāyako sattānaŋ pituţţhāniyo, yo sāsane ‘mahāsammato’ ti vuccati. Paccakkhato paramparāya ca tassa ovādānusāsaniyaŋ ţhitā sattā puttasadisatāya ‘manussā’ ti vuccanti. Tato eva hi te māņavā ‘manujā’ ti ca voharīyanti. Manussesu bhūtā jātā, manussabhāvaŋ vā pattāti manussabhūtā.

Kimakāsi puññanti kiŋ dānasīlādippabhedesu kīdisaŋ pujjabhāvaphalanibbattanato, yattha sayaŋ uppannaŋ, taŋ santānaŋ punāti visodhetīti ca ‘puññan’ ti laddhanāmaŋ sucaritaŋ kusalakammaŋ akāsi, upacini nibbattesīti attho. Jalitānubhāvāti sabbaso vijjotamānapuññiddhikā.

Kasmā panettha ‘manussabhūtā kimakāsi puññan’ ti vuttaŋ, kiŋ aññāsu gatīsu puññakiriyā natthīti? No natthi. Yasmā nirayepi nāma kāmāvacarakusalacittapavatti kadāci labbhateva, kimangaŋ panaññattha, nanu avocumhā ‘diţţhasaŋsandanā pucchā’ ti. Tasmā mahāthero manussattabhāve ţhatvā puññakammaŋ katvā uppannaŋ taŋ disvā bhūtatthavasena pucchanto ‘manussabhūtā kimakāsi puññan’ ti avoca.

Atha vā aññāsu gatīsu ekantasukhatāya ekantadukkhatāya dukkhabahulatāya ca puññakiriyāya okāso na sulabharūpo sappurisūpanissayādipaccayasamavāyassa sudullabhabhāvato. Kadāci uppajjamānopi yathāvuttakāraņena uļāro vipulo na ca hoti, manussagatiyaŋ pana sukhabahulatāya puññakiriyāya okāso sulabharūpo sappurisūpanissayādipaccayasamavāyassa yebhuyyena sulabhabhāvato. Yañca tattha dukkhaŋ uppajjati, tampi visesato puññakiriyāya upanissayo hoti. Dukkhūpanissayā hi saddhāti. Yathā hi ayoghanena satthake nipphādiyamāne tassa ekantato na aggimhi tāpanaŋ udakena vā temanaŋ chedanakiriyāsamatthatāya visesapaccayo, tāpetvā pana pamāņayogato udakatemanaŋ tassā visesapaccayo, evameva sattasantānassa ekantadukkhasamangitā dukkhabahulatā ekantasukhasamangitā ca puññakiriyāya (p. 018) na visesapaccayo hoti. Sati pana dukkhasantāpane pamāņayogato sukhūpabrūhane ca laddhūpanissayā puññakiriyā uppajjati, uppajjamānā ca mahājutikā mahāvipphārā paţipakkhachedanasamatthā ca hoti, tasmā manussabhāvo puññakiriyāya visesapaccayo Tena vuttaŋ ‘manussabhūtā kimakāsi puññan’ ti. Sesaŋ suviññeyyameva.

4. Evaŋ pana therena pucchitā sā devatā pañhaŋ vissajjesi. Tamatthaŋ dassetuŋ ‘sā devatā attamanā’ ti gāthā vuttā. Kena panāyaŋ gāthā vuttā? Dhammasangāhakehi. Tattha sāti yā pubbe ‘pucchāmi taŋ devi mahānubhāve’ ti vuttā, sā. Devatāti devaputtopi brahmāpi devadhītāpi vuccati. ‘Atha kho aññatarā devatā abhikkantāya rattiyā abhikkantavaņņā’ ti-ādīsu (saŋ. ni. 1.1 khu. pā. 5.1) hi devaputto ‘devatā’ ti vutto devoyeva devatāti katvā. Tathā ‘tā devatā sattasatā uļārā, brahmavimānā abhinikkhamitvā’ ti-ādīsu brahmāno.


‘Abhikkantena vaņņena, yā tvaŋ tiţţhasi devate;


Obhāsentī disā sabbā, osadhī viya tārakā’ ti. (vi. va. 75)–

Ādīsu devadhītā. Idhāpi devadhītā eva daţţhabbā. Attamanāti tuţţhamanā pītisomanassehi gahitamanā. Pītisomanassasahagatañhi cittaŋ domanassassa anokāsato tehi taŋ sakaŋ katvā gahitaŋ viya hoti. Attamanāti vā sakamanā. Anavajjapītisomanassasampayuttañhi cittaŋ sampati āyatiñca taŋsamangino hitasukhāvahato ‘sakan’ ti vattabbataŋ labhati, na itaraŋ.

Moggallānenāti moggallānagottassa brāhmaņamahāsālassa puttabhāvato so mahāthero gottavasena ‘moggallāno’ ti paññāto, tena moggallānena Pucchitāti diţţhasaŋsandanavasena pucchitā, attamanā sā devatā pañhaŋ byākāsīti yojanā. Attamanatā cassā ‘tampi nāma parittakampi kammaŋ evaŋ mahatiyā dibbasampattiyā kāraņaŋ ahosī’ ti pubbepi sā attano puññaphalaŋ paţicca antarantarā somanassaŋ paţisaŋvedeti, idāni pana ‘aññatarassa therassa katopi nāma kāro evaŋ uļāraphalo, ayaŋ pana buddhānaŋ aggasāvako uļāraguņo mahānubhāvo (p. 019) imampi passituŋ nipaccakārañca kātuŋ labhāmi, mama puññaphalapaţisaŋyuttameva ca pucchaŋ karotī’ ti dvīhi kāraņehi uppannā. Evaŋ sañjātabalavapītisomanassā sā therassa vacanaŋ sirasā sampaţicchitvā pañhaŋ puţţhā byākāsi.

Pañhanti ñātuŋ icchitaŋ taŋ atthaŋ viyākāsi kathesi vissajjesi. Kathaŋ pana byākāsi? Puţţhāti puţţhākārato, pucchitākārenevāti attho. Ettha hi ‘pucchitā’ ti vatvā puna ‘puţţhā’ ti vacanaŋ visesatthaniyamanaŋ daţţhabbaŋ. Siddhe hi sati ārambho visesatthañāpakova hoti. Ko paneso visesattho? Byākaraņassa pucchānurūpatā. Yañhi kammaphalaŋ dassetvā tassa kāraņabhūtaŋ kammaŋ pucchitaŋ, tadubhayassa aññamaññānurūpabhāvavibhāvanā. Yena ca ākārena pucchā pavattā atthato ca byañjanato ca, tadākārassa byākaraņassa pucchānurūpatā, tathā ceva vissajjanaŋ pavattaŋ. Iti imassa visesassa ñāpanatthaŋ ‘pucchitā’ ti vatvā puna ‘puţţhā’ ti vuttaŋ.

‘Pucchitā’ ti vā tāya devatāya visesanamukhena puţţhabhāvassa pañhabyākaraņassa ca kāraņakittanaŋ. Idaŋ vuttaŋ hoti– ‘kena tetādiso vaņņo’ ti-ādinā therena pucchīyatīti pucchā, tāya devatāya katakammaŋ, tassā pucchāya kāritā ācikkhitā vāti sā devatā ‘pucchitā’ ti vuttā. Yasmā pucchitā pucchiyamānassa kammassa kāritā, tasmā pañhaŋ puţţhā. Yasmā ca pucchitā pucchiyamānassa kammassa ācikkhanasabhāvā, tasmā pañhaŋ byākāsīti. Yassa kammassidaŋ phalanti idaŋ ‘pañhan’ ti vuttassa atthassa sarūpadassanaŋ. Ayaŋ cettha attho– idaŋ pucchantassa pucchiyamānāya ca paccakkhabhūtaŋ anantaraŋ vuttappakāraŋ puññaphalaŋ, yassa kammassa taŋ ñātuŋ icchitattā pañhanti vuttaŋ puññakammaŋ byākāsīti.

5. Ahaŋ manussesūti-ādi pañhassa byākaraņākāro. Tattha ahanti devatā attānaŋ niddisati. ‘Manussesū’ ti vatvā puna ‘manussabhūtā’ ti vacanaŋ tadā attani manussaguņānaŋ vijjamānatādassanatthaŋ. Yo hi manussajātikova samāno pāņātipātādiŋ akattabbaŋ katvā daņđāraho tattha tattha rājādito hatthacchedādikammakāraņaŋ pāpuņanto (p. 020) mahādukkhaŋ anubhavati, ayaŋ manussanerayiko nāma. Aparo manussajātikova samāno pubbekatakammunā ghāsacchādanampi na labhati, khuppipāsābhibhūto dukkhabahulo katthaci patiţţhaŋ alabhamāno vicarati, ayaŋ manussapeto nāma. Aparo manussajātikova samāno parādhīnavutti paresaŋ bhāraŋ vahanto bhinnamariyādo vā anācāraŋ ācaritvā parehi santajjito maraņabhayabhīto gahananissito dukkhabahulo vicarati hitāhitaŋ ajānanto niddājighacchādukkhavinodanādiparo, ayaŋ manussatiracchāno nāma. Yo pana attano hitāhitaŋ jānanto kammaphalaŋ saddahanto hirottappasampanno dayāpanno sabbasattesu saŋvegabahulo akusalakammapathe parivajjento kusalakammapathe samācaranto puññakiriyavatthūni paripūreti, ayaŋ manussadhamme patiţţhito paramatthato manusso nāma. Ayampi tādisā ahosi. Tena vuttaŋ ‘manussesu manussabhūtā’ ti. Manusse sattanikāye manussabhāvaŋ pattā manussadhammañca appahāya ţhitāti attho.

Abbhāgatānanti abhi-āgatānaŋ, sampatta-āgantukānanti attho. Duvidhā hi āgantukā atithi abbhāgatoti. Tesu kataparicayo āgantuko atithi, akataparicayo abbhāgato. Kataparicayo akataparicayopi vā puretaraŋ āgato atithi, bhojanavelāyaŋ upaţţhito sampati āgato abbhāgato. Nimantito vā bhattena atithi, animantito abbhāgato. Ayaŋ pana akataparicayo animantito sampati āgato ca, taŋ sandhāyāha ‘abbhāgatānan’ ti, garukārena panettha bahuvacanaŋ vuttaŋ. Āsati nisīdati etthāti āsanaŋ. Yankiñci nisīdanayoggaŋ, idha pana pīţhaŋ adhippetaŋ, tassa ca appakattā anuļārattā ca ‘āsanakan’ ti āha. Adāsinti ‘idamassa therassa dinnaŋ mayhaŋ mahapphalaŋ bhavissati mahānisaŋsan’ ti sañjātasomanassā kammaŋ kammaphalañca saddahitvā tassa therassa paribhogatthāya adāsiŋ, nirapekkhapariccāgavasena pariccajinti attho.

Abhivādayinti abhivādanamakāsiŋ, pañcapatiţţhitena dakkhiņeyyapuggale vandinti anto. Vandamānā hi taŋ tāyeva vandanakiriyāya vandiyamānaŋ ‘sukhinī hohi, arogā hohī’ ti-ādinā āsivādaŋ atthato vadāpesi (p. 021) nāma. Añjalikaŋ akāsinti dasanakhasamodhānasamujjalaŋ añjaliŋ sirasi paggaņhantī guņavisiţţhānaŋ apacāyanaŋ akāsinti attho. Yathānubhāvanti yathābalaŋ, tadā mama vijjamānavibhavānurūpanti attho. Adāsi dānanti annapānādideyyadhammapariccāgena dakkhiņeyyaŋ bhojentī dānamayaŋ puññaŋ pasaviŋ.

Ettha ca ‘ahan’ ti idaŋ kammassa phalassa ca ekasantatipatitatādassanena sambandhabhāvadassanaŋ, ‘manussesu manussabhūtā’ ti idaŋ tassā puññakiriyāya adhiţţhānabhūtasantānavisesadassanaŋ, ‘abbhāgatānan’ ti idaŋ cittasampattidassanañceva khettasampattidassanañca dānassa viya paţiggahaņassa ca kiñci anapekkhitvā pavattitabhāvadīpanato. ‘Āsanakaŋ adāsiŋ yathānubhāvañca adāsi dānan’ ti idaŋ bhogasāradānadassanaŋ, ‘abhivādayiŋ añjalikaŋ akāsin’ ti idaŋ kāyasāradānadassanaŋ.

6. Tenāti tena yathāvuttena puññena hetubhūtena. Meti ayaŋ me-saddo ‘kicchena me adhigataŋ, halaŋ dāni pakāsitun’ ti-ādīsu (dī. ni. 2.65 ma. ni. 1.281 saŋ. ni. 1.172) karaņe āgato, mayāti attho. ‘Sādhu me, bhante, bhagavā sankhittena dhammaŋ desetū’ ti-ādīsu (saŋ. ni. 3.182 a. ni. 4.257) sampadāne, mayhanti attho. ‘Pubbeva me, bhikkhave, sambodhā anabhisambuddhassa bodhisattasseva sato’ ti-ādīsu (ma. ni. 1.206 saŋ. ni. 4.14 a. ni. 3.104) sāmi-atthe āgato, idhāpi sāmi-atthe eva, mamāti attho. Svāyaŋ me-saddo tena me puññenāti ca me etādisoti ca ubhayattha sambandhitabbo. Sesaŋ vuttanayameva.

Evaŋ tāya devatāya pañhe byākate āyasmā mahāmoggallāno vitthārena dhammaŋ desesi. Sā desanā saparivārāya tassā devatāya sātthikā ahosi. Thero tato manussalokaŋ āgantvā sabbaŋ taŋ pavattiŋ bhagavato ārocesi. Bhagavā taŋ aţţhuppattiŋ katvā sampattaparisāya dhammaŋ desesi. Gāthā eva pana sangahaŋ āruļhāti.

Paţhamapīţhavimānavaņņanā niţţhitā.

2. Dutiyapīţhavimānavaņņanā
Pīţhaŋ (p. 022) te veļuriyamayanti dutiyapīţhavimānaŋ. Tassa aţţhuppatti ca atthavaņņanā ca paţhame vuttanayeneva veditabbā. Ayaŋ pana viseso– sāvatthivāsinī kira ekā itthī attano gehaŋ piņđāya paviţţhaŋ ekaŋ theraŋ passitvā pasannacittā tassa āsanaŋ dentī attano pīţhaŋ upari nīlavatthena attharitvā adāsi. Tena tassā devaloke nibbattāya veļuriyamayaŋ pallankavimānaŋ nibbattaŋ. Tena vuttaŋ–

8. ‘Pīţhaŋ te veļuriyamayaŋ uļāraŋ, manojavaŋ gacchati yenakāmaŋ.

Alankate malyadhare suvatthe, obhāsasi vijjurivabbha kūţaŋ.

9. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

10. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

11. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

12. ‘Ahaŋ manussesu manussabhūtā, abbhāgatānāsanakaŋ adāsiŋ.

Abhivādayiŋ añjalikaŋ akāsiŋ, yathānubhāvañca adāsi dānaŋ.

13. ‘Tena metādiso vaņņo, tena me idha mijjhati.

Uppajjanti ca me bhogā, ye keci manaso piyā.

14. ‘Akkhāmi (p. 023) te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

8. Tattha veļuriyamayanti veļuriyamaņimayaŋ. Veļuriyamaņi nāma viļūrapabbatassa viļūragāmassa ca avidūre uppajjanakamaņi. Tassa kira viļūragāmaţţhāne ākaro, viļūrassa pana avidūre bhavattā veļuriyanteva paññāyittha. Taŋsadisavaņņanibhatāya devalokepissa tatheva nāmaŋ jātaŋ yathā taŋ manussaloke laddhanāmavaseneva devaloke devaputtānaŋ. Taŋ pana mayūragīvavaņņaŋ vā hoti, vāyasapattavaņņaŋ vā, siniddhaveņupattavaņņaŋ vā. Idha pana mayūragīvavaņņaŋ veditabbaŋ. Sesaŋ sabbaŋ paţhamapīţhavimāne vuttasadisamevāti.

Dutiyapīţhavimānavaņņanā niţţhitā.

3. Tatiyapīţhavimānavaņņanā
Pīţhaŋ te sovaņņamayanti tatiyapīţhavimānaŋ. Tassa vatthu rājagahe samuţţhitaŋ. Aññataro kira khīņāsavatthero rājagahe piņđāya caritvā bhattaŋ gahetvā upakaţţhe kāle bhattakiccaŋ kātukāmo ekaŋ vivaţadvāragehaŋ upasankami. Tasmiŋ pana gehe gehasāminī itthī saddhā pasannā therassa ākāraŋ sallakkhetvā ‘etha, bhante, idha nisīditvā bhattakiccaŋ karothā’ ti attano bhaddapīţhaŋ paññāpetvā upari pītavatthaŋ attharitvā nirapekkhapariccāgavasena adāsi, ‘idaŋ me puññaŋ āyatiŋ sovaņņapīţhapaţilābhāya hotū’ ti patthanañca paţţhapesi. Atha there tattha nisīditvā bhattakiccaŋ katvā pattaŋ dhovitvā uţţhāya gacchante ‘bhante, idamāsanaŋ tumhākaŋyeva pariccattaŋ, mayhaŋ anuggahatthaŋ paribhuñjathā’ ti āha. Thero tassā anukampāya taŋ pīţhaŋ sampaţicchitvā sanghassa dāpesi. Sā aparena samayena aññatarena rogena phuţţhā kālaŋ katvā tāvatiŋsabhavane (p. 024) nibbattīti-ādi sabbaŋ paţhamavimānavaņņanāyaŋ vuttanayeneva veditabbaŋ. Tena vuttaŋ–

15. ‘Pīţhaŋ te sovaņņamayaŋ uļāraŋ, manojavaŋ gacchati yenakāmaŋ.

Alankate malyadhare suvatthe,obhāsasi vijjurivabbhakūţaŋ.

16. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

17. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

18. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

19. ‘Appassa kammassa phalaŋ mamedaŋ, yenamhi evaŋ jalitānubhāvā.

Ahaŋ manussesu manussabhūtā, purimāya jātiyā manussaloke.

20. ‘Addasaŋ virajaŋ bhikkhuŋ, vippasannamanāvilaŋ;

Tassa adāsahaŋ pīţhaŋ, pasannā sehi pāņibhi.

21. ‘Tena metādiso vaņņo, tena me idha mijjhati;

Uppajjantī ca me bhogā, ye keci manaso piyā.

22. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

19. Yañca (p. 025) pana pañcamagāthāyaŋ purimāya jātiyā manussaloketi-ādi, ettha jāti-saddo attheva sankhatalakkhaņe ‘jāti dvīhi khandhehi sangahitā’ ti-ādīsu (dhātu. 71). Atthi nikāye ‘nigaņţhā nāma samaņajātī’ ti-ādīsu (a. ni. 3.71). Atthi paţisandhiyaŋ ‘yaŋ mātukucchismiŋ paţhamaŋ cittaŋ uppannaŋ, paţhamaŋ viññāņaŋ pātubhūtaŋ, tadupādāya sāvassa jātī’ ti-ādīsu (mahāva. 124). Atthi kule ‘akkhitto anupakuţţho jātivādenā’ ti-ādīsu (dī. ni. 1.303). Atthi pasutiyaŋ ‘sampatijāto, ānanda, bodhisatto’ ti-ādīsu (dī. ni. 2.31 ma. ni. 3.207). Atthi bhave ‘ekampi jātiŋ dvepi jātiyo’ ti-ādīsu (dī. ni. 1.244 ma. ni. 1.53). Idhāpi bhave eva daţţhabbo. Tasmā purimāya jātiyā purimasmiŋ bhave anantarātīte purime attabhāveti attho. Bhummatthe hidaŋ karaņavacanaŋ. Manussaloketi manussalokabhave, rājagahaŋ sandhāya vadati. Okāsaloko hi idha adhippeto, sattaloko pana ‘manussesū’ ti iminā vuttoyeva.

20. Addasanti addakkhiŋ. Virajanti vigatarāgādirajattā virajaŋ. Bhikkhunti bhinnakilesattā bhikkhuŋ, sabbaso kilesakālussiyābhāvena vippasannacittatāya vippasannaŋ, anāvilasankappatāya anāvilaŋ. Purimaŋ purimañcettha padaŋ pacchimassa pacchimassa kāraņavacanaŋ, vigatarāgādirajattā bhinnakilesatāya bhikkhuŋ, bhinnakilesattā kilesakālussiyābhāvena vippasannaŋ, vippasannamanattā anāvilanti. Pacchimaŋ pacchimaŋ vā padaŋ purimassa purimassa kāraņavacanaŋ, virajaŋ bhikkhuguņayogato. Bhinnakileso hi bhikkhu. Bhikkhuŋ vippasannabhāvato. Kilesakālussiyābhāvena vippasannamānaso hi bhikkhu. Vippasannaŋ anāvilasankappabhāvatoti Rāgarajābhāvena vā ‘virajan’ ti vuttaŋ, dosakālussiyābhāvena ‘vippasannan’ ti, mohabyākulābhāvena ‘anāvilan’ ti. Evaŋbhūto paramatthato bhikkhu nāma hotīti ‘bhikkhun’ ti vuttaŋ. Adāsahanti adāsiŋ ahaŋ. Pīţhanti tadā mama santike vijjamānaŋ bhaddapīţhaŋ. Pasannāti kammaphalasaddhāya ratanattayasaddhāya ca pasannacittā. Sehi pāņibhīti aññaŋ anāņāpetvā attano hatthehi upanīya pīţhaŋ paññāpetvā adāsinti attho.

Ettha ca ‘virajaŋ bhikkhuŋ vippasannamanāvilan’ ti iminā khettasampattiŋ dasseti, ‘pasannā’ ti iminā cittasampattiŋ, ‘sehi pāņibhī’ ti iminā payogasampattiŋ. Tathā (p. 026) ‘pasannā’ ti iminā sakkaccadānaŋ anupahaccadānanti ca ime dve dānaguņā dassitā, ‘sehi pāņibhī’ ti iminā sahatthena dānaŋ anupaviddhadānanti ime dve dānaguņā dassitā, pītavatthassa attharaņena nisīdanakālaññutāya cittiŋ katvā dānaŋ kālena dānanti ime dve dānaguņā dassitāti veditabbā. Sesaŋ heţţhā vuttanayameva.

Tatiyapīţhavimānavaņņanā niţţhitā.

4. Catutthapīţhavimānavaņņanā
Pīţhaŋ te veļuriyamayanti catutthapīţhavimānaŋ. Imassāpi vatthu rājagahe samuţţhitaŋ, taŋ dutiyavimāne vuttanayeneva veditabbaŋ. Nīlavatthena hi attharitvā pīţhassa dinnattā imissāpi vimānaŋ veļuriyamayaŋ nibbattaŋ. Sesaŋ paţhamavimāne vuttasadisaŋ. Tena vuttaŋ–

23. ‘Pīţhaŋ te veļuriyamayaŋ uļāraŋ, manojavaŋ gacchati yenakāmaŋ.

Alankate malyadhare suvatthe, obhāsasi vijjurivabbhakūţaŋ.

24. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

25. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

26. ‘Sā devatā attamanā, moggallānena pucchitā.

Pañhaŋ puţţhā viyākāsi, yassa kammassidaŋ phalaŋ’.

27. ‘Appassa (p. 027) kammassa phalaŋ mamedaŋ, yenamhi evaŋ jalitānubhāvā.

Ahaŋ manussesu manussabhūtā, purimāya jātiyā manussaloke.

28. ‘Addasaŋ virajaŋ bhikkhuŋ, vippasannamanāvilaŋ;

Tassa adāsahaŋ pīţhaŋ, pasannā sehi pāņibhi.

29. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

30. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

Etthāpi hi nīlavatthena attharitvā pīţhassa dinnattā imissāpi vimānaŋ veļuriyamayaŋ nibbattaŋ. Tenevettha ‘pīţhaŋ te veļuriyamayan’ ti ādito āgataŋ. Sesaŋ tatiyasadisamevāti tattha vuttanayeneva attho veditabbo.

Catutthapīţhavimānavaņņanā niţţhitā.

5. Kuñjaravimānavaņņanā
Kuñjaro te varārohoti kuñjaravimānaŋ. Tassa kā uppatti? Bhagavā rājagahe viharati veļuvane kalandakanivāpe. Athekadivasaŋ rājagahanagare nakkhattaŋ ghositaŋ. Nāgarā vīthiyo sodhetvā vālukaŋ okiritvā lājapañcamakāni pupphāni vippakiriŋsu, gehadvāre gehadvāre kadaliyo ca puņņaghaţe ca ţhapesuŋ, yathāvibhavaŋ nānāvirāgavaņņavicittā dhajapaţākādayo (p. 028) ussāpesuŋ, sabbo jano attano attano vibhavānurūpaŋ sumaņđitapasādhito nakkhattakīļaŋ kīļi, sakalanagaraŋ devanagaraŋ viya alankatapaţiyattaŋ ahosi. Atha bimbisāramahārājā pubbacārittavasena mahājanassa cittānurakkhaņatthañca attano rājabhavanato nikkhamitvā mahantena parivārena mahatā rājānubhāvena uļārena sirisobhaggena nagaraŋ padakkhiņaŋ karoti.

Tena ca samayena rājagahavāsinī ekā kuladhītā rañño taŋ vibhavasampattiŋ sirisobhaggaŋ rājānubhāvañca passitvā acchariyabbhutacittajātā ‘ayaŋ deviddhisadisā vibhavasampatti kīdisena nu kho kammunā labbhatī’ ti paņđitasammate pucchi. Te tassā kathesuŋ ‘bhadde, puññakammaŋ nāma cintāmaņisadisaŋ kapparukkhasadisaŋ, khettasampattiyā cittasampattiyā ca sati yaŋ yaŋ patthetvā karoti, taŋ taŋ nipphādetiyeva. Apica āsanadānena uccākulīnatā hoti, annadānena balasampattipaţilābho, vatthadānena vaņņasampattipaţilābho, yānadānena sukhavisesapaţilābho, dīpadānena cakkhusampattipaţilābho, āvāsadānena sabbasampattipaţilābho hotī’ ti. Sā taŋ sutvā ‘devasampatti ito uļārā hoti maññe’ ti tattha cittaŋ ţhapetvā puññakiriyāya ativiya ussāhajātā ahosi.

Mātāpitaro cassā ahataŋ vatthayugaŋ navapīţhaŋ ekaŋ padumakalāpaŋ sappimadhusakkharā taņđulakhīrāni ca paribhogatthāya pesesuŋ. Sā tāni disvā ‘ahañca dānaŋ dātukāmā, ayañca me deyyadhammo laddho’ ti tuţţhamānasā dutiyadivase dānaŋ sajjentī appodakamadhupāyāsaŋ sampādetvā, tassa parivārabhāvena aññampi bahuŋ khādanīyabhojanīyaŋ paţiyādetvā dānagge gandhaparibhaņđaŋ katvā vikasitapadumapattakiñjakkhakesaropasobhitesu padumesu āsanaŋ paññāpetvā, ahatena setavatthena attharitvā āsanassa catunnaŋ pādānaŋ upari cattāri padumāni mālāguļañca ţhapetvā, āsanassa upari vitānaŋ bandhitvā mālādāma-olambakadāmāni olambitvā, āsanassa samantato bhūmiŋ sakesarehi padumapattehi sabbasantharaŋ (p. 029) santharitvā ‘dakkhiņeyye āgate pūjessāmī’ ti pupphapūritaŋ cankoţakaŋ ekamante ţhapesi.

Athevaŋ katadānūpakaraņasaŋvidhānā sīsaŋnhātā suddhavatthanivatthā suddhuttarāsangā velaŋ sallakkhetvā ekaŋ dāsiŋ āņāpesi ‘gaccha je, amhākaŋ tādisaŋ dakkhiņeyyaŋ pariyesāhī’ ti. Tena ca samayena āyasmā sāriputto sahassathavikaŋ nikkhipanto viya rājagahe piņđāya caranto antaravīthiŋ paţipanno hoti. Atha sā dāsī theraŋ vanditvā āha ‘bhante, tumhākaŋ pattaŋ me dethā’ ti. ‘Ekissā upāsikāya anuggahatthaŋ ito ethā’ ti ca āha. Thero tassā pattaŋ adāsi. Sā theraŋ gehaŋ pavesesi. Atha sā itthī therassa paccuggamanaŋ katvā āsanaŋ dassetvā ‘nisīdatha, bhante, idamāsanaŋ paññattan’ ti vatvā there tattha nisinne sakesarehi padumapattehi theraŋ pūjayamānā āsanassa samantato okiritvā pañcapatiţţhitena vanditvā sappimadhusakkharāsammissena appodakamadhupāyāsena parivisi. Parivisantī ca ‘imassa me puññassānubhāvena dibbagajakūţāgārapallankasobhitā dibbasampattiyo hontu, sabbāsu pavattīsu padumā nāma mā vigatā hontū’ ti patthanaŋ akāsi. Puna there katabhattakicce pattaŋ dhovitvā sappimadhusakkharāhi pūretvā pallanke atthataŋ sāţakaŋ cumbaţakaŋ katvā therassa hatthe ţhapetvā there ca anumodanaŋ katvā pakkamante dve purise āņāpesi ‘therassa hatthe pattaŋ imañca pallankaŋ vihāraŋ netvā therassa niyyātetvā āgacchathā’ ti. Te tathā akaŋsu.

Sā aparabhāge kālaŋ katvā tāvatiŋsabhavane yojanasatubbedhe kanakavimāne nibbatti accharāsahassaparivārā. Patthanāvasena cassā pañcayojanubbedho padumamālālankato samantato padumapattakiñjakkhakesaropasobhito manuññadassano sukhasamphasso vividharatanaraŋsijālasamujjalahemābharaņavibhūsito gajavaro nibbatti. Tassūpari yathāvuttasobhātisayayutto yojaniko kanakapallanko nibbatti. Sā dibbasampattiŋ anubhavantī antarantarā taŋ kuñjaravimānassa upari ratanavicittaŋ pallankaŋ abhiruyha mahatā devatānubhāvena nandanavanaŋ gacchati. Athekasmiŋ ussavadivase devatāsu yathāsakaŋ dibbānubhāvena uyyānakīļanatthaŋ (p. 030) nandanavanaŋ gacchantīsūti-ādinā sabbaŋ paţhamapīţhavimānavaņņanāyaŋ āgatasadisaŋ, tasmā tattha vuttanayeneva veditabbaŋ. Idha pana thero–

31. ‘Kuñjaro te varāroho, nānāratanakappano;

Ruciro thāmavā javasampanno, ākāsamhi samīhati.

32. ‘Padumi padmapattakkhi, padmuppalajutindharo;

Padmacuņņābhikiņņango, soņņapokkharamāladhā.

33. ‘Padumānusaţaŋ maggaŋ, padmapattavibhūsitaŋ;

Ṭhitaŋ vaggu manugghātī, mitaŋ gacchati vāraņo.

34. ‘Tassa pakkamamānassa, soņņakaŋsā ratissarā;

Tesaŋ suyyati nigghoso, tūriye pañcangike yathā.

35. ‘Tassa nāgassa khandhamhi, sucivatthā alankatā;

Mahantaŋ accharāsanghaŋ, vaņņena atirocasi.

36. ‘Dānassa te idaŋ phalaŋ, atho sīlassa vā pana.

Atho añjalikammassa, taŋ me akkhāhi pucchitā’ ti. – Āha.

31. Tattha kuñjaro te varārohoti kuñje giritaţe ramati abhiramati, tattha vā ravati koñcanādaŋ nadanto vicarati. Kuŋ vā pathaviŋ tadabhighātena jarayatīti kuñjaro, giricarādibhedo manussaloke hatthī, ayaŋ pana kīļanakāle kuñjarasadisatāya evaŋ vutto. Āruyhatīti āroho, ārohanīyoti attho. Varo aggo seţţho ārohoti (p. 031) varāroho, uttamayānanti vuttaŋ hoti. Nānāratanakappanoti nānāvidhāni ratanāni etesanti nānāratanā, kumbhālankārādihatthālankārā. Tehi vihito kappanno sannāho yassa so nānāratanakappano. Ruciŋ abhiratiŋ detīti ruciro, manuññoti attho. Thāmavāti thiro, balavāti attho. Javasampannoti sampannajavo, sīghajavoti vuttaŋ hoti. Ākāsamhi samīhatīti ākāse antalikkhe sammā īhati, āruļhānaŋ khobhaŋ akaronto carati gacchatīti attho.

32. Padumīti padumasamānavaņņatāya ‘paduman’ ti laddhanāmena kumbhavaņņena samannāgatattā padumī. Padmapattakkhīti kamaladalasadisanayane, ālapanametaŋ tassā devatāya. Padmuppalajutindharoti dibbapadumuppalamālālankatasarīratāya tahaŋ tahaŋ vipphurantaŋ vijjotamānaŋ padumuppalajutiŋ dhāretīti padumuppalajutindharo. Padmacuņņābhikiņņangoti padumapattakiñjakkhakesarehi samantato okiņņagatto. Soņņapokkharamāladhāti hemamayakamalamālābhārī.

33. Padumānusaţaŋ maggaŋ padmapattavibhūsitanti hatthino padanikkhepe padanikkhepe tassa pādaŋ sandhārentehi mahantehi padumehi anusaţaŋ vippakiņņaŋ, nānāvirāgavaņņehi tesaŋyeva ca pattehi ito cito ca paribbhamantehi visesato maņđitatāya vibhūsitaŋ maggaŋ gacchatīti yojanā. Ṭhitanti idaŋ maggavisesanaŋ, padumapattavibhūsitaŋ hutvā ţhitaŋ magganti attho. Vaggūti cāru, kiriyāvisesanañcetaŋ, ma-kāro padasandhikaro. Anugghātīti na ugghāti, attano upari nisinnānaŋ īsakampi khobhaŋ akarontoti attho. Mitanti nimmitaŋ, nikkhepapadaŋ vītikkamanti attho. Ayañhettha attho ‘vaggu cāru padanikkhepaŋ katvā gacchatī’ ti. Mitanti vā parimitaŋ pamāņayuttaŋ, nātisīghaŋ, nātisaņikanti vuttaŋ hoti. Vāraņoti hatthī. So hi paccatthikavāraņato gamanaparikkilesavāraņato ca ‘vāraņo’ ti vuccati.

34. Tassa (p. 032) pakkamamānassa, soņņasankā ratissarāti tassa yathāvuttassa kuñjarassa gacchantassa soņņakaŋsā suvaņņamayā ghaņţā ratissarā ramaņīyasaddā manuññanigghosā olambantīti adhippāyo. Tassa hi kuñjarassa ubhosu passesu mahākolambappamāņā maņimuttādikhacitā hemamayā anekasatā mahantiyo ghaņţā tahaŋ tahaŋ olambamānā pacalanti, yato chekena gandhabbakena payuttavāditato ativiya manoharasaddo niccharati Tenāha ‘tesaŋ suyyati nigghoso, tūriye pañcangike yathā’ ti. Tassattho– yathā nāma ātataŋ vitataŋ ātatavitataŋ ghanaŋ susiranti evaŋ pañcangike tūriye kusalehi vādiyamāne ţhānuppattiyā mandatāravibhāgaŋ dassentena gāyantena samīrito vāditasaro vaggu rajanīyo nigghoso suyyati, evaŋ tesaŋ sovaņņakaŋsānaŋ tapanīyaghaņţānaŋ nigghoso suyyatīti.

35. Nāgassāti hatthināgassa. Mahantanti sampattimahattenāpi sankhyāmahattenāpi mahantaŋ. Accharāsanghanti devakaññāsamūhaŋ. Vaņņenāti rūpena.

36. Dānassāti dānamayapuññassa. Sīlassāti kāyikasaŋvarādisaŋvarasīlassa. Vā-saddo avuttavikappanattho. Tena abhivādanādiŋ avuttaŋ cārittasīlaŋ sangaņhāti.

Evaŋ therena pucchitā sā devatā pañhaŋ vissajjesi, tamatthaŋ dassetuŋ–

37. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalan’ ti. –

Ayaŋ gāthā dhammasangāhakehi vuttā, tassā attho heţţhā vutto eva.

38. ‘Disvāna guņasampannaŋ, jhāyiŋ jhānarataŋ sataŋ;

Adāsiŋ pupphābhikiņņaŋ, āsanaŋ dussasanthataŋ.

39. ‘Upađđhaŋ padmamālāhaŋ, āsanassa samantato;

Abbhokirissaŋ pattehi, pasannā sehi pāņibhi.

40. ‘Tassa kammakusalassa, idaŋ me īdisaŋ phalaŋ.

Sakkāro garukāro ca, devānaŋ apacitā ahaŋ.

41. ‘Yo (p. 033) ve sammāvimuttānaŋ, santānaŋ brahmacārinaŋ;

Pasanno āsanaŋ dajjā, evaŋ nande yathā ahaŋ.

42. ‘Tasmā hi attakāmena, mahattamabhikankhatā;

Āsanaŋ dātabbaŋ hoti, sarīrantimadhārinan’ ti.– Devatāya vuttagāthā.

38. Tattha guņasampannanti sabbehi sāvakaguņehi samannāgataŋ, tehi vā paripuņņaŋ. Etena sāvakapāramiñāņassa matthakappattiŋ dasseti. Jhāyinti ārammaņūpanijjhānaŋ lakkhaņūpanijjhānanti duvidhenāpi jhānena jhāyanasīlaŋ, tena vā jhāpetabbaŋ sabbasankilesapakkhaŋ jhāpetvā ţhitaŋ. Tato eva jhāne ratanti jhānarataŋ. Satanti samānaŋ, santaŋ vā, sappurisanti attho. Pupphābhikiņņanti pupphehi abhikiņņaŋ, kamaladalehi abhippakiņņanti attho. Dussasanthatanti vatthena upari atthataŋ.

39. Upađđhaŋ padmamālāhanti upađđhaŋ padumapupphaŋ ahaŋ. Āsanassa samantatoti therena nisinnassa āsanassa samantā bhūmiyaŋ. Abbhokirissanti abhi-okiriŋ abhippakiriŋ. Kathaŋ? Pattehīti, tassa upađđhapadumassa visuŋ visuŋ katehi pattehi pupphavassābhivassanakaniyāmena okirinti attho.

40. Idaŋ me īdisaŋ phalanti iminā ‘kuñjaro te varāroho’ ti-ādinā therena gahitaŋ aggahitañca āyuyasasukharūpādibhedaŋ attano dibbasampattiŋ ekato dassetvā punapi therena aggahitameva attano ānubhāvasampattiŋ dassetuŋ ‘sakkāro garukāro’ ti-ādimāha. Tena ‘na kevalaŋ bhante tumhehi yathāvuttameva idha mayhaŋ puññaphalaŋ, apica kho idaŋ dibbaŋ ādhipateyyampī’ ti dasseti. Tattha sakkāroti ādarakiriyā, devehi attano sakkātabbatāti attho. Tathā garukāroti garukātabbatā. Devānanti devehi. Apacitāti pūjitā.

41. Sammāvimuttānanti suţţhu vimuttānaŋ sabbasankilesappahāyīnaŋ. Santānanti santakāyavacīmanokammānaŋ sādhūnaŋ. Maggabrahmacariyassa ca sāsanabrahmacariyassa ca ciņņattā brahmacārinaŋ. Pasanno āsanaŋ dajjāti (p. 034) kammaphalasaddhāya ratanattayasaddhāya ca pasannamānaso hutvā yadi āsanamattampi dadeyya. Evaŋ nande yathā ahanti yathā ahaŋ tena āsanadānena etarahi nandāmi modāmi, evameva aññopi nandeyya modeyya.

42. Tasmāti tena kāraņena. Hi-saddo nipātamattaŋ. Attakāmenāti attano hitakāmena. Yo hi attano hitāvahaŋ kammaŋ karoti, na ahitāvahaŋ, so attakāmo. Mahattanti vipākamahattaŋ. Sarīrantimadhārinanti antimaŋ dehaŋ dhārentānaŋ, khīņāsavānanti attho. Ayañhettha attho– yasmā arahataŋ āsanadānena ahaŋ evaŋ dibbasampattiyā modāmi, tasmā aññenāpi attano abhivuddhiŋ patthayamānena antimasamussaye ţhitānaŋ āsanaŋ dātabbaŋ, natthi tādisaŋ puññanti dasseti. Tesaŋ vuttasadisamevāti.

Kuñjaravimānavaņņanā niţţhitā.

6. Paţhamanāvāvimānavaņņanā
Suvaņņacchadanaŋ nāvanti nāvāvimānaŋ. Tassa kā uppatti? Bhagavati sāvatthiyaŋ viharante soļasamattā bhikkhū aññatarasmiŋ gāmakāvāse vasitvā vutthavassā ‘bhagavantaŋ passissāma, dhammañca suņissāmā’ ti sāvatthiŋ uddissa gimhasamaye addhānamaggaŋ paţipannā, antarāmagge ca nirudako kantāro, te ca tattha ghammābhitattā kilantā tasitā pānīyaŋ alabhamānā aññatarassa gāmassa avidūrena gacchanti. Tattha aññatarā itthī udakabhājanaŋ gahetvā udakatthāya udapānābhimukhī gacchati. Atha te bhikkhū taŋ disvā ‘yatthāyaŋ itthī gacchati, tattha gate pānīyaŋ laddhuŋ sakkā’ ti pipāsāparetā taŋdisābhimukhā gantvā udapānaŋ disvā tassā avidūre aţţhaŋsu. Sā itthī tato udakaŋ gahetvā nivattitukāmā te bhikkhū disvā ‘ime ayyā udakena atthikā pipāsitā’ ti ñatvā garucittīkāraŋ upaţţhapetvā udakena nimantesi. Te pattathavikato parissāvanaŋ nīharitvā parissāvetvā yāvadatthaŋ pānīyaŋ pivitvā hatthapāde sītale katvā tassā itthiyā pānīyadāne anumodanaŋ vatvā agamaŋsu.

Sā (p. 035) taŋ puññaŋ hadaye ţhapetvā antarantarā anussarantī aparabhāge kālaŋ katvā tāvatiŋsabhavane nibbatti. Tassā puññānubhāvena kapparukkhopasobhitaŋ mahantaŋ vimānaŋ uppajji. Taŋ vimānaŋ parikkhipitvā muttajālarajatavibhūsitā viya sikatāvakiņņapaņđarapulinataţā maņikkhandhanimmalasalilavāhinī saritā. Tassā ubhosu tīresu uyyānavimānadvāre ca mahatī pokkharaņī pañcavaņņapadumasaņđamaņđitā saha suvaņņanāvāya nibbatti. Sā tattha dibbasampattiŋ anubhavantī nāvāya kīļantī laļantī vicarati. Athekadivasaŋ āyasmā mahāmoggallāno devacārikaŋ caranto taŋ devadhītaraŋ nāvāya kīļantiŋ disvā tāya katapuññakammaŋ pucchanto–

43. ‘Suvaņņacchadanaŋ nāvaŋ, nāri āruyha tiţţhasi;

Ogāhasi pokkharaņiŋ, padmaŋ chindasi pāņinā.

44. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

45. ‘Pucchāmi taŋ devi mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti.– Āha.

Tato therena puţţhāya devatāya vissajjitākāraŋ dassetuŋ sangītikārehi–

46. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalan’ ti. –

Ayaŋ gāthā vuttā.

47. ‘Ahaŋ manussesu manussabhūtā, purimāya jātiyā manussaloke.

Disvāna bhikkhū tasite kilante, uţţhāya pātuŋ udakaŋ adāsiŋ.

48. ‘Yo (p. 036) ve kilantāna pipāsitānaŋ, uţţhāya pātuŋ udakaŋ dadāti.

Sītodakā tassa bhavanti najjo, pahūtamalyā bahupuņđarīkā.

49. ‘Taŋ āpagā anupariyanti sabbadā, sītodakā vālukasanthatā nadī.

Ambā ca sālā tilakā ca jambuyo, uddālakā pāţaliyo ca phullā.

50. ‘Taŋbhūmibhāgehi upetarūpaŋ, vimānaseţţhaŋ bhusa sobhamānaŋ;

Tassīdha kammassa ayaŋ vipāko, etādisaŋ puññakatā labhanti.

51. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

52. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.–

Ayaŋ devatāya vissajjitākāro.

43. Tattha suvaņņacchadananti vicittabhittiviracanehi rattasuvaņņamayehi ubhohi passehi paţicchāditabbhantaratāya ceva nānāratanasamujjalitena kanakamayālankārena upari chāditatāya ca suvaņņacchadanaŋ. Nāvanti potaŋ. So hi orato pāraŋ pavati gacchatīti poto, satte netīti nāvāti ca vuccati. Nārīti tassā devadhītāya ālapanaŋ. Narati netīti naro, puriso. Yathā hi paţhamapakatibhūto satto itarāya pakatiyā seţţhatthena puri setīti ‘puriso’ ti vuccati, evaŋ nayanaţţhena (p. 037) ‘naro’ ti. Puttabhātubhūtopi hi puggalo mātujeţţhabhaginīnaŋ pituţţhāne tiţţhati, pageva bhattubhūto. Narassa esāti nārī, ayañca samaññā manussitthīsu pavattā ruļhivasena itarāsupi tathā vuccati. Ogāhasi pokkharaņinti satipi rattuppalanīluppalādike bahuvidhe ratanamaye jalajakusume pokkharasankhātānaŋ dibbapadumānaŋ tattha yebhuyyena atthitāya ‘pokkharaņī’ ti laddhanāmaŋ dibbasaraŋ jalavihāraratiyā anupavisasi Padmaŋ chindasi pāņināti rajatamayanāļaŋ padumarāgaratanamayapattasanghātaŋ kanakamayakaņņikākiñjakkhakesaraŋ dibbakamalaŋ līlāravindaŋ kattukāmatāya tava hatthena bhañjasi.

47. Tasiteti pipāsite. Kilanteti tāya pipāsāya addhānaparissamena ca kilantakāye. Uţţhāyāti uţţhānavīriyaŋ katvā, ālasiyaŋ anāpajjitvāti attho.

48. Yo veti-ādinā yathā ahaŋ, evaŋ aññepi āyatanagatena udakadānapuññena etādisaŋ phalaŋ paţilabhantīti diţţhena adiţţhassa anumānavidhiŋ dassentī therena puţţhamatthaŋ sādhāraņato vissajjeti. Tattha tassāti tanti ca yathāvuttapuññakārinaŋ paccāmasati.

49. Anupariyantīti anurūpavasena parikkhipanti. Tassa vasanaţţhānaparikkhipanena sopi parikkhitto nāma hoti. Tilakāti bandhujīvakapupphasadisapupphā ekā rukkhajāti. Uddālakāti vātaghātakā, ye ‘rājarukkhā’ tipi vuccanti.

50. Taŋbhūmibhāgehīti tādisehi bhūmibhāgehi, yathāvuttapokkharaņīnadī-uyyānavantehi bhūmipadesehīti attho. Upetarūpanti pāsaŋsiyabhāvena upetaŋ, tesaŋ pokkharaņī-ādīnaŋ vasena ramaņīyasannivesanti vuttaŋ hoti. Bhusa sobhamānanti bhusaŋ ativiya virocamānaŋ vimānaseţţhaŋ labhantīti yojanā. Sesaŋ vuttanayamevāti.

Paţhamanāvāvimānavaņņanā niţţhitā.

7. Dutiyanāvāvimānavaņņanā
Suvaņņacchadanaŋ (p. 038) nāvanti dutiyanāvāvimānaŋ. Tassa kā uppatti? Bhagavati sāvatthiyaŋ viharante aññataro khīņāsavatthero upakaţţhāya vassūpanāyikāya gāmakāvāse vassaŋ upagantukāmo sāvatthito taŋ gāmaŋ uddissa pacchābhattaŋ addhānamaggapaţipanno, maggaparissamena kilanto tasito antarāmagge aññataraŋ gāmaŋ sampatto, bahigāme tādisaŋ chāyūdakasampannaţţhānaŋ apassanto parissamena ca abhibhuyyamāno cīvaraŋ pārupitvā gāmaŋ pavisitvā dhuragehasseva dvāre aţţhāsi. Tattha aññatarā itthī theraŋ passitvā ‘kuto, bhante, āgatatthā’ ti pucchitvā maggaparissamaŋ pipāsitabhāvañca ñatvā ‘etha, bhante’ ti gehaŋ pavesetvā ‘idha nisīdathā’ ti āsanaŋ paññāpetvā adāsi. Tattha nisinne pādodakaŋ pādabbhañjanatelañca datvā tālavaņţaŋ gahetvā bīji. Pariļāhe vūpasante madhuraŋ sītalaŋ sugandhaŋ pānakaŋ yojetvā adāsi. Thero taŋ pivitvā paţippassaddhakilamatho anumodanaŋ katvā pakkāmi. Sā aparabhāge kālaŋ katvā tāvatiŋsabhavane nibbattīti sabbaŋ anantaravimānasadisanti veditabbaŋ. Gāthāsupi apubbaŋ natthi. Tena vuttaŋ–

53. ‘Suvaņņacchadanaŋ nāvaŋ, nāri āruyha tiţţhasi;

Ogāhasi pokkharaņiŋ, padmaŋ chindasi pāņinā.

54. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

55. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

56. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

57. ‘Ahaŋ (p. 039) manussesu manussabhūtā, purimāya jātiyā manussaloke.

Disvāna bhikkhuŋ tasitaŋ kilantaŋ, uţţhāya pātuŋ udakaŋ adāsiŋ.

58. ‘Yo ve kilantassa pipāsitassa, ţţhāya pātuŋ udakaŋ dadāti.

Sītodakā tassa bhavanti najjo, pahūtamalyā bahupuņđarīkā.

59. ‘Taŋ āpagā anupariyanti sabbadā, sītodakā vālukasanthatā nadī.

Ambā ca sālā tilakā ca jambuyo, uddālakā pāţaliyo ca phullā.

60. ‘Taŋbhūmibhāgehi upetarūpaŋ, vimānaseţţhaŋ bhusa sobhamānaŋ;

Tassīdha kammassa ayaŋ vipāko, etādisaŋ puññakatā labhanti.

61. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

62. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

Atthavaņņanāsupi idha ekova theroti apubbaŋ natthi.

Dutiyanāvāvimānavaņņanā niţţhitā.

8. Tatiyanāvāvimānavaņņanā
Suvaņņacchadanaŋ (p. 040) nāvanti tatiyanāvāvimānaŋ. Tassa kā uppatti? Bhagavā janapadacārikaŋ caranto mahatā bhikkhusanghena saddhiŋ kosalajanapade yena thūņaŋ nāma brāhmaņagāmo tadavasari. Assosuŋ kho thūņeyyakā brāhmaņagahapatikā ‘samaņo kira gotamo amhākaŋ gāmakhettaŋ anuppatto’ ti Atha thūņeyyakā brāhmaņagahapatikā appasannā micchādiţţhikā maccherapakatā ‘sace samaņo gotamo imaŋ gāmaŋ pavisitvā dvīhatīhaŋ vaseyya, sabbaŋ imaŋ janaŋ attano vacane patiţţhapeyya, tato brāhmaņadhammo patiţţhaŋ na labheyyā’ ti tattha bhagavato avāsāya parisakkantā nadītitthesu ţhapitanāvāyo apanesuŋ, setusankamanāni ca avalañje akaŋsu, tathā papāmaņđapādīni, ekaŋ udapānaŋ ţhapetvā itarāni udapānāni tiņādīhi pūretvā pidahiŋsu. Tena vuttaŋ udāne (udā. 69) ‘atha kho thūņeyyakā brāhmaņagahapatikā udapānaŋ tiņassa ca bhusassa ca yāva mukhato pūresuŋ “mā te muņđakā samaņakā pānīyaŋ apaŋsū”‘ ti.

Bhagavā tesaŋ taŋ vippakāraŋ ñatvā te anukampanto saddhiŋ bhikkhusanghena ākāsena nadiŋ atikkamitvā gantvā anukkamena thūņaŋ brāhmaņagāmaŋ patvā maggā okkamma aññatarasmiŋ rukkhamūle paññatte āsane nisīdi. Tena ca samayena sambahulā udakahāriniyo bhagavato avidūrena atikkamanti. Tasmiñca gāme ‘sace samaņo gotamo idhāgamissati, na tassa paccuggamanādikaŋ kātabbaŋ, gehaŋ āgatassa cassa sāvakānañca bhikkhāpi na dātabbā’ ti katikā katā hoti.

Tattha aññatarassa brāhmaņassa dāsī ghaţena pānīyaŋ gahetvā gacchantī bhagavantaŋ bhikkhusanghaparivutaŋ nisinnaŋ disvā bhikkhū ca maggaparissamena kilante tasite ñatvā pasannacittā pānīyaŋ dātukāmā hutvā ‘yadipi me gāmavāsino “samaņassa gotamassa na kiñci dātabbaŋ, sāmīcikammampi na kātabban” ti katikaŋ katvā ţhitā, evaŋ santepi yadi ahaŋ īdise puññakkhette dakkhiņeyye labhitvā pānīyadānamattenāpi attano patiţţhaŋ na kareyyaŋ, kadāhaŋ ito dukkhajīvitato muccissāmi, kāmaŋ me (p. 041) ayyako sabbepime gāmavāsino maŋ hanantu vā bandhantu vā, īdise puññakkhette pānīyadānaŋ dassāmi evā’ ti sanniţţhānaŋ katvā aññāhi udakahārinīhi vāriyamānāpi jīvite nirapekkhā sīsato pānīyaghaţaŋ otāretvā ubhohi hatthehi pariggahetvā ekamante ţhapetvā sañjātapītisomanassā bhagavantaŋ upasankamitvā pañcapatiţţhitena vanditvā pānīyena nimantesi. Bhagavā tassā cittappasādaŋ oloketvā taŋ anuggaņhanto pānīyaŋ parissāvetvā hatthapāde dhovitvā pānīyaŋ pivi, ghaţe udakaŋ parikkhayaŋ na gacchati. Sā taŋ disvā puna pasannacittā ekassa bhikkhussa adāsi, tathā aparassa aparassāti sabbesampi adāsi, udakaŋ na khīyateva. Sā haţţhatuţţhā yathāpuņņena ghaţena gehābhimukhī agamāsi. Tassā sāmiko brāhmaņo pānīyassa dinnabhāvaŋ sutvā ‘imāya gāmavattaŋ bhinnaŋ, ahañca gārayho kato’ ti kodhena pajjalanto taţataţāyamāno taŋ bhūmiyaŋ pātetvā hatthehi ca pādehi ca pahari. Sā tena upakkamena jīvitakkhayaŋ patvā tāvatiŋsabhavane nibbati, vimānaŋ cassā paţhamanāvāvimāne vuttasadisaŋ uppajji.

Atha kho bhagavā āyasmantaŋ ānandaŋ āmantesi ‘ingha me tvaŋ, ānanda, udapānato pānīyaŋ āharā’ ti. Thero ‘idāni, bhante, udapāno thūņeyyakehi dūsito, na sakkā pānīyaŋ āharitun’ ti āha. Bhagavā dutiyampi tatiyampi āņāpesi. Tatiyavāre thero bhagavato pattaŋ ādāya udapānābhimukho agamāsi. Gacchante there udapāne udakaŋ paripuņņaŋ hutvā uttaritvā samantato sandati, sabbaŋ tiņabhusaŋ upalavitvā sayameva apagacchati. Tena sandamānena salilena uparūpari vađđhantena aññe jalāsaye pūretvā taŋ gāmaŋ parikkhipantena gāmappadeso ajjhottharīyati. Taŋ pāţihāriyaŋ disvā brāhmaņā acchariyabbhutacittajātā bhagavantaŋ khamāpesuŋ, tankhaņaññeva udakogho antaradhāyi. Te bhagavato ca bhikkhusanghassa ca nivāsaţţhānaŋ saŋvidhāya svātanāya nimantetvā dutiyadivase mahādānaŋ sajjetvā buddhappamukhaŋ bhikkhusanghaŋ paņītena khādanīyena bhojanīyena parivisitvā sabbe thūņeyyakā brāhmaņagahapatikā bhagavantaŋ bhuttāviŋ onītapattapāņiŋ payirupāsantā nisīdiŋsu.

Tena (p. 042) ca samayena sā devatā attano sampattiŋ paccavekkhitvā tassā kāraņaŋ upadhārentī taŋ ‘pānīyadānan’ ti ñatvā pītisomanassajātā ‘handāhaŋ idāneva bhagavantaŋ vandissāmi, sammāpaţipannesu katānaŋ appakānampi kārānaŋ uļāraphalatañca manussaloke pākaţaŋ karissāmī’ ti ussāhajātā accharāsahassaparivārā uyyānādisahitena vimānena saddhiŋyeva mahatiyā deviddhiyā mahantena devānubhāvena mahājanakāyassa passantasseva āgantvā vimānato oruyha bhagavantaŋ upasankamitvā abhivādetvā añjaliŋ paggayha aţţhāsi. Atha naŋ bhagavā tassā parisāya kammaphalaŋ paccakkhato vibhāvetukāmo–

63. ‘Suvaņņacchadanaŋ nāvaŋ, nāri āruyha tiţţhasi;

Ogāhasi pokkharaņiŋ, padmaŋ chindasi pāņinā.

64. ‘Kūţāgārā nivesā te, vibhattā bhāgaso mitā;

Daddallamānā ābhanti, samantā caturo disā.

65. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

66. ‘Pucchāmi taŋ devi mahānubhāve, manussabhūtā kimakāsi puññaŋ,

Kenāsi evaŋ jalitānubhāvā, vaņņo ca te sabbadisā pabhāsatī’ ti.–

Catūhi gāthāhi pucchi.

67. ‘Sā devatā attamanā, sambuddheneva pucchitā.

Pañhaŋ puţţhā viyākāsi, yassa kammassidaŋ phalan’ ti. –

Sangītikārā āhaŋsu.

68. ‘Ahaŋ manussesu manussabhūtā, purimāya jātiyā manussaloke.

Disvāna bhikkhū tasite kilante, uţţhāya pātuŋ udakaŋ adāsiŋ.

69. ‘Yo (p. 043) ve kilantāna pipāsitānaŋ, uţţhāya pātuŋ udakaŋ dadāti.

Sītodakā tassa bhavanti najjo, pahūtamalyā bahupuņđarīkā.

70. ‘Taŋ āpagā anupariyanti sabbadā, sītodakā vālukasanthatā nadī.

Ambā ca sālā tilakā ca jambuyo, uddālakā pāţaliyo ca phullā.

71. ‘Taŋbhūmibhāgehi upetarūpaŋ, vimānaseţţhaŋ bhusa sobhamānaŋ;

Tassīdha kammassa ayaŋ vipāko, etādisaŋ puññakatā labhanti.

72. ‘Kūţāgārā nivesā me, vibhattā bhāgaso mitā;

Daddallamānā ābhanti, samantā caturo disā.

73. ‘Tena metādiso vaņņo, tena me idha mijjhati;

Tappajjanti ca me bhogā, ye keci manaso piyā.

74. ‘Akkhāmi te buddha mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsati.

Etassa kammassa phalaŋ mamedaŋ, atthāya buddho udakaŋ apāyī’ ti.–

Vissajjanagāthāyo.

63. Tattha kiñcāpi sā devatā yadā bhagavā pucchi, tadā taŋ nāvaŋ āruyha na ţhitā, na pokkharaņiŋ ogāhati, nāpi padumaŋ chindati, kammānubhāvacoditā pana abhiņhaŋ jalavihārapasutā tathā karotīti taŋ kiriyāvicchedaŋ dassanavasenevaŋ vuttaŋ. Ayañca attho na kevalamidheva, atha kho heţţhimesupi evameva daţţhabbo.

72. Kūţāgārāti (p. 044) suvaņņamayakaņņikābaddhagehavanto. Nivesāti nivesanāni, kaccharānīti attho. Tenāha ‘vibhattā bhāgaso mitā’ ti. Tāni hi catusālabhūtāni aññamaññassa paţibimbabhūtāni viya paţivibhattarūpāni samappamāņatāya bhāgaso mitāni viya honti. Daddallamānāti ativiya vijjotamānā. Ābhantīti maņiratanakanakaraŋsijālehi obhāsenti.

74. Mamāti idaŋ pubbāparāpekkhaŋ, mama kammassa mama atthāyāti ayañhettha yojanā. Udakaŋ apāyīti yadetaŋ udakadānaŋ vuttaŋ, etassa puññakammassa idaŋ phalaŋ yāyaŋ dibbasampatti, yasmā mamatthāya sadevake loke aggadakkhiņeyyo buddho bhagavā mayā dinnaŋ udakaŋ apāyīti. Sesaŋ vuttanayameva.

Evaŋ pasannamānasāya devatāya bhagavā sāmukkaŋsikaŋ dhammadesanaŋ karonto saccāni pakāsesi. Sā desanāpariyosāne sotāpattiphale patiţţhahi, sampattaparisāyapi dhammadesanā sātthikā ahosi.

Tatiyanāvāvimānavaņņanā niţţhitā.

9. Dīpavimānavaņņanā
Abhikkantena vaņņenāti dīpavimānaŋ. Tassa kā uppatti? Bhagavati sāvatthiyaŋ viharante uposathadivase sambahulā upāsakā uposathikā hutvā purebhattaŋ yathāvibhavaŋ dānaŋ datvā kālasseva bhuñjitvā suddhavatthanivatthā suddhuttarāsangā gandhamālādihatthā pacchābhattaŋ vihāraŋ gantvā manobhāvanīye bhikkhū payirupāsitvā sāyanhe dhammaŋ suņanti. Vihāreyeva vasitukāmānaŋ tesaŋ dhammaŋ suņantānaŋyeva sūriyo atthangato, andhakāro jāto. Tatthekā aññatarā itthī ‘idāni dīpālokaŋ kātuŋ yuttan’ ti cintetvā attano gehato padīpeyyaŋ āharāpetvā padīpaŋ ujjāletvā dhammāsanassa purato ţhapetvā dhammaŋ suņi. Sā tena padīpadānena attamanā pītisomanassajātā hutvā vanditvā attano gehaŋ gatā. Sā aparabhāge kālaŋ katvā tāvatiŋsabhavane (p. 045) jotirasavimāne nibbatti. Sarīrasobhā panassā ativiya pabhassarā aññe deve abhibhavitvā dasa disā obhāsayamānā tiţţhati. Athekadivasaŋ āyasmā mahāmoggallāno devacārikaŋ carantoti sabbaŋ heţţhā āgatanayeneva veditabbaŋ. Idha pana–

75. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

76. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

77. ‘Kena tvaŋ vimalobhāsā, atirocasi devatā;

Kena te sabbagattehi, sabbā obhāsate disā.

78. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.–

Catūhi gāthāhi pucchi.

79. ‘Sā devatā attamanā, moggallānena pucchitā.

Pañhaŋ puţţhā viyākāsi, yassa kammassidaŋ phalaŋ’.

80. ‘Ahaŋ manussesu manussabhūtā, purimāya jātiyā manussaloke.

Tamandhakāramhi timīsikāyaŋ, padīpakālamhi adāsi dīpaŋ.

81. ‘Yo andhakāramhi timīsikāyaŋ, padīpakālamhi dadāti dīpaŋ.

Uppajjati jotirasaŋ vimānaŋ, pahūtamalyaŋ bahupuņđarīkaŋ.

82. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

83. ‘Tenāhaŋ (p. 046) vimalobhāsā, atirocāmi devatā;

Tena me sabbagattehi, sabbā obhāsate disā.

84. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.–

Vissajjesi.

75. Tattha abhikkantena vaņņenāti ettha abhikkanta-saddo ‘abhikkantā, bhante, ratti, nikkhanto paţhamo yāmo’ ti-ādīsu (a. ni. 8.20 udā. 45 cūļava. 383) khaye āgato. ‘Ayaŋ imesaŋ catunnaŋ puggalānaŋ abhikkantataro ca paņītataro cā’ ti-ādīsu (a. ni. 4.100) sundare. ‘Abhikkantaŋ, bhante, abhikkantaŋ, bhante’ ti-ādīsu (dī. ni. 1.250 pārā. 15) abbhanumodane. ‘Abhikkantena vaņņena, sabbā obhāsayaŋ disā’ ti-ādīsu (vi. va. 857) abhirūpe. Idhāpi abhirūpe eva daţţhabbo. Tasmā abhikkantenāti atikantena atimanāpena, abhirūpenāti attho. Vaņņenāti chavivaņņena. Obhāsentī disā sabbāti sabbāpi dasa disā jotentī ekālokaŋ karontī. Kiŋ viyāti āha ‘osadhī viya tārakā’ ti. Ussannā pabhā etāya dhīyati, osadhīnaŋ vā anubalappadāyikāti katvā ‘osadhī’ ti laddhanāmā tārakā yathā samantato ālokaŋ kurumānā tiţţhati, evameva tvaŋ sabbā disā obhāsayantī tiţţhasīti.

77. Sabbagattehīti sabbehi sarīrāvayavehi, sakalehi angapaccangehi obhāsatīti adhippāyo, hetumhi cetaŋ karaņavacanaŋ. Sabbā obhāsate disāti sabbāpi dasadisā vijjotati. ‘Obhāsare’ tipi paţhanti, tesaŋ sabbā disāti bahuvacanameva daţţhabbaŋ.

81. Padīpakālamhīti padīpakaraņakāle, padīpujjalanayogge andhakāreti attho. Tenāha ‘yo andhakāramhi timīsikāyan’ ti, bahale (p. 047) mahandhakāreti attho. Dadāti dīpanti padīpaŋ ujjālento vā anujjālento vā padīpadānaŋ dadāti, padīpopakaraņāni dakkhiņeyye uddissa pariccajati. Upapajjati jotirasaŋ vimānanti paţisandhiggahaņavasena jotirasaŋ vimānaŋ upagacchatīti. Sesaŋ vuttanayameva.

Atha yathāpucchite atthe devatāya kathite thero tameva kathaŋ aţţhuppattiŋ katvā dānādikathāya tassā kallacittādibhāvaŋ ñatvā saccāni pakāsesi, saccapariyosāne saparivārā sā devatā sotāpattiphale patiţţhahi. Thero tato āgantvā taŋ pavattiŋ bhagavato ārocesi, bhagavā tasmiŋ vatthusmiŋ sampattaparisāya vitthārena dhammaŋ desesi Sā desanā mahājanassa sātthikā jātā, mahājano visesato dīpadāne sakkaccakārī ahosīti.

Dīpavimānavaņņanā niţţhitā.

10. Tiladakkhiņavimānavaņņanā
Abhikkantena vaņņenāti tiladakkhiņavimānaŋ. Tassa kā uppatti? Bhagavā sāvatthiyaŋ viharati jetavane anāthapiņđikassa ārāme. Tena ca samayena rājagahe aññatarā itthī gabbhinī tile dhovitvā ātape sukkhāpeti telaŋ kātukāmā. Sā ca parikkhīņāyukā taŋ divasameva cavanadhammā, nirayasaŋvattanikaŋ cassā kammaŋ okāsaŋ katvā ţhitaŋ. Atha naŋ bhagavā paccūsavelāyaŋ lokaŋ volokento dibbacakkhunā disvā cintesi ‘ayaŋ itthī ajja kālaŋ katvā niraye nibbattissati, yaŋnūnāhaŋ tilabhikkhāpaţiggahaņena taŋ saggūpagaŋ kareyyan’ ti. So sāvatthito tankhaņeneva rājagahaŋ gantvā pubbaņhasamayaŋ nivāsetvā pattacīvaramādāya rājagahe piņđāya caranto anupubbena tassā gehadvāraŋ pāpuņi. Sā itthī bhagavantaŋ passitvā sañjātapītisomanassā sahasā uţţhahitvā katañjalī aññaŋ dātabbayuttakaŋ apassantī hatthapāde dhovitvā tile rāsiŋ katvā ubhohi hatthehi pariggahetvā añjalipūraŋ tilaŋ bhagavato patte ākiritvā bhagavantaŋ vandi. Taŋ bhagavā anukampamāno (p. 048) ‘sukhinī hohī’ ti vatvā pakkāmi. Sā tassā rattiyā paccūsasamaye kālaŋ katvā tāvatiŋsabhavane dvādasayojanike kanakavimāne suttapabuddhā viya nibbatti.

Athāyasmā mahāmoggallāno devacārikaŋ caranto taŋ accharāsahassaparivutaŋ mahatiyā deviddhiyā virocamānamupagantvā–

85. ‘Abhikkantena vaņņena, yā tvaŋ tiţţhasi devate.

Obhāsentī disā sabbā, osadhī viya tārakā.

86. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

87. ‘Pucchāmi taŋ devi mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti.– Pucchi.

88. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

89. ‘Ahaŋ manussesu manussabhūtā, purimāya jātiyā manussaloke.

90. ‘Addasaŋ virajaŋ buddhaŋ, vippasannamanāvilaŋ;

Āsajja dānaŋ adāsiŋ, akāmā tiladakkhiņaŋ.

Dakkhiņeyyassa buddhassa, pasannā sehi pāņibhi.

91. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

92. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.–

Sā vissajjesi.

90. Tattha (p. 049) āsajjāti ayaŋ āsajja-saddo ‘āsajja naŋ tathāgatan’ ti-ādīsu (cūļava. 350) ghaţţena āgato. ‘Āsajja dānaŋ detī’ ti-ādīsu (dī. ni. 3.336 a. ni. 8.31) samāgame. Idhāpi samāgameyeva daţţhabbo. Tasmā āsajjāti samāgantvā, samavāyena sampatvāti attho. Tenāha ‘akāmā’ ti. Sā hi deyyadhammasaŋvidhānapubbakaŋ purimasiddhaŋ dānasankappaŋ vinā sahasā sampatte bhagavati pavattitaŋ tiladānaŋ sandhāyāha ‘āsajja dānaŋ adāsiŋ, akāmā tiladakkhiņan’ ti. Sesaŋ vuttanayameva.

Tiladakkhiņavimānavaņņanā niţţhitā.

11. Paţhamapatibbatāvimānavaņņanā
Koñcā mayūrā diviyā ca haŋsāti patibbatāvimānaŋ. Tassa kā uppatti? Bhagavā sāvatthiyaŋ viharati jetavane anāthapiņđikassa ārāme. Tattha aññatarā itthī patibbatā ahosi bhattu anukūlavattinī khamā padakkhiņaggāhinī, na kuddhāpi paţippharati, apharusavācā saccavādinī saddhā pasannā yathāvibhavaŋ dānāni ca adāsi. Sā kenacideva rogena phuţţhā kālaŋ katvā tāvatiŋsabhavane nibbatti. Athāyasmā mahāmoggallāno purimanayeneva devacārikaŋ caranto taŋ devadhītaraŋ mahatiŋ sampattiŋ anubhavantiŋ disvā tassā samīpamupagato. Sā accharāsahassaparivutā saţţhisakaţabhārālankārapaţimaņđitattabhāvā therassa pādesu sirasā vanditvā ekamantaŋ aţţhāsi. Theropi tāya katapuññakammaŋ pucchanto–

93. ‘Koñcā mayūrā diviyā ca haŋsā, vaggussarā kokilā sampatanti.

Pupphābhikiņņaŋ rammamidaŋ vimānaŋ, anekacittaŋ naranārisevitaŋ.

94. ‘Tatthacchasi devi mahānubhāve, iddhī vikubbanti anekarūpā.

Imā ca te accharāyo samantato, naccanti gāyanti pamodayanti ca.

95. ‘Deviddhipattāsi (p. 050) mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti.– Āha.

96. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

97. ‘Ahaŋ manussesu manussabhūtā, patibbatānaññamanā ahosiŋ.

Mātāva puttaŋ anurakkhamānā, kuddhāpihaŋ nappharusaŋ avocaŋ.

98. ‘Sacce ţhitā mosavajjaŋ pahāya, dāne ratā sangahitattabhāvā.

Annañca pānañca pasannacittā, sakkacca dānaŋ vipulaŋ adāsiŋ.

99. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

100. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.–

Sā devatā vissajjesi.

93. Tattha koñcāti koñcasakuņā, ye ‘sārasā’ tipi vuccanti. Mayūrāti morā. Diviyāti dibbānubhāvā. Idañhi padaŋ ‘diviyā koñcā, diviyā mayūrā’ ti-ādinā catūhipi padehi yojetabbaŋ. Haŋsāti suvaņņahaŋsādihaŋsā. Vaggussarāti madhurassarā. Kokilāti kāļakokilā ceva sukkakokilā ca. Sampatantīti devatāya abhiramaņatthaŋ kīļantā (p. 051) laļantā samantato patanti vicaranti. Koñcādirūpena hi devatāya ratijananatthaŋ parivārabhūtā devatā kīļantā laļantā ‘koñcā’ ti-ādinā vuttā. Pupphābhikiņņanti ganthitāganthitehi nānāvidharatanakusumehi okiņņaŋ. Rammanti ramaņīyaŋ, manoramanti attho. Anekacittanti anekehi uyyānakapparukkhapokkharaņi-ādīhi vimānesu ca anekehi bhittivisesādīhi cittaŋ. Naranārisevitanti parivārabhūtehi devaputtehi devadhītāhi ca upasevitaŋ.

94. Iddhī vikubbanti anekarūpāti nānārūpānaŋ vidaŋsanena anekarūpā kammānubhāvasiddhā iddhī vikubbantī vikubbaniddhiyo valañjentī acchasīti yojanā.

97. Anaññamanāti patibbatā, patito aññasmiŋ mano etissāti aññamanā, na aññamanāti anaññamanā, mayhaŋ sāmikato aññasmiŋ purise pāpakaŋ cittaŋ na uppādesinti attho. Mātāva puttaŋ anurakkhamānāti yathā mātā puttaŋ, evaŋ mayhaŋ sāmikaŋ, sabbepi vā satte hitesitāya ahitāpanayanakāmatāya ca anuddayamānā. Kuddhāpihaŋ nappharusaŋ avocanti parena kataŋ aphāsukaŋ paţicca kuddhāpi samānā ahaŋ pharusavacanaŋ na kathesiŋ, aññadatthu piyavacanameva abhāsinti adhippāyo.

98. Sacce ţhitāti sacce patiţţhitā. Yasmā musāvādā veramaņiyā sacce patiţţhitā nāma hoti, na kadāci saccavacanamattenāti āha– mosavajjaŋ pahāyāti musāvādaŋ pahāya. Dāne ratāti dāne abhiratā, yuttappayuttāti attho. Sangahitattabhāvāti sangahavatthūhi attānaŋ viya sabhāveneva paresaŋ sangaņhanasīlā annañca pānañca kammaphalasaddhāya pasannacittā sakkaccaŋ cittīkārena adāsiŋ, aññañca vatthādidānaŋ vipulaŋ uļāraŋ adāsinti yojanā. Sesaŋ vuttanayameva.

Patibbatāvimānavaņņanā niţţhitā.

12. Dutiyapatibbatāvimānavaņņanā
Veļuriyathambhanti (p. 052) dutiyapatibbatāvimānaŋ. Tassa kā uppatti? Sāvatthiyaŋ kira aññatarā upāsikā patibbatā hutvā saddhā pasannā pañca sīlāni suvisuddhāni katvā rakkhi, yathāvibhavañca dānāni adāsi, sā kālaŋ katvā tāvatiŋsabhavane uppajji. Sesaŋ heţţhā vuttanayameva.

101. ‘Veļuriyathambhaŋ ruciraŋ pabhassaraŋ, vimānamāruyha anekacittaŋ.

Tatthacchasi devi mahānubhāve, uccāvacā iddhi vikubbamānā.

Imā ca te accharāyo samantato, naccanti gāyanti pamodayanti ca.

102. ‘Deviddhipattāsi mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti.– Pucchi.

103. ‘Sā devatā attamanā, moggallānena pucchitā.

Pañhaŋ puţţhā viyākāsi, yassa kammassidaŋ phalaŋ’.

104. ‘Ahaŋ manussesu manussabhūtā, upāsikā cakkhumato ahosiŋ.

Pāņātipātā viratā ahosiŋ, loke adinnaŋ parivajjayissaŋ.

105. ‘Amajjapā no ca musā abhāņiŋ, sakena sāminā ahosiŋ tuţţhā.

Annañca pānañca pasannacittā, sakkacca dānaŋ vipulaŋ adāsiŋ.

106. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

107. ‘Akkhāmi (p. 053) te bhikkhu mahānubhāva,

Manussabhūtā yamakāsi puññaŋ.

Tenamhi evaŋ jalitānubhāvā,

Vaņņo ca me sabbadisā pabhāsatī’ ti.– Vissajjesi.

101. Tattha veļuriyathambhanti veļuriyamaņimayathambhaŋ. Ruciranti ramaņīyaŋ. Pabhassaranti ativiya bhāsuraŋ. Uccāvacāti uccā ca avacā ca, vividhāti attho.

104-5. Upāsikāti saraņagamanena upāsikālakkhaņe ţhitā. Vuttañhi–

‘Yato kho, mahānāma, ariyasāvako buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti, ettāvatā kho, mahānāma, ariyasāvako upāsako hotī’ ti (saŋ. ni. 5.1033).

Cakkhumatoti pañcahi cakkhūhi cakkhumato buddhassa bhagavato. Evaŋ upāsikābhāvakittanena āsayasuddhiŋ dassetvā payogasuddhiŋ dassetuŋ ‘pāņātipātā viratā’ ti-ādi vuttaŋ. Tattha sakena sāminā ahosiŋ tuţţhāti micchācārāveramaņimāha. Sesaŋ heţţhā vuttasadisameva.

Dutiyapatibbatāvimānavaņņanā niţţhitā.

13. Paţhamasuņisāvimānavaņņanā
Abhikkantena vaņņenāti suņisāvimānaŋ. Tassa kā uppatti? Sāvatthiyaŋ aññatarasmiŋ gehe ekā kulasuņhā gehaŋ piņđāya paviţţhaŋ khīņāsavattheraŋ disvā sañjātapītisomanassā ‘idaŋ mayhaŋ uttamaŋ puññakkhettaŋ upaţţhitan’ ti attanā laddhaŋ pūvabhāgaŋ ādāya ādarena therassa upanesi, thero taŋ paţiggahetvā anumodanaŋ katvā gato. Sā aparabhāge kālaŋ (p. 054) katvā tāvatiŋsabhavane uppajji. Sesaŋ sabbaŋ heţţhā vuttasadisameva. Tena vuttaŋ –

108. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

109. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

110. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

111. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

112. ‘Ahaŋ manussesu manussabhūtā, suņisā ahosiŋ sasurassa gehe.

113. ‘Addasaŋ virajaŋ bhikkhuŋ, vippasannamanāvilaŋ;

Tassa adāsahaŋ pūvaŋ, pasannā sehi pāņibhi.

Bhāgađđhabhāgaŋ datvāna, modāmi nandane vane.

114. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

115. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

112. Tattha suņisāti puttassa bhariyā. Itthiyā hi sāmikassa pitā ‘sasuro’ ti vuccati, tassa ca sā ‘suņisā’ ti. Taŋ sandhāya ‘suņisā ahosiŋ sasurassa gehe’ ti.

113. Bhāgađđhabhāganti (p. 055) attanā laddhapaţivīsato upađđhabhāgaŋ. Modāmi nandane vaneti therena nandanavane diţţhatāya āha. Sesaŋ vuttanayameva.

Suņisāvimānavaņņanā niţţhitā.

14. Dutiyasuņisāvimānavaņņanā
Abhikkantena vaņņenāti dutiyasuņisāvimānaŋ. Ettha pana apubbaŋ natthi, aţţhuppattiyaŋ kummāsadānameva viseso. Tena vuttaŋ–

116. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

117. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

118. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

119. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

120. ‘Ahaŋ manussesu manussabhūtā, suņisā ahosiŋ sasurassa gehe.

121. ‘Addasaŋ virajaŋ bhikkhuŋ, vippasannamanāvilaŋ;

Tassa adāsahaŋ bhāgaŋ, pasannā sehi pāņibhi.

Kummāsapiņđaŋ datvāna, modāmi nandane vane.

122. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

123. ‘Akkhāmi (p. 056) te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

121. Tattha bhāganti kummāsakoţţhāsaŋ. Tenāha ‘kummāsapiņđaŋ datvānā’ ti. Kummāsoti ca yavakummāso vutto. Sesaŋ vuttanayameva.

Dutiyasuņisāvimānavaņņanā niţţhitā.

15. Uttarāvimānavaņņanā
Abhikkantena vaņņenāti uttarāvimānaŋ. Tassa kā uppatti? Bhagavā rājagahe viharati veļuvane kalandakanivāpe. Tena ca samayena puņņo nāma duggatapuriso rājagahaseţţhiŋ upanissāya jīvati, tassa bhariyā uttarā, uttarā ca nāma dhītāti dve eva gehamānusakā. Athekadivasaŋ rājagahe ‘mahājanena sattāhaŋ nakkhattaŋ kīļitabban’ ti ghosanaŋ kariŋsu. Taŋ sutvā seţţhi pātova āgataŋ puņņaŋ ‘tāta, amhākaŋ parijano nakkhattaŋ kīļitukāmo, tvaŋ kiŋ nakkhattaŋ kīļissasi, udāhu bhatiŋ karissasī’ ti āha. ‘Sāmi, nakkhattaŋ nāma sadhanānaŋ hoti, mama pana gehe svātanāya yāgutaņđulānipi natthi, kiŋ me nakkhattena? Goņe labhanto kasituŋ gamissāmī” ti. ‘Tena hi goņe gaņhassū’ ti. So balavagoņe ca bhaddanangalañca gahetvā ‘bhadde, nāgarā nakkhattaŋ kīļanti, ahaŋ daliddatāya bhatiŋ kātuŋ gamissāmi, mayhampi tāva ajja diguņaŋ nivāpaŋ pacitvā bhattaŋ āhareyyāsī’ ti bhariyaŋ vatvā khettaŋ agamāsi.

Sāriputtattheropi sattāhaŋ nirodhasamāpanno tato vuţţhāya ‘kassa nu kho ajja mayā sangahaŋ kātuŋ vaţţatī’ ti olokento puņņaŋ attano ñāņajālassa anto paviţţhaŋ disvā ‘saddho nu kho esa, sakkhissati (p. 057) vā me sangahaŋ kātun’ ti olokento tassa saddhabhāvañca sangahaŋ kātuŋ samatthabhāvañca tappaccayā ca tassa mahāsampattipaţilābhaŋ ñatvā pattacīvaraŋ ādāya tassa kasanaţţhānaŋ gantvā āvāţatīre ekaŋ gumbaŋ olokento aţţhāsi. Puņņo theraŋ disvāva kasiŋ ţhapetvā pañcapatiţţhitena theraŋ vanditvā ‘dantakaţţhena attho bhavissatī’ ti dantakaţţhaŋ kappiyaŋ katvā adāsi. Athassa thero pattañca parissāvanañca nīharitvā adāsi. So ‘pānīyena attho bhavissatī’ ti taŋ ādāya pānīyaŋ parissāvetvā adāsi.

Thero cintesi ‘ayaŋ paresaŋ pacchimagehe vasati, sacassa gehadvāraŋ gamissāmi, imassa bhariyā maŋ daţţhuŋ na sakkhissati, yāvassa bhariyā bhattaŋ ādāya maggaŋ paţipajjati, tāva idheva bhavissāmī’ ti. So tattheva thokaŋ vītināmetvā tassā maggāruļhabhāvaŋ ñatvā antonagarābhimukho pāyāsi. Sā antarāmagge theraŋ disvā cintesi ‘appekadāhaŋ deyyadhamme sati ayyaŋ na passāmi, appekadā me ayyaŋ passantiyā deyyadhammo na hoti, ajja pana me ayyo ca diţţho, deyyadhammo cāyaŋ atthi, karissati nu kho me sangahan’ ti. Sā bhattabhājanaŋ otāretvā theraŋ pañcapatiţţhitena vanditvā ‘bhante, idaŋ lūkhaŋ vā paņītaŋ vāti acintetvā dāsassa vo sangahaŋ karothā’ ti āha. Atha thero pattaŋ upanāmetvā tāya ekena hatthena bhājanaŋ dhāretvā ekena hatthena tato bhattaŋ dadamānāya upađđhabhatte dinne ‘alan’ ti hatthena pattaŋ pidahi. Sā ‘bhante, ekova paţivīso, na sakkā dvidhā kātuŋ, tumhākaŋ dāsassa idhalokasangahaŋ akatvā paralokasangahaŋ karotha, niravasesameva dātukāmāmhī’ ti vatvā sabbamevassa patte patiţţhāpetvā ‘tumhehi diţţhadhammassa bhāginī assan’ ti patthanaŋ akāsi. Thero ‘evaŋ hotū’ ti vatvā ţhitakova anumodanaŋ katvā ekasmiŋ udakaphāsukaţţhāne nisīditvā bhattakiccaŋ akāsi. Sāpi paţinivattitvā taņđule pariyesitvā bhattaŋ paci.

Puņņopi ađđhakarīsamattaŋ ţhānaŋ kasitvā jighacchaŋ sahituŋ asakkonto goņe vissajjetvā ekaŋ rukkhachāyaŋ pavisitvā maggaŋ olokento nisīdi. Athassa bhariyā bhattamādāya gacchamānā taŋ disvāva ‘esa jighacchāpīļito (p. 058) maŋ olokento nisinno, sace maŋ “ativiya cirāyī” ti tajjetvā patodalaţţhiyā paharissati, mayā katakammaŋ niratthakaŋ bhavissati, paţikaccevassa ārocessāmī’ ti cintetvā evamāha ‘sāmi, ajjekadivasaŋ cittaŋ pasādehi, mā mayā katakammaŋ niratthakaŋ kari, ahaŋ pātova te bhattaŋ āharantī antarāmagge dhammasenāpatiŋ disvā tava bhattaŋ tassa datvā puna gehaŋ gantvā bhattaŋ pacitvā āgatā, pasādehi, sāmi, cittan’ ti. So ‘kiŋ vadesi, bhadde’ ti pucchitvā puna tamatthaŋ sutvā ‘bhadde sādhu vata te kataŋ mama bhattaŋ ayyassa dadamānāya, mayāpissa ajja pātova dantakaţţhañca mukhodakañca dinnan’ ti pasannamānaso taŋ vacanaŋ abhinanditvā ussūre laddhabhattatāya kilantakāyo tassā anke sīsaŋ katvā niddaŋ okkami.

Athassa pātova kasitaţţhānaŋ paŋsucuņņaŋ upādāya sabbaŋ rattasuvaņņaŋ hutvā kaņikārapuppharāsi viya sobhamānaŋ aţţhāsi. So pabuddho oloketvā bhariyaŋ āha ‘bhadde, etaŋ mayā kasitaţţhānaŋ sabbaŋ mama suvaņņaŋ hutvā paññāyati, kiŋ nu kho me ati-ussūre laddhabhattatāya akkhīni bhamantī’ ti. ‘Sāmi, mayhampi evameva paññāyatī’ ti. So uţţhāya tattha gantvā ekaŋ piņđaŋ gahetvā nangalasīse paharitvā suvaņņabhāvaŋ ñatvā ‘aho ayyassa dhammasenāpatissa dinnadāne ajjeva vipāko dassito, na kho pana sakkā ettakaŋ dhanaŋ paţicchādetvā paribhuñjitun’ ti bhariyāya ābhataŋ bhattapātiŋ suvaņņassa pūretvā rājakulaŋ gantvā raññā katokāso pavisitvā rājānaŋ abhivādetvā ‘kiŋ tātā’ ti vutte ‘deva, ajja mayā kasitaţţhānaŋ sabbaŋ suvaņņarāsimeva hutvā ţhitaŋ, suvaņņaŋ āharāpetuŋ vaţţatī’ ti āha. ‘Kosi tvan’ ti? ‘Puņņo nāmāhan’ ti. ‘Kiŋ pana te ajja katan’ ti? ‘Dhammasenāpatissa me pātova dantakaţţhañca mukhodakañca dinnaŋ, bhariyāyapi me mayhaŋ āhaţabhattaŋ tasseva dinnan’ ti.

Taŋ sutvā rājā ‘ajjeva kira bho dhammasenāpatissa dinnadāne vipāko dassito’ ti vatvā ‘tāta, kiŋ karomī’ ti pucchi. ‘Bahūni sakaţasahassāni pahiņitvā suvaņņaŋ āharāpethā’ ti. Rājā sakaţāni pahiņi. Rājapurisesu ‘rañño santakan’ ti gaņhantesu gahitaŋ gahitaŋ mattikāva hoti. Tehi (p. 059) gantvā rañño ārocite ‘tātā, tumhehi kinti vatvā gahitan’ ti pu-ā ‘tumhākaŋ santakan’ ti āhaŋsu. Tena hi, tātā, puna gacchatha, ‘puņņassa santakan’ ti vatvā gaņhathāti. Te tathā kariŋsu gahitaŋ gahitaŋ suvaņņameva ahosi. Taŋ sabbaŋ āharitvā rājangaņe rāsiŋ akaŋsu, asītihatthubbedho rāsi ahosi. Rājā nāgare sannipātāpetvā āha ‘imasmiŋ nagare atthi kassaci ettakaŋ suvaņņan’ ti? ‘Natthi, devā’ ti. ‘Kiŋ panassa dātuŋ vaţţatī’ ti? ‘Seţţhicchattaŋ, devā’ ti. Rājā ‘bahudhanaseţţhi nāma hotū’ ti mahantena bhogena saddhiŋ tassa seţţhicchattaŋ adāsi.

Atha naŋ so āha ‘mayaŋ, deva, ettakaŋ kālaŋ parakule vasimhā, vasanaţţhānaŋ no dethā’ ti. Tena hi passa, esa gumbo paññāyati, etaŋ harāpetvā gehaŋ kārehīti purāņaseţţhissa gehaţţhānaŋ ācikkhi. So tasmiŋ ţhāne katipāheneva gehaŋ kārāpetvā gehapavesanamangalañca chattamangalañca ekatova karonto sattāhaŋ buddhappamukhassa bhikkhusanghassa dānaŋ adāsi. Athassa satthā dānānumodanaŋ karonto anupubbiŋ kathaŋ kathesi. Dhammakathāvasāne puņņaseţţhi ca bhariyā cassa dhītā ca uttarāti tayopi janā sotāpannā ahesuŋ.

Aparabhāge rājagahaseţţhi puņņaseţţhino dhītaraŋ attano puttassa vāresi. So ‘nāhaŋ dassāmī’ ti vutto ‘mā evaŋ karotu, ettakaŋ kālaŋ amhe nissāya vasanteneva te sampatti laddhā, detu me puttassa te dhītaran’ ti āha. So ‘micchādiţţhikā tumhe, mama dhītā tīhi ratanehi vinā vasituŋ na sakkoti, nevassa dhītaraŋ dassāmī’ ti āha. Atha naŋ bahū seţţhigahapatikādayo kulaputtā ‘mā tena saddhiŋ vissāsaŋ bhindi, dehissa dhītaran’ ti yāciŋsu. So tesaŋ vacanaŋ sampaţicchitvā āsāļhipuņņamāya dhītaraŋ adāsi. Sā patikulaŋ gatakālato paţţhāya bhikkhuŋ vā bhikkhuniŋ vā upasankamituŋ dānaŋ vā dātuŋ dhammaŋ vā sotuŋ nālattha, evaŋ ađđhatiyesu māsesu vītivattesu attano santike ţhite paricārike pucchi ‘idāni kittakaŋ antovassaŋ avasiţţhan’ ti? ‘Ađđhamāso, ayye’ ti. Sā mātāpitūnaŋ sāsanaŋ pahiņi ‘kasmā maŋ evarūpe bandhanāgāre pakkhipiŋsu, varaŋ tumhehi maŋ lakkhaņāhataŋ katvā paresaŋ dāsiŋ sāvetuŋ, na evarūpassa micchādiţţhikassa kulassa dātuŋ, āgatakālato paţţhāya bhikkhudassanādīsu (p. 060) ekampi puññaŋ kātuŋ na labhāmī’ ti. Athassā pitā ‘dukkhitā vata me dhītā’ ti anattamanataŋ pavedetvā pañcadasa kahāpaņasahassāni pesesi, ‘imasmiŋ nagare sirimā nāma gaņikā atthi, devasikaŋ sahassaŋ gaņhāti, imehi kahāpaņehi taŋ ānetvā sāmikassa niyyādetvā sayaŋ yathāruci puññāni karotū’ ti sāsanañca pahiņi. Uttarā tathā katvā sāmikena sirimaŋ disvā ‘kimidan’ ti vutte ‘sāmi, imaŋ ađđhamāsaŋ mama sahāyikā tumhe paricaratu, ahaŋ pana imaŋ ađđhamāsaŋ dānañceva dātukāmā dhammañca sotukāmā’ ti āha. So taŋ abhirūpaŋ itthiŋ disvā uppannasineho ‘sādhū’ ti sampaţicchi.

Uttarāpi kho buddhappamukhaŋ bhikkhusanghaŋ nimantetvā ‘bhante, imaŋ ađđhamāsaŋ aññattha agantvā idheva bhikkhā gahetabbā’ ti satthu paţiññaŋ gahetvā ‘ito dāni paţţhāya yāva mahāpavāraņā, tāva satthāraŋ upaţţhātuŋ dhammañca sotuŋ labhissāmī’ ti tuţţhamānasā ‘evaŋ yāguŋ pacatha, evaŋ bhattaŋ pacatha, evaŋ pūvaŋ pacathā’ ti mahānase sabbakiccāni saŋvidahantī vicarati. Athassā sāmiko ‘sve mahāpavāraņā bhavissatī’ ti mahānasābhimukho vātapāne ţhatvā ‘kiŋ nu kho karontī sā andhabālā vicaratī’ ti oloketvā taŋ sedakilinnaŋ chārikāya okiņņaŋ angāramasimakkhitaŋ tathā saŋvidahitvā vicaramānaŋ disvā ‘aho andhabālā evarūpe ţhāne imaŋ sirisampattiŋ nānubhavati, ‘muņđakasamaņe upaţţhahissāmī” ti tuţţhacittā vicaratī’ ti hasitvā apagañchi.

Tasmiŋ apagate tassa santike ţhitā sirimā ‘kiŋ nu kho oloketvā esa hasatī’ ti teneva vātapānena olokentī uttaraŋ disvā ‘imaŋ oloketvā iminā hasitaŋ, addhā imassa etāya saddhiŋ santhavo atthī’ ti cintesi. Sā kira ađđhamāsaŋ tasmiŋ gehe bāhiraka-itthī hutvā vasamānāpi taŋ sampattiŋ anubhavamānā attano bāhiraka-itthibhāvaŋ ajānitvā ‘ahaŋ gharasāminī’ ti saññamakāsi. Sā uttarāya āghātaŋ bandhitvā ‘dukkhamassā uppādessāmī’ ti pāsādā oruyha mahānasaŋ pavisitvā pūvapacanaţţhāne pakkuthitaŋ sappiŋ kaţacchunā ādāya uttarābhimukhaŋ (p. 061) pāyāsi. Uttarā taŋ āgacchantiŋ disvā ‘mama sahāyikāya mayhaŋ upakāro kato, cakkavāļaŋ atisambādhaŋ, brahmaloko atinīcako, mama pana sahāyikāya guņova mahanto, ahampi etaŋ nissāya dānañca dātuŋ dhammañca sotuŋ labhiŋ, sace mama etissāya upari kodho atthi, idaŋ sappi maŋ dahatu, sace natthi, mā maŋ dahatū’ ti taŋ mettāya phari. Tāya tassā matthake āsiñcitampi pakkuthitasappi sītodakaŋ viya ahosi. Atha naŋ ‘idaŋ sītalaŋ bhavissatī’ ti puna kaţacchukaŋ pūretvā ādāya āgacchantiŋ uttarāya dāsiyo disvā ‘are dubbinīte na tvaŋ amhākaŋ ayyāya upari pakkasappiŋ āsiñcituŋ anucchavikā’ ti santajjentiyo ito cito ca uţţhāya hatthehi ca pādehi ca pothetvā bhūmiyaŋ pātesuŋ, uttarā vārentīpi vāretuŋ nāsakkhi. Atha sā upari ţhatvā sabbā dāsiyo paţibāhitvā ‘kissa te evarūpaŋ bhāriyaŋ kammaŋ katan’ ti sirimaŋ ovaditvā uņhodakena nhāpetvā satapākatelena abbhañji.

Tasmiŋ khaņe sā attano bāhirakitthibhāvaŋ ñatvā cintesi ‘mayā bhāriyaŋ kammaŋ kataŋ sāmikassa hasitamattakāraņā imissā upari pakkasappiŋ āsiñcantiyā, ayaŋ “gaņhatha nan” ti dāsiyo na āņāpetvā maŋ viheţhanakālepi sabbā dāsiyo paţibāhitvā mayhaŋ kattabbameva akāsi. Sacāhaŋ imaŋ na khamāpessāmi, muddhā me sattadhā phaleyyā’ ti tassā pādamūle nipajjitvā ‘ayye, khamāhi me dosan’ ti āha. ‘Ahaŋ sappitikā dhītā, pitari me khamāpite khamissāmī’ ti. ‘Hotu, ayye, pitarampi te puņņaseţţhiŋ khamāpessāmī’ ti. ‘Puņņo mama vaţţe janakapitā, vivaţţe janakapitari khamāpite pana ahaŋ khamissāmī’ ti. ‘Ko pana te vivaţţe janakapitā’ ti? ‘Sammāsambuddho’ ti. ‘Mayhaŋ tena saddhiŋ vissāso natthi, ahaŋ kiŋ karissāmī’ ti? ‘Satthā sve bhikkhusanghaŋ ādāya idhāgamissati, tvaŋ yathāladdhaŋ sakkāraŋ gahetvā idheva āgantvā taŋ khamāpehī’ ti. Sā ‘sādhu, ayye’ ti uţţhāya attano gehaŋ gantvā pañcasataparicārikitthiyo āņāpetvā nānāvidhāni khādanīyabhojanīyāni ceva sūpeyyāni ca sampādetvā punadivase taŋ sakkāraŋ ādāya uttarāya gehaŋ āgantvā buddhappamukhassa bhikkhusanghassa patte patiţţhāpetuŋ avisahantī aţţhāsi, taŋ sabbaŋ gahetvā uttarāva saŋvidahi.

Sirimāpi (p. 062) satthu bhattakiccāvasāne saddhiŋ parivārena satthu pādamūle nipajji. Atha naŋ satthā pucchi ‘ko te aparādho’ ti. ‘Bhante mayā hiyyo idaŋ nāma kataŋ, atha me sahāyikā maŋ viheţhayamānā dāsiyo nivāretvā mayhaŋ upakārameva akāsi. Sāhaŋ imissā guņaŋ jānitvā imaŋ khamāpesiŋ, atha maŋ esā “tumhesu khamāpitesu khamissāmī” ti āhā’ ti. ‘Evaŋ kira uttare’ ti. ‘Āma, bhante, sīse me sahāyikāya pakkasappi āsittan’ ti. ‘Atha tayā kiŋ cintitan’ ti? ‘Cakkavāļaŋ atisambādhaŋ, brahmaloko atinīcako, mama sahāyikāya guņova mahanto, ahañhi etaŋ nissāya dānañca dātuŋ dhammañca sotuŋ alatthaŋ, sace me imissā upari kodho atthi, idaŋ maŋ dahatu, no ce, mā dahatū’ ti evaŋ cintetvā imaŋ mettāya phariŋ, bhanteti. Satthā ‘sādhu sādhu, uttare, evaŋ kodhaŋ jinituŋ vaţţati. Kodhano hi nāma akkodhena, akkosako anakkosantena, paribhāsako aparibhāsantena thaddhamaccharī attano santakassa dānena, musāvādī saccavacanena jinitabbo’ ti imamatthaŋ dassento–

‘Akkodhena jine kodhaŋ, asādhuŋ sādhunā jine;

Jine kadariyaŋ dānena, saccenālikavādinan’ ti. (dha. pa. 223)–

Imaŋ gāthaŋ vatvā gāthāpariyosāne catusaccakathaŋ abhāsi. Saccapariyosāne uttarā sakadāgāmiphale patiţţhahi, sāmiko ca sasuro ca sassu ca sotāpattiphalaŋ sacchikariŋsu, sirimāpi pañcasataparivārā sotāpannā ahosi. Aparabhāge uttarā kālaŋ katvā tāvatiŋsabhavane uppajji. Athāyasmā mahāmoggallāno heţţhā vuttanayeneva devacārikaŋ caranto uttaraŋ devadhītaraŋ disvā–

124. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

125. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

126. ‘Pucchāmi (p. 063) taŋ devi mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti.– Paţipucchi.

127. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

128. ‘Issā ca maccheramatho paļāso, nāhosi mayhaŋ gharamāvasantiyā.

Akkodhanā bhattu vasānuvattinī, uposathe niccahamappamattā.

129. ‘Cātuddasiŋ pañcadasiŋ, yā ca pakkhassa aţţhamī;

Pāţihāriyapakkhañca, aţţhangasusamāgataŋ.

130. ‘Uposathaŋ upavasissaŋ, sadā sīlesu saŋvutā;

Saññamā saŋvibhāgā ca, vimānaŋ āvasāmahaŋ.

131. ‘Pāņātipātā viratā, musāvādā ca saññatā;

Theyyā ca aticārā ca, majjapānā ca ārakā.

132. ‘Pañcasikkhāpade ratā, ariyasaccāna kovidā;

Upāsikā cakkhumato, gotamassa yasassino.

133. ‘Sāhaŋ sakena sīlena, yasasā ca yasassinī;

Anubhomi sakaŋ puññaŋ, sukhitā camhināmayā.

134. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

135. ‘Akkhāmi (p. 064) te bhikkhu mahānubhāva, manussabhūtā yamahaŋ akāsiŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.–

Devatāpissa vissajjesi.

126. Mama ca, bhante, vacanena bhagavato pāde sirasā vandeyyāsi ‘uttarā nāma bhante, upāsikā bhagavato pāde sirasā vandatī’ ti. Anacchariyaŋ kho panetaŋ, bhante, yaŋ maŋ bhagavā aññatarasmiŋ sāmaññaphale byākareyya, taŋ bhagavā sakadāgāmiphale byākāsīti.

128. Tattha issā ca maccheramatho paļāso, nāhosi mayhaŋ gharamāvasantiyāti yā ca agāramajjhe vasantīnaŋ aññāsaŋ itthīnaŋ sampatti-ādivisayā parasampatti-usūyanalakkhaņā issā, yañca tāvakālikādivasenāpi kiñci yācantānaŋ adātukāmatāya attasampattinigūhanalakkhaņaŋ macchariyaŋ yo ca kulapadesādinā parehi yugaggāhalakkhaņo paļāso uppajjati, so tividhopi pāpadhammo gehe ţhitāya mayhaŋ satipi paccayasamavāye nāhosi na uppajji. Akkodhanāti khantimettānuddayasampannatāya akujjhanasabhāvā. Bhattu vasānuvattinīti pubbuţţhānapacchānipātanādinā sāmikassa anukūlabhāvena vase vattanasīlā, manāpacārinīti attho. Uposathe niccahamappamattāti ahaŋ uposathasīlarakkhaņe niccaŋ appamattā appamādavihārinī.

129. Tameva uposathe appamādaŋ dassentī yesu divasesu taŋ rakkhitabbaŋ, yādisaŋ yathā ca rakkhitabbaŋ, taŋ dassetuŋ ‘cātuddasin’ ti-ādimāha. Tattha cātuddasiŋ pañcadasinti pakkhassāti sambandho, accantasaŋyoge cetaŋ upayogavacanaŋ. Yā ca pakkhassa aţţhamīti ettha cāti vacanaseso. Pāţihāriyapakkhañcāti paţiharaņakapakkhañca, cātuddasīpañcadasī-aţţhamīnaŋ yathākkamaŋ ādito antato cāti pavesananikkhamanavasena uposathasīlassa paţiharitabbaŋ pakkhañca terasī pāţipadā sattamī navamī (p. 065) cāti attho. Aţţhangasusamāgatanti pāņātipātāveramaņī-ādīhi aţţhahangehi eva suţţhu samāgataŋ samannāgataŋ.

130. Upavasissanti upavasiŋ. Atītatthe hi idaŋ anāgatavacanaŋ. Keci pana ‘upavasiŋ’icceva paţhanti. Sadāti sappaţihārikesu sabbesu uposathadivasesu. Sīlesūti uposathasīlesu sādhetabbesu. Nipphādetabbe hi idaŋ bhummaŋ. Saŋvutāti kāyavācācittehi saŋvutā. Sadāti vā sabbakālaŋ. Sīlesūti niccasīlesu. Saŋvutāti kāyavācāhi saŋvutā.

131. Idāni taŋ niccasīlaŋ dassetuŋ ‘pāņātipātā viratā’ ti-ādi vuttaŋ. Tattha pāņoti vohārato satto, paramatthato jīvitindriyaŋ. Pāņassa atipāto pāņavadho pāņaghāto pāņātipāto, atthato pāņe pāņasaññino jīvitindriyupacchedaka-upakkamasamuţţhāpikā kāyavacīdvārānaŋ aññataradvārapavattā vadhakacetanā. Tato pāņātipātā. Viratāti oratā, nivattāti attho.

Musāvādāti musā nāma visaŋvādanapurekkhārassa atthabhañjanako vacīpayogo vā kāyapayogo vā, visaŋvādanādhippāyena parassa visaŋvādakakāyavacīpayogasamuţţhāpikā cetanā musāvādo. Atha vā musāti abhūtaŋ atacchaŋ vatthu, vādoti tassa bhūtato tacchato viññāpetukāmassa tathā viññattisamuţţhāpikā cetanā. Tato musāvādā saññatā oratā, viratāti attho. Ca-saddo sampiņđanattho.

Theyyāti theyyaŋ vuccati thenabhāvo, corikāya parassaharaņanti attho. Atthato parapariggahite parapariggahitasaññino tadādāyaka-upakkamasamuţţhāpikā theyyacetanā theyyaŋ. Tato theyyā saññatā, ārakāti vā sambandho.

Aticārāti aticca cāro aticāro, lokamariyādaŋ atikkamitvā agamanīyaţţhāne kāmavasena cāro micchācāroti attho. Agamanīyaţţhānaŋ nāma– purisānaŋ māturakkhitā piturakkhitā mātāpiturakkhitā bhāturakkhitā bhaginirakkhitā ñātirakkhitā gottarakkhitā dhammarakkhitā (p. 066) sārakkhā saparidaņđāti dasa, dhanakkītā chandavāsinī bhogavāsinī paţavāsinī odapattakinī obhaţacumbaţā dāsī ca bhariyā kammakārī ca bhariyā dhajāhaţā muhuttikāti dasāti vīsati itthiyo. Itthīsu pana dvinnaŋ sārakkhasaparidaņđānaŋ dasannañca dhanakkītādīnanti dvādasannaŋ aññapurisā agamanīyaţţhānaŋ, idameva idha adhippetaŋ. Lakkhaņato pana asaddhammādhippāyena kāyadvārapavattā agamanīyaţţhānavītikkamacetanā aticāro. Tasmā aticārā.

Majjapānāti majjaŋ vuccatimadanīyaţţhena surā ca merayañca, pivanti tenāti pānaŋ, majjassa pānaŋ majjapānaŋ. Yāya dussīlyacetanāya majjasankhātaŋ piţţhasurā, pūvasurā, odaniyasurā, kiņņapakkhittā, sambhārasaŋyuttāti pañcabhedaŋ suraŋ vā, pupphāsavo, phalāsavo, madhvāsavo, guļāsavo, sambhārasaŋyuttoti pañcabhedaŋ merayaŋ vā bījato paţţhāya kusaggenāpi pivati, sā cetanā majjapānaŋ. Tasmā majjapānā ārakā viratā.

132. Evaŋ ‘pāņātipātā viratā’ ti-ādinā pahātabbadhammavasena vibhajitvā dassitaŋ niccasīlaŋ puna samādātabbatāvasena ekato katvā dassentī ‘pañcasikkhāpade ratā’ ti āha. Tattha sikkhāpadanti sikkhitabbapadaŋ, sikkhākoţţhāseti attho. Atha vā jhānādayo sabbepi kusalā dhammā sikkhitabbato sikkhā, pañcasu pana sīlangesu yankiñci angaŋ tāsaŋ sikkhānaŋ patiţţhānaţţhena padanti sikkhānaŋ padattā sikkhāpadaŋ, pañca sīlangāni. Tasmiŋ pañcavidhe sikkhāpade ratā abhiratāti pañcasikkhāpade ratā. Ariyasaccāna kovidāti pariññāpahānasacchikiriyābhāvanābhisamayavasena dukkhasamudayanirodhamaggasankhātesu catūsu ariyasaccesu kusalā nipuņā, paţividdhacatusaccāti attho. Gotamassāti bhagavantaŋ gottena kitteti. Yasassinoti kittimato, parivāravato vā.

133. Sāhanti sā yathāvuttaguņā ahaŋ. Sakena sīlenāti anussukitādinā attano sabhāvasīlena ca uposathasīlādisamādānasīlena ca kāraņabhūtena. Tañhi sattānaŋ kammassakatāya hitasukhāvahatāya ca visesato ‘sakan’ ti vuccati. Tenevāha–


‘Tañhi (p. 067) tassa sakaŋ hoti, tañca ādāya gacchati;


Tañcassa anugaŋ hoti, chāyāva anapāyinī’ ti. (saŋ. ni. 1.115).

Yasasā ca yasassinīti ‘uttarā upāsikā sīlācārasampannā anussukī amaccharī akkodhanā’ ti-ādinā ‘āgataphalā viññātasāsanā’ ti-ādinā ca yathābhūtaguņādhigatena jalatale telena viya samantato patthaţena kittisaddena yasassinī kittimatī, tena vā sīlaguņena idha adhigatena yasaparivārena yasassinī sampannaparivārā. Anubhomi sakaŋ puññanti yathūpacitaŋ attano puññaŋ paccanubhomi. Yassa hi puññaphalaŋ anubhūyati, phalūpacārena taŋ puññampi anubhūyatīti vuccati. Atha vā puthujjanabhāvato sucaritaphalampi ‘puññan’ ti vuccati. Yathāha ‘kusalānaŋ, bhikkhave, dhammānaŋ samādānahetu evamidaŋ puññaŋ pavađđhatī’ ti. Sukhitā camhināmayāti dibbasukhena ca phalasukhena ca sukhitā camhi bhavāmi, kāyikacetasikadukkhābhāvato anāmayā arogā.

136. Mama cāti ca-saddo samuccayattho. Tena ‘mama vacanena ca vandeyyāsi, na tava sabhāvenevā’ ti vandanaŋ samuccinoti. Anacchariyanti-ādinā attano ariyasāvikābhāvassa pākaţabhāvaŋ dasseti. Taŋ bhagavāti-ādi sangītikāravacanaŋ. Sesaŋ vuttanayamevāti.

Uttarāvimānavaņņanā niţţhitā.

16. Sirimāvimānavaņņanā
Yuttā ca te parama-alankatā hayāti sirimāvimānaŋ. Tassa kā uppatti? Bhagavā rājagahe viharati veļuvane kalandakanivāpe. Tena ca samayena heţţhā anantaravatthumhi vuttā sirimā gaņikā sotāpattiphalassa adhigatattā vissajjitakiliţţhakammantā hutvā sanghassa aţţha salākabhattāni paţţhapesi. Ādito paţţhāya nibaddhaŋ aţţha bhikkhū gehaŋ āgacchanti. Sā ‘sappiŋ gaņhatha khīraŋ gaņhathā’ ti-ādīni vatvā tesaŋ patte pūreti, ekena laddhaŋ tiņņampi catunnampi pahoti, devasikaŋ soļasakahāpaņaparibbayena piņđapāto dīyati. Athekadivasaŋ eko bhikkhu tassā gehe (p. 068) aţţhakabhattaŋ bhuñjitvā tiyojanamatthake ekaŋ vihāraŋ agamāsi. Atha naŋ sāyaŋ therupaţţhāne nisinnaŋ pucchiŋsu, ‘āvuso, kahaŋ bhikkhaŋ gahetvā idhāgatosī’ ti? ‘Sirimāya aţţhakabhattaŋ me bhuttan’ ti. ‘Taŋ manāpaŋ katvā deti, āvuso’ ti. ‘Na sakkā tassā bhattaŋ vaņņetuŋ, atipaņītaŋ katvā deti, ekena laddhaŋ tiņņampi catunnampi pahoti, tassā pana deyyadhammatopi dassanameva uttaritaraŋ’. Sā hi itthī evarūpā ca evarūpā cāti tassā guņe kathesi.

Atheko bhikkhu tassā guņakathaŋ sutvā adisvāpi savaneneva sinehaŋ uppādetvā ‘mayā tattha gantvā taŋ daţţhuŋ vaţţatī’ ti attano vassaggaŋ kathetvā taŋ bhikkhuŋ ţhitikaŋ pucchitvā ‘sve, āvuso, tasmiŋ gehe tvaŋ sanghatthero hutvā aţţhakabhattaŋ labhissasī’ ti sutvā tankhaņaññeva pattacīvaramādāya pakkanto pātova aruņe uggacchante salākaggaŋ pavisitvā ţhito sanghatthero hutvā tassā gehe aţţhakabhattaŋ labhi. Yo pana so bhikkhu hiyyo bhuñjitvā pakkāmi, tassa gatavelāyamevassā sarīre rogo uppajji. Tasmā ābharaņāni omuñcitvā nipajji. Athassā dāsiyo aţţhakabhattaŋ labhituŋ āgate bhikkhū disvā ārocesuŋ. Sā gantvā sahatthā patte gahetuŋ vā nisīdāpetuŋ vā asakkontī dāsiyo āņāpesi ‘ammā patte gahetvā ayye nisīdāpetvā yāguŋ pāyetvā khajjakaŋ datvā bhattavelāya patte pūretvā dethā’ ti. Tā ‘sādhu, ayye’ ti bhikkhū pavesetvā yāguŋ pāyetvā khajjakaŋ datvā bhattavelāya bhattassa patte pūretvā tassā ārocayiŋsu. Sā ‘maŋ pariggahetvā netha ayye vandissāmī’ ti vatvā tāhi pariggahetvā bhikkhūnaŋ santikaŋ nītā vedhamānena sarīrena bhikkhū vandi. So bhikkhu taŋ oloketvā cintesi ‘gilānāya tāva ayaŋ etissā rūpasobhā, arogakāle pana sabbābharaņapaţimaņđitāya imissā kīdisī rūpasampattī’ ti. Athassa anekavassakoţisannicito kileso samudācari. So aññāņī hutvā bhattaŋ bhuñjituŋ asakkonto pattaŋ ādāya vihāraŋ gantvā pattaŋ pidhāya ekamante ţhapetvā cīvarakaņņaŋ pattharitvā nipajji. Atha naŋ eko sahāyako bhikkhu yācantopi bhojetuŋ nāsakkhi, so chinnabhatto ahosi.

Taŋ (p. 069) divasameva sāyanhasamaye sirimā kālamakāsi. Rājā satthu sāsanaŋ pesesi ‘bhante, jīvakassa kaniţţhabhaginī sirimā kālamakāsī’ ti. Satthā taŋ sutvā rañño sāsanaŋ pahiņi ‘sirimāya sarīrajhāpanakiccaŋ natthi, āmakasusāne taŋ yathā kākādayo na khādanti, tathā nipajjāpetvā rakkhāpethā’ ti. Rājā tathā akāsi. Paţipāţiyā tayo divasā atikkantā, catutthe divase sarīraŋ uddhumāyi, navahi vaņamukhehi puļavakā pagghariŋsu, sakalasarīraŋ bhinnasālibhattacāţi viya ahosi. Rājā nagare bheriŋ carāpesi ‘ţhapetvā geharakkhaņakadārake sirimāya dassanatthaŋ anāgacchantānaŋ aţţha kahāpaņā daņđo’ ti. Satthu santikañca pesesi ‘buddhappamukho kira sangho sirimāya dassanatthaŋ āgacchatū’ ti. Satthā bhikkhūnaŋ ārocāpesi ‘sirimāya dassanatthaŋ gamissāmā’ ti.

Sopi daharabhikkhu cattāro divase kassaci vacanaŋ aggahetvā chinnabhattova nipajji. Patte bhattaŋ pūtikaŋ jātaŋ, patte malampi uţţhahi. Atha so sahāyakabhikkhunā upasankamitvā ‘āvuso satthā sirimāya dassanatthaŋ gacchatī’ ti vuccamāno tathā chātajjhattopi ‘sirimā’ ti vuttapadeyeva sahasā uţţhahitvā ‘satthā sirimaŋ daţţhuŋ gacchati, tvampi gamissasī’ ti? ‘Āma gamissāmī’ ti bhattaŋ chađđetvā pattaŋ dhovitvā thavikāya pakkhipitvā bhikkhusanghena saddhiŋ agamāsi. Satthā bhikkhusanghaparivuto ekapasse aţţhāsi, bhikkhunisanghopi rājaparisāpi upāsakaparisāpi upāsikāparisāpi ekekapasse aţţhaŋsu.

Satthā rājānaŋ pucchi ‘kā esā, mahārājā’ ti? ‘Bhante, jīvakassa kaniţţhabhaginī sirimā nāmā’ ti. ‘Sirimā esā’ ti? ‘Āma, bhante’ ti. Tena hi nagare bheriŋ carāpehi ‘sahassaŋ datvā sirimaŋ gaņhantū’ ti. Rājā tathā kāresi, ekopi ‘han’ ti vā ‘hun’ ti vā vadanto nāma nāhosi. Rājā satthu ārocesi ‘na gaņhanti bhante’ ti, tena hi mahārāja agghaŋ ohāpehīti. Rājā ‘pañcasatāni datvā gaņhantū’ ti bheriŋ carāpetvā kañci gaņhanakaŋ adisvā ‘ađđhateyyasatāni, dvesatāni, sataŋ, paññāsaŋ, pañcavīsati, vīsati kahāpaņe, dasa kahāpaņe, pañca kahāpaņe, ekaŋ kahāpaņaŋ, ađđhaŋ, pādaŋ, māsakaŋ, kākaņikaŋ (p. 070) datvā sirimaŋ gaņhantū’ ti bheriŋ carāpetvā ‘mudhāpi gaņhantū’ ti bheriŋ carāpesi, tathāpi ‘han’ ti vā ‘hun’ ti vā vadanto nāma nāhosi. Rājā ‘mudhāpi, bhante, gaņhanto natthī’ ti āha. Satthā ‘passatha, bhikkhave, mahājanassa piyamātugāmaŋ, imasmiŋyeva nagare sahassaŋ datvā pubbe ekadivasaŋ labhiŋsu, idāni mudhāpi gaņhanto natthi evarūpaŋ nāma rūpaŋ khayavayappattaŋ āharimehi alankārehi vicittakataŋ navannaŋ vaņņamukhānaŋ vasena arubhūtaŋ tīhi aţţhisatehi samussitaŋ niccāturaŋ kevalaŋ bālamahājanena bahudhā sankappitatāya bahusankappaŋ addhuvaŋ attabhāvan’ ti dassento–

‘Passa cittakataŋ bimbaŋ, arukāyaŋ samussitaŋ;

Āturaŋ bahusankappaŋ, yassa natthi dhuvaŋ ţhitī’ ti. (theragā. 1160)–

Gāthamāha. Desanāpariyosāne sirimāya paţibaddhacitto bhikkhu vigatachandarāgo hutvā vipassanaŋ vađđhetvā arahattaŋ pāpuņi, caturāsītiyā pāņasahassānaŋ dhammābhisamayo ahosi.

Tena ca samayena sirimā devakaññā attano vibhavasamiddhiŋ oloketvā āgataţţhānaŋ olokentī purimattabhāve attano sarīrasamīpe bhikkhusanghaparivutaŋ bhagavantaŋ ţhitaŋ mahājanakāyañca sannipatitaŋ disvā pañcahi devakaññāsatehi parivutā pañcahi rathasatehi dissamānakāyā āgantvā rathato otaritvā saparivārā bhagavantaŋ vanditvā katañjalī aţţhāsi. Tena ca samayena āyasmā vangīso bhagavato avidūre ţhito hoti. So bhagavantaŋ etadavoca ‘paţibhāti maŋ bhagavā ekaŋ pañhaŋ pucchitun’ ti. ‘Paţibhātu taŋ vangīsā’ ti bhagavā avoca. Āyasmā vangīso taŋ sirimaŋ devadhītaraŋ–

137. ‘Yuttā ca te parama-alankatā hayā, adhomukhā aghasigamā balī javā.

Abhinimmitā pañcarathāsatā ca te, anventi taŋ sārathicoditā hayā.

138. ‘Sā (p. 071) tiţţhasi rathavare alankatā,

Obhāsayaŋ jalamiva joti povako.

Pucchāmi taŋ varatanu anomadassane,

Kasmā nu kāyā anadhivaraŋ upāgamī’ ti.– Paţipucchi.

137. Tattha yuttā ca te parama-alankatā hayāti paramaŋ ativiya visesato alankatā, paramehi vā uttamehi dibbehi assālankārehi alankatā, paramā vā aggā seţţhā ājānīyā sabbālankārehi alankatā hayā assā te tava rathe yojitā, yuttā vā te rathassa ca anucchavikā, aññamaññaŋ vā sadisatāya yuttā saŋsaţţhāti attho. Ettha ca ‘parama-alankatā’ ti purimasmiŋ pakkhe sandhiŋ akatvā dutiyasmiŋ pakkhe avibhattikaniddeso daţţhabbo Adhomukhāti heţţhāmukhā. Yadipi te tadā pakatiyāva ţhitā, devalokato orohaņavasena ‘adhomukhā’ ti vuttā. Aghasigamāti vehāsaŋgamā. Balīti balavanto. Javāti javanakā balavanto ceva vegavanto cāti attho. Abhinimmitāti tava puññakammena nimmitā nibbattā. Sayaŋ nimmitameva vā sandhāya ‘abhinimmitā’ ti vuttaŋ nimmānaratibhāvato sirimāya devadhītāya. Pañcarathāsatāti gāthāsukhatthaŋ thakārassa dīghaŋ lingavipallāsañca katvā vuttaŋ, vibhatti-alopo vā daţţhabbo, pañca rathasatānīti attho. Anventi taŋ sārathicoditā hayāti sārathīhi coditā viya rathesu yuttā ime hayā bhadde, devate, taŋ anugacchanti. ‘Sārathi-acoditā’ ti keci paţhanti, sārathīhi acoditā eva anugacchantīti attho. ‘Sārathicoditā hayā’ ti ekaŋyeva vā padaŋ gāthāsukhatthaŋ dīghaŋ katvā vuttaŋ, sārathicoditahayā pañca rathasatāti yojanā.

138. Sā tiţţhasīti sā tvaŋ tiţţhasi. Rathavareti rathuttame. Alankatāti saţţhisakaţabhārehi dibbālankārehi alankatasarīrā. Obhāsayaŋ jalamiva joti pāvakoti obhāsentī jotiriva jalantī pāvako viya ca tiţţhasi, samantato obhāsentī jalantī tiţţhasīti vuttaŋ hoti. ‘Jotī’ ti ca candimasūriyanakkhattatārakarūpānaŋ sādhāraņanāmaŋ. Varatanūti uttamarūpadhare sabbangasobhane. Tato eva anomadassane (p. 072) alāmakadassane, dassanīye pāsādiketi attho. Kasmā nu kāyā anadhivaraŋ upāgamīti kuto nāma devakāyato anuttaraŋ sammāsambuddhaŋ payirupāsanāya upagañchi upagatāsi.

Evaŋ therena pucchitā sā devatā attānaŋ āvikarontī–

139. ‘Kāmaggapattānaŋ yamāhunuttaraŋ, nimmāya nimmāya ramanti devatā.

Tasmā kāyā accharā kāmavaņņinī, idhāgatā anadhivaraŋ namassitun’ ti.–

Gāthamāha.

139. Tattha kāmaggapattānaŋ yamāhunuttaranti kāmūpabhogehi aggabhāvaŋ pattānaŋ paranimmitavasavattīnaŋ devānaŋ yaŋ devakāyaŋ yasena bhogādivasena ca anuttaranti vadanti, tato kāyā. Nimmāya nimmāya ramanti devatāti nimmānaratidevatā attanā yathārucite kāme sayaŋ nimminitvā nimminitvā ramanti kīļanti laļantā abhiramanti. Tasmā kāyāti tasmā nimmānaratidevanikāyā Kāmavaņņinīti kāmarūpadharā yathicchitarūpadhārinī. Idhāgatāti idha imasmiŋ manussaloke, imaŋ vā manussalokaŋ āgatā.

Evaŋ devatāya attano nimmānaratidevatābhāve kathite puna thero tassā purimabhavaŋ tattha katapuññakammaŋ laddhiñca kathāpetukāmo–

140. ‘Kiŋ tvaŋ pure sucaritamācarīdha, kenacchasi tvaŋ amitayasā sukhedhitā.

Iddhī ca te anadhivarā vihangamā, vaņņo ca te dasa disā virocati.

141. ‘Devehi tvaŋ parivutā sakkatā casi,

Kuto cutā sugatigatāsi devate.

Kassa vā tvaŋ vacanakarānusāsaniŋ,

Ācikkha me tvaŋ yadi buddhasāvikā’ ti.– Dve gāthā abhāsi.

140. Tattha (p. 073) ācarīti dīghaŋ katvā vuttaŋ, upacinīti attho. Idhāti nipātamattaŋ, idha vā imasmiŋ devattabhāve. Kenacchasīti kena puññakammena assatthā acchasi. ‘Kenāsi tvan’ ti keci paţhanti. Amitayasāti na mitayasā anappakaparivārā. Sukhedhitāti sukhena vađđhitā, suparibrūhitadibbasukhāti attho. Iddhīti dibbānubhāvo. Anadhivarāti adhikā visiţţhā aññā etissā natthīti anadhivarā, ati-uttamāti attho. Vihangamāti vehāsagāminī. Dasa disāti dasapi disā. Virocatīti obhāseti.

141. Parivutā sakkatā casīti samantato parivāritā sambhāvitā ca asi. Kuto cutā sugatigatāsīti pañcasu gatīsu kataragatito cutā hutvā sugatiŋ imaŋ devagatiŋ paţisandhivasena upagatā asi. Kassa vā tvaŋ vacanakarānusāsaninti kassa nu vā satthu sāsane pāvacane ovādānusāsanisampaţicchanena tvaŋ vacanakarā asīti yojanā. Kassa vā tvaŋ satthu vacanakarā anusāsakassa anusiţţhiyaŋ patiţţhānenāti evaŋ vā ettha attho daţţhabbo. Evaŋ anuddesikavasena tassā laddhiŋ pucchitvā puna uddesikavasena ‘ācikkha me tvaŋ yadi buddhasāvikā’ ti pucchati. Tattha buddhasāvikāti sabbampi ñeyyadhammaŋ sayambhuñāņena hatthatale āmalakaŋ viya paccakkhato buddhattā buddhassa bhagavato dhammassavanante jātāti buddhasāvikā.

Evaŋ therena pucchitamatthaŋ kathentī devatā imā gāthā abhāsi–

142. ‘Nagantare nagaravare sumāpite, paricārikā rājavarassa sirimato.

Nacce gīte paramasusikkhitā ahuŋ, sirimāti maŋ rājagahe avediŋsu.

143. ‘Buddho ca me isinisabho vināyako, adesayī samudayadukkhaniccataŋ.

Asankhataŋ dukkhanirodha sassataŋ, maggañcimaŋ akuţilamañjasaŋ sivaŋ.

144. ‘Sutvānahaŋ (p. 074) amatapadaŋ asankhataŋ, tathāgatassanadhivarassa sāsanaŋ.

Sīlesvahaŋ paramasusaŋvutā ahuŋ, dhamme ţhitā naravarabuddhadesite.

145. ‘Ñatvānahaŋ virajapadaŋ asankhataŋ, tathāgatenanadhivarena desitaŋ.

Tatthevahaŋ samathasamādhimāphusiŋ, sāyeva me paramaniyāmatā ahu.

146. ‘Laddhānahaŋ amatavaraŋ visesanaŋ, ekaŋsikā abhisamaye visesiya.

Asaŋsayā bahujanapūjitā ahaŋ, khiđđāratiŋ paccanubhomanappakaŋ.

147. ‘Evaŋ ahaŋ amatadasamhi devatā, tathāgatassanadhivarassa sāvikā.

Dhammaddasā paţhamaphale patiţţhitā, sotāpannā na ca pana matthi duggati.

148. ‘Sā vandituŋ anadhivaraŋ upāgamiŋ, pāsādike kusalarate ca bhikkhavo.

Namassituŋ samaņasamāgamaŋ sivaŋ, sagāravā sirimato dhammarājino.

149. ‘Disvā muniŋ muditamanamhi pīņitā, tathāgataŋ naravaradammasārathiŋ.

Taņhacchidaŋ kusalarataŋ vināyakaŋ, vandāmahaŋ paramahitānukampakan’ ti.

142. Tattha nagantareti isigilivepullavebhārapaņđavagijjhakūţasankhātānaŋ pañcannaŋ pabbatānaŋ antare vemajjhe, yato taŋ nagaraŋ ‘giribbajan’ ti vuccati (p. 075) Nagaravareti uttamanagare, rājagahaŋ sandhāyāha. Sumāpiteti mahāgovindapaņđitena vatthuvijjāvidhinā sammadeva nivesite. Paricārikāti saŋgītaparicariyāya upaţţhāyikā. Rājavarassāti bimbisāramahārājassa. Sirimatoti ettha ‘sirīti buddhipuññānaŋ adhivacanan’ ti vadanti. Atha vā puññanibbattā sarīrasobhaggādisampatti katapuññaŋ nissayati, katapuññehi vā nissīyatīti ‘sirī’ ti vuccati, sā etassa atthīti sirimā, tassa sirimato. Paramasusikkhitāti ativiya sammadeva ca sikkhitā. Ahunti ahosiŋ. Avediŋsūti aññāsuŋ.

143. Isinisabhoti gavasatajeţţhako usabho, gavasahassajeţţhako vasabho, vajasatajeţţhako vā usabho, vajasahassajeţţhako vasabho, sabbagavaseţţho sabbaparissayasaho seto pāsādiko mahābhāravaho asanisatasaddehipi asampakampiyo nisabho. Rathā so attano nisabhabalena samannāgato catūhi pādehi pathaviŋ uppīļetvā kenaci parissayena akampiyo acalaţţhānena tiţţhati, evaŋ bhagavā dasahi tathāgatabalehi samannāgato catūhi vesārajjapādehi aţţhaparisapathaviŋ uppīļetvā sadevake loke kenaci paccatthikena paccāmittena akampiyo acalaţţhānena tiţţhati, tasmā nisabho viyāti nisabho. Sīlādīnaŋ dhammakkhandhānaŋ esanaţţhena ‘isī’ ti laddhavohāresu sekkhāsekkha-isīsu nisabho, isīnaŋ vā nisabho, isi ca so nisabho cāti vā isinisabho. Veneyyasatte vinetīti vināyako, nāyakavirahitoti vā vināyako, sayambhūti attho.

Adesayī samudayadukkhaniccatanti samudayasaccassa ca dukkhasaccassa ca aniccataŋ vayadhammataŋ abhāsi. Tena ‘yankiñci samudayadhammaŋ, sabbaŋ taŋ nirodhadhamman’ ti attano abhisamayañāņassa pavatti-ākāraŋ dasseti. Samudayadukkhaniccatanti vā samudayasaccañca dukkhasaccañca aniccatañca. Tattha samudayasaccadukkhasaccaggahaņena vipassanāya bhūmiŋ dasseti, aniccatāgahaņena tassā pavatti-ākāraŋ dasseti. Sankhārānañhi aniccākāre vibhāvite dukkhākāro anattākāropi vibhāvitoyeva hoti taŋnibandhanattā (p. 076) tesaŋ. Tenāha ‘yadaniccaŋ, taŋ dukkhaŋ, yaŋ dukkhaŋ, tadanattā’ ti (saŋ. ni. 3.15). Asankhataŋ dukkhanirodhasassatanti kenaci paccayena na sankhatanti asankhataŋ sabbakālaŋ tathabhāvena sassataŋ, sakalavaţţadukkhanirodhabhāvato dukkhanirodhaŋ ariyasaccañca me adesayīti yojanā. Maggañcimaŋ akuţilamañjasaŋ sivanti antadvayaparivajjanena kuţilabhāvakarānaŋ māyādīnaŋ kāyavankādīnañca pahānena akuţilaŋ, tato eva añjasaŋ, asivabhāvakarānaŋ kāmarāgādīnaŋ samucchindanena sivaŋ nibbānaŋ. Magganti nibbānatthikehi maggīyati, kilese vā mārento gacchatīti ‘maggo’ ti laddhanāmaŋ idaŋ tumhākañca mamañca paccakkhabhūtaŋ dukkhanirodhagāminipaţipadāsankhātaŋ ariyasaccañca me adesayīti yojanā.

144. Sutvānahaŋ #..0067 amatapadaŋ asankhataŋ, tathāgatassanadhivarassa sāsananti ettha ayaŋ sankhepattho– tathā āgamanādi-atthena tathāgatassa, sadevake loke aggabhāvato anadhivarassa, sammāsambuddhassa amatapadaŋ asankhataŋ nibbānaŋ uddissa desitattā, amatassa vā nibbānassa paţipajjanupāyattā kenacipi asankharaņīyattā ca amatapadaŋ asankhataŋ sāsanaŋ saddhammaŋ ahaŋ sutvānāti. Sīlesvahanti sīlesu nipphādetabbesu ahaŋ. Paramasusaŋvutāti ativiya sammadeva saŋvutā. Ahunti ahosiŋ. Dhamme ţhitāti paţipattidhamme patiţţhitā.

145. Ñatvānāti sacchikiriyābhisamayavasena jānitvā. Tatthevāti tasmiŋyeva khaņe, tasmiŋyeva vā attabhāve. Samathasamādhimāphusinti paccanīkadhammānaŋ samucchedavasena samanato vūpasamanato paramatthasamathabhūtaŋ lokuttarasamādhiŋ āphusiŋ adhigacchiŋ. Yadipi yasmiŋ khaņe nirodhassa sacchikiriyābhisamayo, tasmiŋyeva khaņe maggassa bhāvanābhisamayo, ārammaņapaţivedhaŋ pana bhāvanāpaţivedhasseva purimasiddhikāraņaŋ viya katvā dassetuŋ–


‘Ñatvānahaŋ virajapadaŋ asankhataŋ, tathāgatenanadhivarena desitaŋ’.

Tatthevahaŋ “samathasamādhimāphusin” ti vuttaŋ yathā ‘cakkhuñca paţicca rūpe ca uppajjati cakkhuviññāņan’ ti (ma. ni. 1.400 3.421 saŋ. ni. 4.60). Ñatvānāti vā samānakālavasena vuttanti veditabbaŋ (p. 077) yathā ‘nihantvāna tamaŋ sabbaŋ, ādicco nabhamuggato’ ti. Sāyevāti yā lokuttarasamādhiphusanā laddhā, sāyeva. Paramaniyāmatāti paramā uttamā magganiyāmatā.

146. Visesananti puthujjanehi visesakaŋ visiţţhabhāvasādhakaŋ. Ekaŋsikāti ‘sammāsambuddho bhagavā, svākkhāto dhammo, suppaţipanno sangho’ ti ekaŋsagāhavatī ratanattaye nibbicikicchā. Abhisamaye visesiyāti saccapaţivedhavasena visesaŋ patvā. ‘Visesinī’ tipi paţhanti, abhisamayahetu visesavatīti attho. Asaŋsayāti soļasavatthukāya aţţhavatthukāya ca vicikicchāya pahīnattā apagatasaŋsayā. ‘Asaŋsiyā’ ti keci paţhanti. Bahujanapūjitāti sugatīhi parehi patthanīyaguņāti attho. Khiđđāratinti khiđđābhūtaŋ ratiŋ, atha vā khiđđañca ratiñca khiđđāvihārañca ratisukhañca.

147. Amatadasamhīti amatadasā nibbānadassāvinī amhi. Dhammaddasāti catusaccadhammaŋ diţţhavatī. Sotāpannāti ariyamaggasotaŋ ādito pattā. Na ca pana matthi duggatīti na ca pana me atthi duggati avinipātadhammattā.

148. Pāsādiketi pasādāvahe. Kusalarateti kusale anavajjadhamme nibbāne rate. Bhikkhavoti bhikkhū namassituŋ upāgaminti yojanā. Samaņasamāgamaŋ sivanti samaņānaŋ samitapāpānaŋ buddhabuddhasāvakānaŋ sivañca dhammaŋ khemaŋ samāgamaŋ sangamaŋ payirupāsituŋ upāgaminti sambandho. Sirimato dhammarājinoti bhummatthe sāmivacanaŋ. Sirimati dhammarājinīti attho. Evameva ca keci paţhanti.

149. Muditamanamhīti moditamanā amhi. Pīņitāti tuţţhā, pītirasavasena vā tittā. Naravaradammasārathinti naravaro ca so aggapuggalattā, dammānaŋ dametabbānaŋ veneyyānaŋ nibbānābhimukhaŋ sāraņato dammasārathi cāti naravaradammasārathi, taŋ. Paramahitānukampakanti paramena uttamena hitena sabbasattānaŋ anukampakaŋ.

Evaŋ (p. 078) sirimā devadhītā attano laddhipavedanamukhena ratanattaye pasādaŋ pavedetvā bhagavantaŋ bhikkhusanghañca vanditvā padakkhiņaŋ katvā devalokameva gatā. Bhagavā tameva otiņņavatthuŋ aţţhuppattiŋ katvā dhammaŋ desesi, desanāpariyosāne ukkaņţhitabhikkhu arahattaŋ pāpuņi, sampattaparisāyapi sā dhammadesanā sātthikā jātāti.

Sirimāvimānavaņņanā niţţhitā.

17. Kesakārīvimānavaņņanā
Idaŋ vimānaŋ ruciraŋ pabhassaranti kesakārīvimānaŋ. Tassa kā uppatti? Bhagavā bārāņasiyaŋ viharati isipatane migadāye. Tena kho pana samayena sambahulā bhikkhū pubbaņhasamayaŋ nivāsetvā pattacīvaramādāya bārāņasiŋ piņđāya pavisiŋsu. Te aññatarassa brāhmaņassa gehadvārasamīpena gacchanti. Tasmiñca gehe brāhmaņassa dhītā kesakārī nāma gehadvārasamīpe mātu sīsato ūkā gaņhantī te bhikkhū gacchante disvā mātaraŋ āha ‘amma, ime pabbajitā paţhamena yobbanena samannāgatā abhirūpā dassanīyā pāsādikā sukhumālā kenaci pārijuññena anabhibhūtā maññe, kasmā nu kho ime imasmiŋyeva vaye pabbajantī’ ti Taŋ mātā āha ‘atthi, amma, sakyaputto sakyakulā pabbajito buddho loke uppanno, so dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ kevalaparipuņņaŋ, parisuddhaŋ brahmacariyaŋ pakāseti, tassa ime dhammaŋ sutvā pabbajantī’ ti.

Tena ca samayena āgataphalo viññātasāsano aññataro upāsako tāya vīthiyā gacchanto taŋ kathaŋ sutvā tāsaŋ santikaŋ upasankami. Atha naŋ brāhmaņī āha ‘etarahi kho upāsaka bahū kulaputtā mahantaŋ bhogakkhandhaŋ mahantaŋ ñātiparivaţţaŋ pahāya sakyasamaye pabbajanti, te kiŋ nu kho atthavasaŋ sampassantā pabbajantī’ ti? Taŋ sutvā upāsako ‘kāmesu ādīnavaŋ, nekkhamme ca ānisaŋsaŋ sampassantā’ ti vatvā attano ñāņabalānurūpaŋ (p. 079) tamatthaŋ vitthārato kathesi, tiņņañca ratanānaŋ guņe pakāsesi, pañcannaŋ sīlānaŋ diţţhadhammikaŋ samparāyikañca guņānisaŋsaŋ pavedesi. Atha brāhmaņadhītā taŋ ‘kiŋ amhehipi saraņesu ca sīlesu ca patiţţhāya tayā vutte guņānisaŋse adhigantuŋ sakkā’ ti pucchi. So ‘sabbasādhāraņā ime dhammā bhagavatā bhāsitā, kasmā na sakkā’ ti vatvā tassā saraņāni ca sīlāni ca adāsi. Sā gahitasaraņā samādinnasīlā ca hutvā puna āha ‘kiŋ ito uttari aññampi karaņīyaŋ atthī’ ti. So tassā viññubhāvaŋ sallakkhento ‘upanissayasampannā bhavissatī’ ti ñatvā sarīrasabhāvaŋ vibhāvento dvattiŋsākārakammaţţhānaŋ kathetvā kāye virāgaŋ uppādetvā upari aniccatādipaţisaŋyuttāya dhammiyā kathāya saŋvejetvā vipassanāmaggaŋ ācikkhitvā gato. Sā tena vuttanayaŋ sabbaŋ manasi katvā paţikūlamanasikāre samāhitacittā vipassanaŋ paţţhapetvā upanissayasampattiyā na cirasseva sotāpattiphale patiţţhahi. Athāparena samayena kālaŋ katvā sakkassa devarañño paricārikā hutvā nibbatti, satasahassañcassā accharāparivāro ahosi. Taŋ sakko devarājā disvā acchariyabbhutacittajāto pamuditahadayo–

150. ‘Idaŋ vimānaŋ ruciraŋ pabhassaraŋ, veļuriyathambhaŋ satataŋ sunimmitaŋ.

Suvaņņarukkhehi samantamotthataŋ, ţhānaŋ mamaŋ kammavipākasambhavaŋ.

151. ‘Tatrūpapannā purimaccharā imā, sataŋ sahassāni sakena kammunā.

Tuvaŋsi ajjhupagatā yasassinī, obhāsayaŋ tiţţhasi pubbadevatā.

152. ‘Sasī adhiggayha yathā virocati, nakkhattarājāriva tārakāgaņaŋ.

Tatheva tvaŋ accharāsangaņaŋ imaŋ, daddallamānā yasasā virocasi.

153. ‘Kuto (p. 080) nu āgamma anomadassane, upapannā tvaŋ bhavanaŋ mamaŋ idaŋ.

Brahmaŋva devā tidasā sahindakā, sabbe na tappāmase dassanena tan’ ti.–

Catūhi gāthāhi tāya katakammaŋ pucchi.

150. Tattha idaŋ vimānanti yasmiŋ vimāne sā devatā uppannā, taŋ attano vimānaŋ sandhāyāha. Satatanti sabbakālaŋ ruciraŋ pabhassaranti yojanā. Satatanti vā sammātataŋ, ativiya vitthiņņanti attho. Samantamotthatanti samantato avatthataŋ chāditaŋ. Ṭhānanti vimānameva sandhāya vadati. Tañhi tiţţhanti ettha katapuññāti ţhānanti vuccati. Kammavipākasambhavanti kammavipākabhāvena sambhūtaŋ, kammavipākena vā saha sambhūtaŋ. Mamanti idaŋ mama ţhānaŋ mama kammavipākasambhavanti dvīhipi padehi yojetabbaŋ.

151. Tatrūpapannāti gāthāya ayaŋ sankhepattho– tatra tasmiŋ yathāvutte vimāne upapannāti nibbattā pageva uppannattā pubbadevatā imā purimā accharāyo parimāņato sataŋ sahassāni. Tuvaŋsīti tvaŋ asi sakena kammunā ajjhupagatā upapannā. Yasassinīti parivārasampannā, teneva sakena kammunā kammānubhāvena obhāsayantī virocamānā tiţţhasīti.

152. Idāni tameva obhāsanaŋ upamāya vibhāvento ‘sasī’ ti gāthamāha. Tassattho– yathā sasalañchanayogena ‘sasī’ ti, nakkhattehi adhikaguņatāya ‘nakkhattarājā’ ti ca laddhanāmo cando sabbaŋ tārakāgaņaŋ adhiggayha abhibhavitvā virocati virājati, tatheva tvaŋ imaŋ accharānaŋ devakaññānaŋ gaņaŋ samūhaŋ attano yasasā daddallamānā ativiya vijjotamānā virocasīti. Ettha ca ‘imā’ ti ‘iman’ ti ca nipātamattaŋ. Keci pana ‘nakkhattarājāriva tārāgaņaŋ tatheva tvan’ ti paţhanti.

153. Idāni tassā devatāya purimabhavaŋ tattha katapuññañca pucchanto ‘kuto nu āgammā’ ti gāthamāha. Tattha kuto nu āgammāti kuto (p. 081) nu bhavato kuto nu puññakammato kāraņabhūtato idaŋ mama bhavanaŋ āgamma bhadde anomadassane sabbangasobhane tvaŋ upapannā uppattigahaņavasena upagatā. ‘Anomadassane’ ti vuttamevatthaŋ upamāya pakāsento ‘brahmaŋva devā tidasā sahindakā, sabbe na tappāmase dassanena tan’ ti āha. Tattha yathā brahmānaŋ sahampatiŋ sanankumāraŋ vā upagataŋ saha indenāti sahindakā tāvatiŋsā devā passantā dassanena na tappanti, evaŋ tava dassanena mayaŋ sabbe devā na tappāmaseti attho.

Evaŋ pana sakkena devānamindena pucchitā sā devatā tamatthaŋ pakāsentī–

154. ‘Yametaŋ sakka anupucchase mamaŋ, kuto cutā tvaŋ idha āgatāti.

Bārāņasī nāma puratthi kāsinaŋ, tattha ahosiŋ pure kesakārikā.

155. ‘Buddhe ca dhamme ca pasannamānasā, sanghe ca ekantagatā asaŋsayā.

Akhaņđasikkhāpadā āgatapphalā, sambodhidhamme niyatā anāmayā’ ti.–

Gāthadvayamāha.

154-5. Tattha yametanti yaŋ etaŋ pañhanti attho. Anupucchaseti anukūlabhāvena pucchasi. Mamanti maŋ. Puratthīti puraŋ atthi. Kāsinanti kāsiraţţhassa. Kesakārikāti purimattabhāve attano nāmaŋ vadati. Buddhe ca dhamme cāti-ādinā attano puññaŋ vibhāveti.

Puna sakko tassā taŋ puññasampattiñca dibbasampattiñca anumodamāno–

156. ‘Tantyābhinandāmase (p. 082) svāgatañca te,

Dhammena ca tvaŋ yasasā virocasi.

Buddhe ca dhamme ca pasannamānase,

Sanghe ca ekantagate asaŋsaye.

Akhaņđasikkhāpade āgatapphale,

Sambodhidhamme niyate anāmaye’ ti.– Āha.

156. Tattha tantyābhinandāmaseti taŋ te duvidhampi sampattiŋ abhinandāma anumodāma. Svāgatañca teti tuyhañca idhāgamanaŋ svāgataŋ, amhākaŋ pītisomanassasaŋvaddhanameva. Sesaŋ vuttanayamevāti.

Taŋ pana pavattiŋ sakko devarājā āyasmato mahāmoggallānattherassa kathesi, thero bhagavato nivedesi. Bhagavā tamatthaŋ aţţhuppattiŋ katvā sampattaparisāya dhammaŋ desesi. Sā desanā sadevakassa lokassa sātthikā jātāti.

Kesakārīvimānavaņņanā niţţhitā.

Iti paramatthadīpaniyā khuddaka-aţţhakathāya vimānavatthusmiŋ

Sattarasavatthupaţimaņđitassa paţhamassa pīţhavaggassa

Atthavaņņanā niţţhitā.

2. Cittalatāvaggo

1. Dāsivimānavaņņanā
Dutiyavagge api sakkova devindoti dāsivimānaŋ. Tassa kā uppatti? Bhagavati jetavane viharante sāvatthivāsī aññataro upāsako sambahulehi upāsakehi saddhiŋ sāyanhasamayaŋ vihāraŋ gantvā dhammaŋ sutvā parisāya vuţţhitāya bhagavantaŋ upasankamitvā ‘ito paţţhāya ahaŋ, bhante, sanghassa cattāri niccabhattāni dassāmī’ ti āha. Atha naŋ bhagavā tadanucchavikaŋ (p. 083) dhammakathaŋ kathetvā vissajjesi. So ‘mayā, bhante, sanghassa cattāri niccabhattāni paññattāni. Sve paţţhāya ayyā mama gehaŋ āgacchantū’ ti bhattuddesakassa ārocetvā attano gehaŋ gantvā dāsiyā tamatthaŋ ācikkhitvā ‘tattha tayā niccakālaŋ appamattāya bhavitabban’ ti āha. Sā ‘sādhū’ ti sampaţicchi. Pakatiyāva sā saddhāsampannā puññakāmā sīlavatī, tasmā divase divase kālasseva uţţhāya paņītaŋ annapānaŋ paţiyādetvā bhikkhūnaŋ nisīdanaţţhānaŋ susammaţţhaŋ suparibhaņđakaŋ katvā āsanāni paññāpetvā bhikkhū upagate tattha nisīdāpetvā vanditvā gandhapupphadhūpadīpehi pūjetvā sakkaccaŋ parivisati.

Athekadivasaŋ bhikkhū katabhattakicce upasankamitvā vanditvā evamāha ‘kathaŋ nu kho, bhante, ito jāti-ādidukkhato parimutti hotī’ ti. Bhikkhū tassā saraņāni ca pañca sīlāni ca datvā kāyasabhāvaŋ pakāsetvā paţikūlamanasikāre niyojesuŋ, apare aniccatāpaţisaŋyuttaŋ dhammakathaŋ kathesuŋ. Sā soļasa vassāni sīlaŋ rakkhantī antarantarā yoniso manasikarontī ekadivasaŋ dhammassavanasappāyaŋ labhitvā ñāņassa ca paripakkattā vipassanaŋ vađđhetvā sotāpattiphalaŋ sacchākāsi. Sā aparena samayena kālaŋ katvā sakkassa devarañño vallabhā paricārikā hutvā nibbatti. Sā saţţhitūriyasahassehi paricariyamānā accharāsatasahassaparivutā mahantaŋ dibbasampattiŋ anubhavantī pamudā modamānā saparivārā uyyānādīsu vicarati. Taŋ āyasmā mahāmoggallāno heţţhā vuttanayeneva disvā–

157. ‘Api sakkova devindo, ramme cittalatāvane.

Samantā anupariyāsi, nārīgaņapurakkhatā.

Obhāsentī disā sabbā, osadhī viya tārakā.

158. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

159. ‘Pucchāmi (p. 084) taŋ devi mahānubhāve,

Manussabhūtā kimakāsi puññaŋ.

Kenāsi evaŋ jalitānubhāvā,

Vaņņo ca te sabbadisā pabhāsatī’ ti.– Pucchi.

160. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

161. ‘Ahaŋ manussesu manussabhūtā, dāsī ahosiŋ parapessiyā kule.

162. ‘Upāsikā cakkhumato, gotamassa yasassino;

Tassā me nikkamo āsi, sāsane tassa tādino.

163. ‘Kāmaŋ bhijjatuyaŋ kāyo, neva atthettha saņţhanaŋ;

Sikkhāpadānaŋ pañcannaŋ, maggo sovatthiko sivo.

164. ‘Akaņţako agahano, uju sabbhi pavedito;

Nikkamassa phalaŋ passa, yathidaŋ pāpuņitthikā.

165. ‘Āmantanikā raññomhi, sakkassa vasavattino;

Saţţhi tūriyasahassāni, paţibodhaŋ karonti me.

166. ‘Ālambo gaggaro bhīmo, sādhuvādī ca saŋsayo;

Pokkharo ca suphasso ca, vīņāmokkhā ca nāriyo.

167. ‘Nandā ceva sunandā ca, soņadinnā sucimhitā;

Alambusā missakesī ca, puņđarīkāti dāruņī.

168. ‘Eņīphassā suphassā ca, subhaddā muduvādinī.

Etā caññā ca seyyāse, accharānaŋ pabodhikā.

169. ‘Tā maŋ kālenupāgantvā, abhibhāsanti devatā;

Handa naccāma gāyāma, handa taŋ ramayāmase.

170. ‘Nayidaŋ (p. 085) akatapuññānaŋ, katapuññānamevidaŋ;

Asokaŋ nandanaŋ rammaŋ, tidasānaŋ mahāvanaŋ.

171. ‘Sukhaŋ akatapuññānaŋ, idha natthi parattha ca;

Sukhañca katapuññānaŋ, idha ceva parattha ca.

172. ‘Tesaŋ sahabyakāmānaŋ, kattabbaŋ kusalaŋ bahuŋ;

Katapuññā hi modanti, sagge bhogasamangino’ ti. – Devatā vissajjesi.

157. Tattha api sakkova devindoti apisaddo sambhāvanāyaŋ, ivasaddo ikāralopaŋ katvā vutto upamāyaŋ, tasmā yathā nāma sakko devānamindoti attho. Sakkasamabhāvo tissā devatāya parivārasampattidassanatthaŋ vutto. Keci ‘apīti nipātamattan’ ti vadanti. Cittalatāvaneti cittāya nāma devadhītāya puññānubhāvena nibbatte, cittānaŋ vā vicittapupphaphalādivisesayuttānaŋ santānakavalli-ādīnaŋ tattha yebhuyyatāya cittalatāvananti laddhanāme devuyyāne.

161. Parapessiyāti paresaŋ kule tasmiŋ tasmiŋ kicce pesaniyā, paresaŋ veyyāvaccakārīti attho.

162. Tassā #..0076 me nikkamo āsi, sāsane tassa tādinoti tassā dāsiyāpi samānāya pañcahi cakkhūhi cakkhumato buddhassa bhagavato upāsikā hutvā soļasa vassāni sīlaŋ rakkhantiyā kammaţţhānañca manasi karontiyā manasikārānubhāvena me mayhaŋ uppajjamāne sattatiŋsabodhipakkhiyadhammasankhāte iţţhādīsu tādilakkhaņasampattiyā tādino satthu sāsane tappariyāpannoyeva sankilesapakkhato nikkamanena ‘nikkamo’ ti laddhanāmo sammāvāyāmo āsi ahosi uppajji.

163-4. Tassa pana nikkamassa pubbabhāgassa pavattākāraŋ dassetuŋ ‘kāmaŋ bhijjatuyaŋ kāyo, neva atthettha saņţhananti vuttaŋ. Tassattho (p. 086) yadipi me ayaŋ kāyo bhijjatu vinassatu, tattha kiñcimattampi apekkhaŋ akarontī ettha etasmiŋ kammaţţhānānuyoge neva atthi, me vīriyassa saņţhanaŋ sithilīkaraņanti vīriyaŋ samuttejentī vipassanaŋ ussukkāpesinti.

Idāni tathā vipassanaŋ ussukkāpetvā paţiladdhaguņaŋ dassentī–


‘Sikkhāpadānaŋ pañcannaŋ, maggo sovatthiko sivo;


Akaņţako agahano, uju sabbhi pavedito.


Nikkamassa phalaŋ passa, yathidaŋ pāpuņitthikā’ ti. – Āha.

Tatrāyaŋ sankhepattho– yo niccasīlavasena samādinnānaŋ pañcannaŋ sikkhāpadānaŋ sikkhākoţţhāsānaŋ upanissayabhāvena laddhattā tesaŋ paripūritattā ca sikkhāpadānaŋ pañcannaŋ sambandhībhūto, yasmiŋ santāne uppanno, tassa sabbākārena sotthibhāvasampādanato sundaratthabhāvato ca sovatthiko sotthiko, sankilesadhammehi anupaddutattā khemappattihetutāya ca sivo, rāgakaņţakādīnaŋ abhāvena akaņţako, kilesadiţţhiduccaritagahanasamucchedanato agahano, sabbajimhavankakuţilabhāvāpagamahetutāya uju, buddhādīhi sappurisehi pakāsitattā sabbhi pavedito ariyamaggo, taŋ yathā yena upāyabhūtena itthikā dvangulabahalabuddhikāpi samānā pāpuņiŋ, tassa nikkamassa yathāvuttavīriyassa idaŋ phalaŋ passāti sakkaŋ ālapati.

165. Āmantanikā raññomhi, sakkassa vasavattinoti sayaŋvasībhāvena vattanato, dvīsu devalokesu attano vasaŋ issariyaŋ vattetīti vā vasavattī, tassa vasavattino sakkassa devarañño āmantanikā ālāpasallāpayoggā, kīļanakāle vā tena āmantetabbā amhi, nikkamassa vīriyassa phalaŋ passāti yojanā. Ātatavitatādibhedena pañca tūriyangāni dvādasahi pāņibhāgehi ekato pavajjamānāni saţţhi honti, tāni pana sahassamattāni payirupāsanavasena upaţţhitāni sandhāyāha ‘saţţhi tūriyasahassāni, paţibodhaŋ karonti me’ ti. Tattha paţibodhanti pītisomanassānaŋ pabodhanaŋ.

166-8. Ālamboti-ādi (p. 087) tūriyavādakānaŋ devaputtānaŋ ekadesato nāmaggahaņanti vadanti, tūriyānaŋ panetaŋ nāmaggahaņaŋ. Vīņāmokkhādikā devadhītā. Sucimhitāti suddhamihitā, nāmameva vā etaŋ. Muduvādinīti mudunāva vadatīti muduvādinī, mudukaŋ ativiya vādanasīlā, nāmameva vā. Seyyāseti seyyatarā. Accharānanti accharāsu sangīte pāsaŋsatarā. Pabodhikāti pabodhanakarā.

169. Kālenāti yuttappattakālena. Abhibhāsantīti abhimukhā, abhiratā vā hutvā bhāsanti. Yathā ca bhāsanti, taŋ dassetuŋ ‘handa naccāma gāyāma, handa taŋ ramayāmase’ ti vuttaŋ.

170. Idanti idaŋ mayā laddhaţţhānaŋ. Asokanti iţţhakantapiyamanāpānaŋyeva rūpādīnaŋ sambhavato visokaŋ. Tato eva sabbakālaŋ pamodasaŋvaddhanato nandanaŋ. Tidasānaŋ mahāvananti tāvatiŋsadevānaŋ mahantaŋ mahanīyañca uyyānaŋ.

171. Evarūpā dibbasampatti nāma puññakammavasenevāti odissakanayena vatvā panu anodissakanayena dassentī ‘sukhaŋ akatapuññānan’ ti gāthamāha.

172. Puna attanā laddhassa dibbaţţhānassa parehi sādhāraņakāmatāvasena dhammaŋ kathentī ‘tesaŋ sahabyakāmānan’ ti osānagāthamāha. Tesanti tāvatiŋsadevānaŋ. Sahabyakāmānanti sahabhāvaŋ icchantehi, kattu-atthe hi idaŋ sāmivacanaŋ. Saha vāti pavattatīti sahavo, tassa bhāvo sahabyaŋ yathā vīrassa bhāvo vīriyanti.

Evaŋ thero devatāya attano puññakamme āvikate tassā saparivārāya dhammaŋ desetvā devalokato āgantvā taŋ pavattiŋ bhagavato ārocesi. Bhagavā tamatthaŋ aţţhuppattiŋ katvā sampattaparisāya dhammaŋ desesi. Sā desanā sadevakassa lokassa sātthikā ahosīti.

Dāsivimānavaņņanā niţţhitā.

2. Lakhumāvimānavaņņanā
Abhikkantena (p. 088) vaņņenāti lakhumāvimānaŋ. Tassa kā uppatti? Bhagavati bārāņasiyaŋ viharante kevaţţadvāraŋ nāma bārāņasinagarassa ekaŋ dvāraŋ, tassa avidūre niviţţhagāmopi ‘kevaţţadvāran’tveva paññāyittha. Tattha lakhumā nāma ekā itthī saddhā pasannā buddhisampannā tena dvārena pavisante bhikkhū disvā vanditvā attano gehaŋ netvā kaţacchubhikkhaŋ datvā teneva paricayena saddhāya vađđhamānāya āsanasālaŋ kāretvā tattha paviţţhānaŋ bhikkhūnaŋ āsanaŋ upaneti, pānīyaŋ paribhojanīyaŋ upaţţhapeti. Yañca odanakummāsađākādi attano gehe vijjati, taŋ bhikkhūnaŋ deti. Sā bhikkhūnaŋ santike dhammaŋ sutvā saraņesu ca sīlesu ca patiţţhāya samāhitā hutvā vipassanākammaţţhānaŋ uggahetvā vipassanaŋ ussukkāpentī upanissayasampannatāya na cirasseva sotāpattiphale patiţţhahi. Sā aparabhāge kālaŋ katvā tāvatiŋsabhavane mahati vimāne nibbatti, accharāsahassañcassā parivāro ahosi. Sā tattha dibbasampattiŋ anubhavantī pamodamānā vicarati. Taŋ āyasmā mahāmoggallāno devacārikaŋ caranto ‘abhikkantena vaņņenā’ ti-ādigāthāhi pucchīti sabbaŋ vuttanayameva. Tena vuttaŋ–

173. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

174. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

175. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

176. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

177. ‘Kevaţţadvārā (p. 089) nikkhamma, ahu mayhaŋ nivesanaŋ;

Tattha sañcaramānānaŋ, sāvakānaŋ mahesinaŋ.

178. ‘Odanaŋ kummāsaŋ đākaŋ, loņasovīrakañcahaŋ;

Adāsiŋ ujubhūtesu, vippasannena cetasā.

179. ‘Cātuddasiŋ pañcadasiŋ, yā ca pakkhassa aţţhamī.

Pāţihāriyapakkhañca, aţţhangasusamāgataŋ.

180. ‘Uposathaŋ upavasissaŋ, sadā sīlesu saŋvutā;

Saññamā saŋvibhāgā ca, vimānaŋ āvasāmahaŋ.

181. ‘Pāņātipātā viratā, musāvādā ca saññatā;

Theyyā ca aticārā ca, majjapānā ca ārakā.

182. ‘Pañcasikkhāpade ratā, ariyasaccāna kovidā;

Upāsikā cakkhumato, gotamassa yasassino.

183. ‘Tena metādiso vaņņo …pe… vaņņo ca me sabbadisā pabhāsatī’ ti.

Mama ca, bhante, vacanena bhagavato pāde sirasā vandeyyāsi ‘lakhumā nāma, bhante, upāsikā bhagavato pāde sirasā vandatī’ ti. Anacchariyaŋ kho panetaŋ, bhante, yaŋ maŋ bhagavā aññatarasmiŋ sāmaññaphale byākareyya. Taŋ bhagavā sakadāgāmiphale byākāsīti.

177. Tattha kevaţţadvārā nikkhammāti kevaţţadvārato nikkhamanaţţhāne.

178. Đākanti taņđuleyyakādisākabyañjanaŋ. Loņasovīrakanti dhaññarasādīhi bahūhi sambhārehi sampādetabbaŋ ekaŋ pānakaŋ. ‘Ācāmakañjikaloņūdakan’ tipi vadanti.

Pucchāvissajjanāvasāne sā therassa dhammadesanāya sakadāgāmiphalaŋ pāpuņi. Sesaŋ uttarāvidhāne vuttanayānusārena eva veditabbaŋ.

Lakhumāvimānavaņņanā niţţhitā.

3. Ācāmadāyikāvimānavaņņanā
Piņđāya (p. 090) te carantassāti ācāmadāyikāvimānaŋ. Tassa kā uppatti? Bhagavā rājagahe viharati veļuvane kalandakanivāpe. Tena kho pana samayena rājagahe aññataraŋ kulaŋ ahivātarogena upaddutaŋ ahosi. Tattha sabbe janā matā ţhapetvā ekaŋ itthiŋ. Sā gehaŋ gehagatañca sabbaŋ dhanadhaññaŋ chađđetvā maraņabhayabhītā bhittichiddena palātā anāthā hutvā paragehaŋ gantvā tassa piţţhipasse vasati. Tasmiŋ gehe manussā karuņāyantā ukkhali-ādīsu avasiţţhaŋ yāgubhatta-ācāmādiŋ tassā denti. Sā taŋ bhuñjitvā jīvikaŋ kappeti.

Tena ca samayena āyasmā mahākassapo sattāhaŋ nirodhasamāpattiŋ samāpajjitvā tato vuţţhito ‘kaŋ nu kho ahaŋ ajja āhārapaţiggahaņena anuggahessāmi, duggatito ca dukkhato ca mocessāmī’ ti cintento taŋ itthiŋ āsannamaraņaŋ nirayasaŋvattanikañcassā kammaŋ katokāsaŋ disvā ‘ayaŋ mayi gate attanā laddhaŋ ācāmaŋ dassati, teneva nimmānaratidevaloke uppajjissati, evaŋ nirayūpapattito mocetvā handāhaŋ imissā saggasampattiŋ nipphādessāmī’ ti pubbaņhasamayaŋ nivāsetvā pattacīvaraŋ ādāya tassā nivesanaţţhānābhimukho gacchati. Atha sakko devānamindo aññātakavesena anekarasaŋ anekasūpabyañjanaŋ dibbāhāraŋ upanesi. Taŋ ñatvā thero ‘kosiya, tvaŋ katakusalo, kasmā evaŋ karosi, mā duggatānaŋ kapaņānaŋ sampattiŋ vilumpī’ ti paţikkhipitvā tassā itthiyā purato aţţhāsi.

Sā theraŋ disvā ‘ayaŋ mahānubhāvo thero, imassa dātabbayuttakaŋ khādanīyaŋ vā bhojanīyaŋ vā idha natthi, idañca kiliţţhabhājanagataŋ tiņacuņņarajānukiņņaŋ aloņaŋ sītalaŋ apparasaŋ ācāmakañjiyamattaŋ edisassa dātuŋ na ussahāmī’ ti cintetvā ‘aticchathā’ ti āha. Thero ekapadanikkhepamattaŋ apasakkitvā aţţhāsi. Gehavāsino manussā bhikkhaŋ upanesuŋ, thero na sampaţicchati. Sā duggatitthī ‘mameva anuggahatthāya idhāgato, mama santakameva paţiggahetukāmo’ ti ñatvā pasannamānasā ādarajātā taŋ ācāmaŋ therassa patte ākiri. Thero tassā pasādasaŋvaddhanatthaŋ (p. 091) bhuñjanākāraŋ dassesi, manussā āsanaŋ paññāpesuŋ. Thero tattha nisīditvā taŋ ācāmaŋ bhuñjitvā pivitvā onītapattapāņī anumodanaŋ katvā taŋ duggatitthiŋ ‘tvaŋ ito tatiye attabhāve mama mātā ahosī’ ti vatvā gato. Sā tena there atipasādañca uppādetvā tassā rattiyā paţhamayāme kālaŋ katvā nimmānaratīnaŋ devānaŋ sahabyataŋ upapajji. Atha sakko devarājā tassā kālakatabhāvaŋ ñatvā ‘kattha nu kho uppannā’ ti āvajjento tāvatiŋsesu adisvā rattiyā majjhimayāme āyasmantaŋ mahākassapaŋ upasankamitvā tassā nibbattaţţhānaŋ pucchanto–

185. ‘Piņđāya te carantassa, tuņhībhūtassa tiţţhato;

Daliddā kapaņā nārī, parāgāraŋ apassitā.

186. ‘Yā te adāsi ācāmaŋ, pasannā sehi pāņibhi;

Sā hitvā mānusaŋ dehaŋ, kaŋ nu sā disataŋ gatā’ ti. –

Dve gāthā abhāsi.

185. Tattha piņđāyāti piņđapātatthāya. Tuņhībhūtassa tiţţhatoti idaŋ piņđāya caraņākāradassanaŋ, uddissa tiţţhatoti attho. Daliddāti duggatā. Kapaņāti varākī. ‘Daliddā’ ti iminā tassā bhogapārijuññaŋ dasseti, ‘kapaņā’ ti iminā ñātipārijuññaŋ. Parāgāraŋ apassitāti paragehaŋ nissitā, paresaŋ ghare bahipiţţhichadanaŋ nissāya vasantī.

186. Kaŋ nu sā disataŋ gatāti chasu kāmadevalokesu uppajjanavasena kaŋ nāma disaŋ gatā. Iti sakko ‘therena tathā katānuggahā uļārāya dibbasampattiyā bhāginī, na ca dissatī’ ti heţţhā dvīsu devalokesu apassanto saŋsayāpanno pucchati.

Athassa thero–

187. ‘Piņđāya me carantassa, tuņhībhūtassa tiţţhato;

Daliddā kapaņā nārī, parāgāraŋ apassitā.

188. ‘Yā (p. 092) me adāsi ācāmaŋ, pasannā sehi pāņibhi;

Sā hitvā mānusaŋ dehaŋ, vippamuttā ito cutā.

189. ‘Nimmānaratino nāma, santi devā mahiddhikā;

Tattha sā sukhitā nārī, modatācāmadāyikā’ ti. –

Pucchitaniyāmeneva paţivacanaŋ dento tassā nibbattaţţhānaŋ kathesi.

188. Tattha vippamuttāti tato manussadobhaggiyato paramakāruññavuttito vippamuttā apagatā.

189. Modatācāmadāyikāti ācāmamattadāyikā, sāpi nāma pañcame kāmasagge dibbasampattiyā modati, passa tāva khettasampattiphalanti dasseti.

Puna sakko tassā dānassa mahapphalataŋ mahānisaŋsatañca sutvā taŋ thomento–

190. ‘Aho dānaŋ varākiyā, kassape suppatiţţhitaŋ;

Parābhatena dānena, ijjhittha vata dakkhiņā.

191. ‘Yā mahesittaŋ kāreyya, cakkavattissa rājino;

Nārī sabbangakalyāņī, bhattu cānomadassikā.

Etassācāmadānassa, kalaŋ nāgghati soļasiŋ.

192. ‘Sutaŋ nikkhā sataŋ assā, sataŋ assatarīrathā.

Sataŋ kaññāsahassāni, āmuttamaņikuņđalā.

Etassācāmadānassa, kalaŋ nāgghanti soļasiŋ.

193. ‘Sataŋ hemavatā nāgā, īsādantā urūļhavā;

Suvaņņakacchā mitangā, hemakappanavāsasā.

Etassācāmadānassa, kalaŋ nāgacchanti soļasiŋ.

194. ‘Catunnamapi dīpānaŋ, issaraŋ yodha kāraye;

Etassācāmadānassa, kalaŋ nāgghati soļasin’ ti. – Āha.

190. Tattha (p. 093) ahoti acchariyatthe nipāto. Varākiyāti kapaņiyā. Parābhatenāti parato ānītena, paresaŋ gharato ucchācariyāya laddhenāti attho. Dānenāti dātabbena ācāmamattena deyyadhammena. Ijjhittha vata dakkhiņāti dakkhiņā dānaŋ aho nipphajjittha, aho mahapphalā mahājutikā mahāvipphārā ahuvatthāti attho.

191. Idāni ‘itthiratanādīnipi tassa dānassa satabhāgampi sahassabhāgampi na upentī’ ti dassetuŋ ‘yā mahesittaŋ kāreyyā’ ti-ādi vuttaŋ. Tattha sabbangakalyāņīti ‘nātidīghā nātirassā nātikisā nātithūlā nātikāļī nāccodātā atikkantā mānusavaņņaŋ appattā dibbavaņņan’ ti evaŋ vuttehi sabbehi angehi kāraņehi, sabbehi vā angapaccangehi kalyāņī sobhanā sundarā. Bhattu cānomadassikāti sāmikassa alāmakadassanā sātisayaŋ dassanīyā pāsādikā. Etassācāmadānassa, kalaŋ nāgghati soļasinti etassa etāya dinnassa ācāmadānassa phalaŋ soļasabhāgaŋ katvā tato ekaŋ bhāgaŋ puna soļasabhāgaŋ katvā gahitabhāgasankhātaŋ soļasiŋ kalaŋ cakkavattirañño itthiratanabhāvopi nāgghati nānubhoti na pāpuņāti. ‘Suvaņņassa pañcadasadharaņaŋ nikkhan’ ti vadanti, ‘satadharaņan’ ti apare.

193. Hemavatāti himavati jātā, hemavatajātikā vā. Te hi mahantā thāmajavasampannā ca honti. Īsādantāti rathīsāsadisadantā, thokaŋyeva avanatadantāti attho. Tena visālakadāţhībhāvaŋ nivāreti. Urūļhavāti thāmajavaparakkamehi brūhanto, mahantaŋ yuddhakiccaŋ vahituŋ samatthāti attho. Suvaņņakacchāti hemamayagīveyyakapaţimukkā. Kacchasīsena hi sabbaŋ hatthiyoggaŋ vadati. Hemakappanavāsasāti suvaņņakhacitagajattharaņakankanādihatthālankārasampannā.

194. Catunnamapi dīpānaŋ issaranti dvisahassaparittadīpaparivārānaŋ jambudīpādīnaŋ catunnaŋ mahādīpānaŋ issariyaŋ. Tena sattaratanasamujjalaŋ sakalaŋ cakkavattisiriŋ vadati. Yaŋ panettha, taŋ heţţhā vuttanayameva.

Idha (p. 094) sakkena devarājena attanā ca vuttaŋ sabbaŋ āyasmā mahākassapatthero bhagavato ārocesi. Bhagavā taŋ aţţhuppattiŋ katvā sampattaparisāya vitthārena dhammaŋ desesi. Sā desanā mahājanassa sātthikā ahosīti.

Ācāmadāyikāvimānavaņņanā niţţhitā.

4. Caņđālivimānavaņņanā
Caņđāli vanda pādānīti caņđālivimānaŋ. Tassa kā uppatti? Bhagavā rājagahe viharanto paccūsavelāyaŋ buddhāciņņaŋ mahākaruņāsamāpattiŋ samāpajjitvā uţţhāya lokaŋ olokento addasa tasmiŋyeva nagare caņđālāvasathe vasantiŋ ekaŋ mahallikaŋ caņđāliŋ khīņāyukaŋ, nirayasaŋvattanikañcassā kammaŋ upaţţhitaŋ. So mahākaruņāya samussāhitamānaso ‘saggasaŋvattanikaŋ kammaŋ kāretvā tenassā nirayūpapattiŋ nisedhetvā sagge patiţţhāpessāmī’ ti cintetvā mahatā bhikkhusanghena saddhiŋ rājagahaŋ piņđāya pavisati. Tena ca samayena sā caņđālī daņđaŋ olubbha nagarato nikkhamantī bhagavantaŋ āgacchantaŋ disvā abhimukhī hutvā aţţhāsi. Bhagavāpi tassā gamanaŋ nivārento viya purato aţţhāsi. Athāyasmā mahāmoggallāno satthu cittaŋ ñatvā tassā ca āyuparikkhayaŋ bhagavato vandanāya taŋ niyojento–

195. ‘Caņđāli vanda pādāni, gotamassa yasassino;

Tameva anukampāya, aţţhāsi isisattamo.

196. ‘Abhippasādehi manaŋ, arahantamhi tādini;

Khippaŋ pañjalikā vanda, parittaŋ tava jīvitan’ ti. – Gāthādvayamāha.

195. Tattha caņđālīti jāti-āgatena nāmena taŋ ālapati. Vandāti abhivādaya. Pādānīti sadevakassa lokassa saraņāni caraņāni (p. 095) Tameva anukampāyāti tameva anuggaņhanatthaŋ, apāyūpapattito nisedhetvā sagge nibbattāpanatthanti adhippāyo. Aţţhāsīti nagarampi apavisitvā ţhito. Isisattamoti lokiyasekkhāsekkhapaccekabuddha-isīhi uttamo ukkaţţhatamo, atha vā buddha-isīnaŋ vipassi-ādīnaŋ sattamoti isisattamo.

196. Abhippasādehi mananti ‘sammāsambuddho bhagavā’ ti tava cittaŋ pasādehi. Arahantamhi tādinīti ārakattā kilesānaŋ, tesaŋyeva arīnaŋ hatattā, saŋsāracakkassa arānaŋ hatattā, paccayānaŋ arahattā, pāpakaraņe rahābhāvā ca arahante, iţţhādīsu tādibhāvappattiyā tādimhi. Khippaŋ pañjalikā vandāti sīghaŋyeva paggahita-añjalikā hutvā vandassu. Kasmāti ce? Parittaŋ tava jīvitanti, idāneva bhijjanasabhāvattā parittaŋ ati-ittaraŋ.

Iti thero gāthādvayena bhagavato guņe pakittento attano ānubhāve ţhatvā tassā ca khīņāyukatāvibhāvanena saŋvejento satthu vandanāya niyojesi. Sā ca taŋ sutvā saŋvegajātā satthari pasannamānasāva hutvā pañcapatiţţhitena vanditvā añjaliŋ katvā namassamānā buddhagatāya pītiyā ekaggacittā hutvā aţţhāsi. Bhagavā ‘alamettakametissā saggūpapattiyā’ ti nagaraŋ pāvisi saddhiŋ bhikkhusanghena. Atha naŋ ekā bhantā gāvī taruņavacchā tato eva abhidhāvantī singena paharitvā jīvitā voropesi. Taŋ sabbaŋ dassetuŋ sangītikārā–

197. ‘Coditā bhāvitattena, sarīrantimadhārinā;

Caņđālī vandi pādāni, gotamassa yasassino.

198. ‘Tamenaŋ avadhī gāvī, caņđāliŋ pañjaliŋ ţhitaŋ;

Namassamānaŋ sambuddhaŋ, andhakāre pabhankaran’ ti.– Gāthādvayamāhaŋsu.

198. Tattha pañjaliŋ ţhitaŋ namassamānaŋ sambuddhanti gatepi bhagavati buddhārammaņāya pītiyā samāhitā hutvā sammukhā viya añjaliŋ paggayha namassamānaŋ (p. 096) ţhitaŋ. Andhakāreti avijjandhakārena sakalena kilesandhakārena ca andhakāre loke. Pabhankaranti ñāņobhāsakaraŋ.

Sā ca tato cutā tāvatiŋsesu nibbatti, accharānaŋ satasahassaŋ cassā parivāro ahosi. Tadaheva ca sā saha vimānena āgantvā vimānato otaritvā āyasmantaŋ mahāmoggallānaŋ upasankamitvā vandi. Tamatthaŋ dassetuŋ–

199. ‘Khīņāsavaŋ vigatarajaŋ anejaŋ, ekaŋ araññamhi raho nisinnaŋ.

Deviddhipattā upasankamitvā, vandāmi taŋ vīra mahānubhāvan’ ti.–

Devatā āha. Taŋ thero pucchi–

200. ‘Suvaņņavaņņā jalitā mahāyasā, vimānamoruyha anekacittā.

Parivāritā accharāsangaņena, kā tvaŋ subhe devate vandase maman’ ti.

200. Tattha jalitāti attano sarīrappabhāya vatthābharaņādīnaŋ obhāsena ca jalantī jotentī Mahāyasāti mahāparivārā. Vimānamoruyhāti vimānato oruyha. Anekacittāti anekavidhacittatāyuttā. Subheti subhaguņe. Mamanti maŋ.

Evaŋ therena pucchitā puna sā–

201. ‘Ahaŋ bhaddante caņđālī, tayā vīrena pesitā;

Vandiŋ arahato pāde, gotamassa yasassino.

202. ‘Sāhaŋ vanditvā pādāni, cutā caņđālayoniyā;

Vimānaŋ sabbato bhaddaŋ, upapannamhi nandane.

203. ‘Accharānaŋ satasahassaŋ, purakkhatvāna tiţţhati;

Tāsāhaŋ pavarā seţţhā, vaņņena yasasāyunā.

204. ‘Pahūtakatakalyāņā (p. 097) sampajānā paţissatā.

Muniŋ kāruņikaŋ loke, taŋ bhante vanditumāgatā’ ti. –

Catasso gāthāyo āha.

201-4. Tattha pesitāti ‘caņđāli, vanda pādānī’ ti-ādinā vandanāya uyyojitā. Yadipi taŋ vandanāmayaŋ puññaŋ pavattikkhaņavasena parittaŋ, khettamahantatāya pana phalamahantatāya ca ativiya mahantamevāti āha ‘pahūtakatakalyāņā’ ti. Tathā buddhārammaņāya pītiyā pavattikkhaņe paññāya satiyā ca visadabhāvaŋ sandhāyāha ‘sampajānā paţissatā’ ti. Puna–

205. ‘Idaŋ vatvāna caņđālī, kataññū katavedinī;

Vanditvā arahato pāde, tatthevantaradhāyathā’ ti.–

Gāthā sangītikārehi ţhapitā.

205. Tattha caņđālīti caņđālībhūtapubbāti katvā vuttaŋ, devaloke ca idamāciņņaŋ, yaŋ manussaloke niruļhasamaññāya vohāro. Sesaŋ vuttanayameva.

Āyasmā pana mahāmoggallāno imaŋ pavattiŋ bhagavato ārocesi. Bhagavā tamatthaŋ aţţhuppattiŋ katvā sampattaparisāya dhammaŋ desesi, sā desanā mahājanassa sātthikā ahosīti.

Caņđālivimānavaņņanā niţţhitā.

5. Bhadditthivimānavaņņanā
Nīlā pītā ca kāļā cāti bhadditthivimānaŋ. Tassa kā uppatti? Bhagavā sāvatthiyaŋ viharati jetavane anāthapiņđikassa ārāme. Tena ca samayena kimilanagare rohako nāma gahapatiputto ahosi saddho pasanno sīlācārasampanno. Tasmiŋyeva ca nagare tena samānamahābhoge kule ekā dārikā ahosi saddhā pasannā (p. 098) pakatiyāpi bhaddatāya bhaddāti nāmena. Atha rohakassa mātāpitaro taŋ kumāriŋ vāretvā tādise kāle taŋ ānetvā āvāhavivāhaŋ akaŋsu. Te ubhopi samaggavāsaŋ vasanti. Sā attano ācārasampattiyā ‘bhadditthī’ ti tasmiŋ nagare pākaţā paññātā ahosi.

Tena ca samayena dve aggasāvakā pañcasatapañcasatabhikkhuparivārā janapadacārikaŋ carantā kimilanagaraŋ pāpuņiŋsu. Rohako tesaŋ tattha gatabhāvaŋ ñatvā somanassajāto there upasankamitvā vanditvā svātanāya nimantetvā dutiyadivase paņītena khādanīyena bhojanīyena saparivāre te santappetvā saputtadāro tehi desitaŋ dhammadesanaŋ sutvā tesaŋ ovāde patiţţhahanto saraņāni gaņhi, pañca sīlāni samādiyi. Bhariyā panassa aţţhamīcātuddasīpannarasīpāţihāriyapakkhesu uposathaŋ upavasi, visesato sīlācārasampannā ahosi devatāhi ca anukampitā. Tāya eva ca devatānukampāya attano upari patitaŋ micchāpavādaŋ nirankatvā suvisuddhasīlācāratāya ativiya loke patthaţayasā ahosi.

Sā hi sayaŋ kimilanagare ţhitā attano sāmikassa vaņijjāvasena takkasilāyaŋ vasantassa, ussavadivase sahāyehi ussāhitassa nakkhattakīļācitte uppanne gharadevatāya attano dibbānubhāvena taŋ tattha netvā sāmikena saha yojitā teneva samāgamena patiţţhitagabbhā hutvā devatāya kimilanagaraŋ paţinītā, anukkamena gabbhinibhāve pākaţe jāte sassu-ādīhi ‘aticārinī’ ti āsankitā, tāya eva devatāya attano ānubhāvena gangāmahoghe kimilanagaraŋ ottharante viya upaţţhāpite attano patibbatābhāvasaŋsūcakena saccādhiţţhānapubbakena sapathena vātavegasamuţţhitavīcijālaŋ gangāmahoghaŋ attano upari āpatitaŋ āyassañca nivattetvā, sāmikena samāgatāpi tena pubbe sassu-ādīhi viya āsankitā takkasilāyaŋ tena dinnaŋ nāmamudditaŋ saññāņañca appentī, taŋ āsankaŋ nirankatvā bhattuno ñātijanassa (p. 099) ca mahājanassa ca sambhāvanīyā jātā. Tena vuttaŋ ‘suvisuddhasīlācāratāya ativiya loke patthaţayasā ahosī’ ti.

Sā aparena samayena kālaŋ katvā tāvatiŋsabhavane uppannā. Atha bhagavati sāvatthito tāvatiŋsabhavanaŋ gantvā pāricchattakamūle paņđukambalasilāyaŋ nisinne, devaparisāya ca bhagavantaŋ upasankamitvā vanditvā ekamantaŋ nisinnāya bhadditthīpi upasankamitvā vanditvā ekamantaŋ aţţhāsi. Atha bhagavā dasasahassilokadhātūsu sannipatitāya devabrahmaparisāya majjhe tāya devatāya katapuññakammaŋ pucchanto–

206. ‘Nīlā pītā ca kāļā ca, mañjiţţhā atha lohitā;

Uccāvacānaŋ vaņņānaŋ, kiñjakkhaparivāritā.

207. ‘Mandāravānaŋ pupphānaŋ, mālaŋ dhāresi muddhani;

Nayime aññesu kāyesa, rukkhā santi sumedhase.

208. ‘Kena kāyaŋ upapannā, tāvatiŋsaŋ yasassinī;

Devate pucchitācikkha, kissa kammassidaŋ phalan’ ti. – Āha.

206-7. Tattha nīlā pītā ca kāļā ca, mañjiţţhā atha lohitāti ettha ca-saddo vuttatthasamuccayo, so nīlā ca pītā cāti-ādinā paccekaŋ yojetabbo. Athāti aññatthe nipāto. Tena odātādike avuttavaņņe sangaņhāti. Iti-saddo luttaniddiţţho veditabbo. Ca-saddo vā avuttatthasamuccayo. Athāti iti-saddatthe nipāto. Uccāvacānaŋ vaņņānanti ettha uccāvacānanti vibhattiyā alopo daţţhabbo, uccāvacavaņņānaŋ nānāvidhavaņņānanti attho. Vaņņānanti vā vaņņavantānaŋ. Kiñjakkhaparivāritāti kiñjakkhehi parivāritānaŋ. Sāmi-atthe hi etaŋ paccattavacanaŋ. Idaŋ vuttaŋ hoti– nīlā ca pītā ca kāļā ca mañjiţţhā ca lohitā ca atha aññe odātādayo cāti imesaŋ vasena uccāvacavaņņānaŋ tathābhūtehiyeva kiñjakkhehi kesarehi parivāritānaŋ vicittasaņţhānāditāya vā uccāvacānaŋ yathāvuttavaņņavantānaŋ mandāravarukkhasambhūtatāya mandāravānaŋ pupphānaŋ mālaŋ tehi kataŋ mālāguņaŋ tvaŋ devate attano sīse dhāresi piļandhasīti.

Yato (p. 100) rukkhato tāni pupphāni, tesaŋ visesavaņņatāya anaññasādhāraņataŋ dassetuŋ ‘nayime aññesu kāyesu, rukkhā santi sumedhase’ ti vuttaŋ. Tattha imeti yathāvuttavaņņasaņţhānādiyuttā pupphavanto rukkhā na santīti yojanā. Kāyesūti devanikāyesu. Sumedhaseti sundarapaññe.

Tattha nīlāti indanīlamahānīlādimaņiratanānaŋ vasena nīlobhāsā. Pītāti puppharāgakakketanapulakādimaņiratanānañceva singīsuvaņņassa ca vasena pītobhāsā. Kāļāti asmaka-upalakādimaņiratanānaŋ vasena kaņhobhāsā. Mañjiţţhāti jotirasagomuttakagomedakādimaņiratanānaŋ vasena mañjiţţhobhāsā. Lohitāti padumarāgalohitankapavāļaratanādīnaŋ vasena lohitobhāsā. Keci pana nīlādipadāni ‘rukkhā’ ti iminā ‘nīlā rukkhā’ ti-ādinā yojetvā vadanti. Rukkhāpi hi nīlādivaņņehi pupphehi sañchannattā nīlādiyogato nīlādivohāraŋ labhantīti tehi ‘nīlā …pe… lohitā …pe… nayime aññesu kāyesu rukkhā santi sumedhaseti, yato tvaŋ uccāvacānaŋ vaņņānaŋ kiñjakkhaparivāritānaŋ mandāravānaŋ pupphānaŋ mālaŋ dhāresī’ ti yojanā kātabbā. Tattha yathādiţţhe vaņņavisesayutte pupphe kittetvā tesaŋ asādhāraņabhāvadassanena rukkhānaŋ āvenikabhāvadassanaŋ paţhamanayo, rukkhānaŋ asādhāraņabhāvadassanena pupphānaŋ āvenikabhāvadassanaŋ dutiyanayo. Paţhamanaye vaņņādayo sarūpena gahitā, dutiyanaye nissayamukhenāti ayametesaŋ viseso.

208. Kenāti kena puññakammena, kāyaŋ tāvatiŋsanti yojanā. Pucchitācikkhāti pucchitā tvaŋ ācikkha kathehi.

Evaŋ bhagavatā pucchitā sā devatā imāhi gāthāhi byākāsi–

209. ‘Bhadditthikāti maŋ aññaŋsu, kimilāyaŋ upāsikā;

Saddhā sīlena sampannā, saŋvibhāgaratā sadā.

210. ‘Acchādanañca bhattañca, senāsanaŋ padīpiyaŋ;

Adāsiŋ ujubhūtesu, vippasannena cetasā.

211. ‘Cātuddasiŋ (p. 101) pañcadasiŋ, yā ca pakkhassa aţţhamī;

Pāţihāriyapakkhañca, aţţhangasusamāgataŋ.

212. ‘Uposathaŋ upavasissaŋ, sadā sīlesu saŋvutā;

Saññamā saŋvibhāgā ca, vimānaŋ āvasāmahaŋ.

213. ‘Pāņātipātā viratā, musāvādā ca saññatā;

Theyyā ca aticārā ca, majjapānā ca ārakā.

214. ‘Pañcasikkhāpade ratā, ariyasaccāna kovidā;

Upāsikā cakkhumato, appamādavihārinī.

Katāvāsā katakusalā tato cutā, sayaŋpabhā anuvicarāmi nandanaŋ.

215. ‘Bhikkhū cāhaŋ paramahitānukampake, abhojayiŋ tapassiyugaŋ mahāmuniŋ.

Katāvāsā katakusalā tato cutā, sayaŋpabhā anuvicarāmi nandanaŋ.

216. ‘Aţţhangikaŋ aparimitaŋ sukhāvahaŋ, uposathaŋ satatamupāvasiŋ ahaŋ.

Katāvāsā katakusalā tato cutā, sayaŋpabhā anuvicarāmi nandanan’ ti.

209-214. Tattha bhadditthikāti maŋ aññaŋsu, kimilāyaŋ upāsikāti ācārasampattiyā saccakiriyāya ubbattamānamahoghanivattanena akhaņđasīlāti sañjātanicchayā bhaddā sundarā ayaŋ itthī, tasmā ‘bhadditthikā upāsikā’ ti ca maŋ kimilanagaravāsino jāniŋsu. Saddhā sīlena sampannāti-ādi heţţhā vuttanayattā uttānatthameva.

Apica ‘saddhā’ ti iminā saddhādhanaŋ, ‘saŋvibhāgaratā, acchādanañca bhattañca, senāsanaŋ padīpiyaŋ. Adāsiŋ ujubhūtesu, vippasannena cetasā’ ti iminā cāgadhanaŋ (p. 102) ‘sīlena sampannā, catuddasiŋ pañcadasiŋ …pe… pañcasikkhāpade ratā’ ti iminā sīladhanaŋ hiridhanaŋ ottappadhanañca, ‘ariyasaccāna kovidā’ ti iminā sutadhanaŋ paññādhanañca dassitanti sā attano sattavidha-ariyadhanapaţilābhaŋ. ‘Upāsikā cakkhumato …pe… anuvicarāmi nandanan’ ti iminā tassa diţţhadhammikaŋ samparāyikañca ānisaŋsaŋ vibhāveti. Tattha katāvāsāti nipphāditasucaritāvāsā. Sucaritakammañhi tadatte āyatiñca sukhāvāsahetutāya ‘sukhavihārassa āvāso’ ti vuccati. Tenāha ‘katakusalā’ ti.

215. Pubbe anāmasitakhettavisesaŋ attano dānamayaŋ puññaŋ vatvā idāni tassa āyatanagatataŋ dassetuŋ ‘bhikkhū cā’ ti-ādi vuttaŋ. Tattha bhikkhūti anavasesabhinnakilesatāya bhikkhū. Paramahitānukampaketi paramaŋ ativiya diţţhadhammikādinā hitena anuggāhake. Abhojayinti paņītena bhojanena bhojesiŋ. Tapassiyuganti uttamena tapasā sabbakilesamalaŋ tāpetvā samucchinditvā ţhitattā tapassibhūtaŋ yugaŋ. Mahāmuninti tato eva mahā-isibhūtaŋ, mahato vā attano visayassa mahanteneva ñāņena munanato paricchindanato mahāmuniŋ. Sabbametaŋ dve aggasāvake sandhāya vadati.

216. Aparimitaŋ sukhāvahanti anunāsikalopaŋ akatvā vuttaŋ. ‘Yāvañcidaŋ, bhikkhave, na sukaraŋ akkhānena pāpuņituŋ yāva sukhā saggā’ ti (ma. ni. 3.255) vacanato bhagavatopi vacanapathātītaparimāņarahitasukhanibbattakaŋ attano vā ānubhāvena aparimitasukhāvahaŋ sukhassa āvahanakaŋ. Satatanti sabbakālaŋ. Taŋ taŋ uposatharakkhaņadivasaŋ ahāpetvā, taŋ taŋ vā uposatharakkhaņadivasaŋ akhaņđaŋ katvā paripuņņaŋ katvā satataŋ vā sabbakālaŋ sukhāvahanti yojanā. Sesaŋ heţţhā vuttanayameva.

Atha bhagavā mātudevaputtappamukhānaŋ dasasahassilokadhātuvāsīnaŋ devabrahmasanghānaŋ tayo māse abhidhammapiţakaŋ desetvā manussalokaŋ āgantvā bhadditthivimānaŋ bhikkhūnaŋ desesi. Sā desanā sampattaparisāya sātthikā ahosīti.

Bhadditthivimānavaņņanā niţţhitā.

6. Soņadinnāvimānavaņņanā
Abhikkantena (p. 103) vaņņenāti soņadinnāvimānaŋ. Tassa kā uppatti? Bhagavā sāvatthiyaŋ viharati jetavane. Tena ca samayena nāļandāyaŋ soņadinnā nāma ekā upāsikā saddhā pasannā bhikkhūnaŋ catūhi paccayehi sakkaccaŋ upaţţhahantī suvisuddhaniccasīlā aţţhangasamannāgataŋ uposathampi upavasati. Sā dhammasavanasappāyaŋ paţilabhitvā upanissayasampannatāya catusaccakammaţţhānaŋ paribrūhantī sotāpannā ahosi. Atha aññatarena rogena phuţţhā kālaŋ katvā tāvatiŋsesu uppajji. Taŋ āyasmā mahāmoggallāno–

217. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

218. ‘Kena tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

219. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.–

Imāhi tīhi gāthāhi paţipucchi.

220. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

221-226. ‘Soņadinnāti maŋ aññaŋsu …pe… gotamassa yasassino.

227. 
‘Tena metādiso vaņņo …pe… vaņņo ca me sabbadisā pabhāsatī’ ti.–

Devatā byākāsi. Taŋ sabbaŋ heţţhā vuttanayameva.

Soņadinnāvimānavaņņanā niţţhitā.

7.Uposathāvimānavaņņanā
Abhikkantena (p. 104) vaņņenāti uposathāvimānaŋ. Idha aţţhuppattiyaŋ sākete uposathā nāma ekā upāsikāti ayameva viseso, sesaŋ anantaravimānasadisaŋ. Tena vuttaŋ–

229-231. ‘Abhikkantena vaņņena …pe…

Vaņņo ca te sabbadisā pabhāsatī’ ti.

232. ‘Sā devatā attamanā …pe… yassa kammassidaŋ phalaŋ’.

233-238. ‘Uposathāti maŋ aññaŋsu, sāketāyaŋ upāsikā …pe…

Upāsikā cakkhumato, gotamassa yasassino.

239. ‘Tena metādiso vaņņo …pe…

Vaņņo ca me sabbadisā pabhāsatī’ ti.–

Devatā byākāsi. Puna attano ekaŋ dosaŋ dassentī –

241. ‘Abhikkhaņaŋ nandanaŋ sutvā, chando me udapajjatha;

Tattha cittaŋ paņidhāya, upapannāmhi nandanaŋ.

242. ‘Nākāsiŋ satthu vacanaŋ, buddhassādiccabandhuno;

Hīne cittaŋ paņidhāya, sāmhi pacchānutāpinī’ ti. – Dve gāthā abhāsi.

233. Tattha uposathāti maŋ aññaŋsūti ‘uposathā’ ti iminā nāmena maŋ manussā jāniŋsu. Sāketāyanti sāketanagare.

241. Abhikkhaņanti abhiņhaŋ. Nandanaŋ sutvāti ‘tāvatiŋsabhavane nandanavanaŋ nāma edisañca edisañcā’ ti tattha nānāvidhaŋ dibbasampattiŋ sutvā. Chandoti tannibbattakapuññakammassa kāraņabhūto kusalacchando, tatrūpapattiyā patthanābhūto taņhāchando vā. Udapajjathāti uppajjittha. Tatthāti tāvatiŋsabhavane, nandanāpadesenapi hi taŋ devalokaŋ vadati. Upapannāmhīti uppannā nibbattā amhi.

242. Nākāsiŋ (p. 105) satthu vacananti ‘nāhaŋ, bhikkhave, appamattakampi bhavaŋ vaņņemī’ ti-ādinā (a. ni. 1.320-321) satthārā vuttavacanaŋ na kariŋ, bhavesu chandarāgaŋ na pajahinti attho. Ādicco gotamagotto, bhagavāpi gotamagottoti sagottatāya vuttaŋ ‘buddhassādiccabandhuno’ ti. Atha vā ādiccassa bandhu ādiccabandhu, bhagavā. Taŋ paţicca tassa ariyāya jātiyā jātattā ādicco vā bandhu etassa orasaputtabhāvatoti ādiccabandhu, bhagavā. Tathā hi vuttaŋ–


‘Yo andhakāre tamasī pabhankaro, verocano maņđalī uggatejo.


Mā rāhu gilī caramantalikkhe, pajaŋ mamaŋ rāhu pamuñca sūriyan’ ti. (saŋ. ni. 1.91).

Hīneti lāmake. Attano bhavābhiratiŋ sandhāya vadati. Sāmhīti sā amhi.

Evaŋ tāya devatāya bhavābhiratinimitte uppannavippaţisāre pavedite thero bhavassa paricchinnāyubhāvavibhāvanamukhena āyatiŋ manussattabhāve ţhatvā vaţţadukkhassa samatikkamo kātuŋ sukaro, sabbaso khīņāsavabhāvo nāma mahānisaŋsoti ca samassāsetuŋ–

243. ‘Kīva ciraŋ vimānamhi, idha vacchasuposathe;

Devate pucchitācikkha, yadi jānāsi āyuno’ ti. –

Gāthamāha. Puna sā–

244. ‘Saţţhi vassasahassāni tisso ca vassakoţiyo.

Idha ţhatvā mahāmuni, ito cutā gamissāmi.

Manussānaŋ sahabyatan’ ti.– Āha.

Puna thero–

245. ‘Mā tvaŋ uposathe bhāyi, sambuddhenāsi byākatā;

Sotāpannā visesayi, pahīnā tava duggatī’ ti.–

Imāya gāthāya samuttejesi.

243-4. Tattha (p. 106) kīva ciranti kittakaŋ addhānaŋ. Idhāti imasmiŋ devaloke, idha vā vimānasmiŋ. Āyu noti āyu, noti nipātamattaŋ. Āyuno vā cirācirabhāvaŋ, atha vā yadi jānāsi āyunoti attho. Mahāmunīti theraŋ ālapati.

245. Mā tvaŋ uposathe bhāyīti bhadde uposathe tvaŋ mā bhāyi. Kasmā? Yasmā sambuddhenāsi byākatā. Kinti? Sotāpannā visesayīti. Maggaphalasaññitaŋ visesaŋ yātā adhigatā, tasmā pahīnā tava sabbāpi duggatīti imampi visesaŋ yātāti visesayi. Sesaŋ vuttanayameva.

Uposathāvimānavaņņanā niţţhitā.

8- 9. Niddā-suniddāvimānavaņņanā
Aţţhamanavamavimānāni rājagahanidānāni. Aţţhuppattiyaŋ yathākkamaŋ ‘niddā nāma upāsikā …pe… gotamassa yasassino. Tena metādiso vaņņo …pe… suniddā nāma upāsikā’ ti vattabbaŋ. Sesaŋ vuttanayameva. Gāthāsupi apubbaŋ natthi. Tathā hi ekaccesu potthakesu pāļi peyyālavasena ţhapitāti. Tena vuttaŋ–

246. ‘Abhikkantena vaņņena …pe…

Vaņņo ca te sabbadisā pabhāsatī’ ti.

247. ‘Sā devatā attamanā …pe… yassa kammassidaŋ phalaŋ’.

248. ‘Niddāti mamaŋ aññaŋsu, rājagahasmiŋ upāsikā …pe…

Gotamassa yasassino.

256. ‘Tena metādiso vaņņo …pe…vaņņo ca me sabbadisā pabhāsatī’ ti.

258. ‘Abhikkantena vaņņena …pe… sabbadisā pabhāsatī’ ti.

261. ‘Sā (p. 107) devatā attamanā …pe….

262. ‘Suniddāti maŋ aññaŋsu, rājagahasmiŋ upāsikā …pe…

Gotamassa yasassino.

268. ‘Tena metādiso vaņņo …pe…

Vaņņo ca me sabbadisā pabhāsatī’ ti.

Niddā-suniddāvimānavaņņanā niţţhitā.

10. Paţhamabhikkhādāyikāvimānavaņņanā
Abhikkantena vaņņenāti bhikkhādāyikāvimānaŋ. Tassa kā uppatti? Bhagavā sāvatthiyaŋ viharati jetavane. Tena ca samayena uttaramadhurāyaŋ aññatarā itthī khīņāyukā hoti apāye uppajjanārahā. Bhagavā paccūsavelāyaŋ mahākaruņāsamāpattito vuţţhāya lokaŋ volokento taŋ itthiŋ apāye uppajjanārahaŋ disvā mahākaruņāya sañcoditamānaso taŋ sugatiyaŋ patiţţhāpetukāmo eko adutiyo madhuraŋ agamāsi. Gantvā pubbaņhasamayaŋ nivāsetvā pattacīvaraŋ ādāya bahinagaraŋ piņđāya pāvisi. Tena samayena sā itthī gehe āhāraŋ sampādetvā ekamante paţisāmetvā ghaţaŋ gahetvā udakatitthaŋ gantvā nhāyitvā ghaţena udakaŋ gahetvā attano gehaŋ gacchantī antarāmagge bhagavantaŋ passitvā ‘api, bhante, piņđo laddho’ ti vatvā ‘labhissāmī’ ti ca bhagavatā vutte aladdhabhāvaŋ ñatvā ghaţaŋ ţhapetvā bhagavantaŋ upasankamitvā vanditvā ‘ahaŋ, bhante, piņđapātaŋ dassāmi, adhivāsethā’ ti āha. Adhivāsesi bhagavā tuņhībhāvena. Sā bhagavato adhivāsanaŋ viditvā paţhamataraŋ gantvā sittasammaţţhe padese āsanaŋ paññāpetvā bhagavato pavesanaŋ udikkhamānā aţţhāsi. Bhagavā gehaŋ pavisitvā paññatte āsane nisīdi. Atha sā bhagavantaŋ bhojesi. Bhagavā katabhattakicco onītapattapāņī tassā anumodanaŋ katvā pakkāmi. Sā anumodanaŋ sutvā anappakaŋ pītisomanassaŋ paţisaŋvedentī yāva cakkhupathasamatikkamā buddhārammaņaŋ pītiŋ avijahantī namassamānā aţţhāsi. Sā (p. 108) katipayadivasātikkameneva kālaŋ katvā tāvatiŋsabhavane nibbatti, accharāsahassañcassā parivāro ahosi. Taŋ āyasmā mahāmoggallāno–

270. ‘Abhikkantena vaņņena …pe… osadhī viya tārakā.

271. ‘Kena tetādiso vaņņo …pe…

Vaņņo ca te sabbadisā pabhāsatī’ ti.– Gāthāhi pucchi.

273. ‘Sā devatā attamanā …pe… yassa kammassidaŋ phalaŋ’.

274. ‘Ahaŋ manussesu manussabhūtā,

Purimāya jātiyā manussaloke.

275. ‘Addasaŋ virajaŋ buddhaŋ, vippasannamanāvilaŋ;

Tassa adāsahaŋ bhikkhaŋ, pasannā sehi pāņibhi.

276. ‘Tena metādiso vaņņo …pe…

Vaņņo ca me sabbadisā pabhāsatī’ ti.–

Devatā byākāsi. Sesaŋ sabbaŋ heţţhā vuttanayattā uttānatthameva.

Paţhamabhikkhādāyikāvimānavaņņanā niţţhitā.

11. Dutiyabhikkhādāyikāvimānavaņņanā
Abhikkantena vaņņenāti dutiyabhikkhādāyikāvimānaŋ. Tassa kā uppatti? Bhagavā rājagahe viharati Tattha aññatarā itthī saddhā pasannā aññataraŋ khīņāsavattheraŋ piņđāya carantaŋ disvā attano gehaŋ pavesetvā bhojanaŋ adāsi. Sā aparena samayena kālaŋ katvā tāvatiŋsabhavane nibbatti. Sesaŋ anantaravimānasadisameva.

278. ‘Abhikkantena (p. 109) vaņņena …pe… sabbadisā pabhāsatī’ ti.

281. ‘Sā devatā attamanā …pe… yassa kammassidaŋ phalaŋ’.

282. ‘Ahaŋ manussesu manussabhūtā …pe…

Vaņņo ca me sabbadisā pabhāsatī’ ti.

Dutiyabhikkhādāyikāvimānavaņņanā niţţhitā.

Iti paramatthadīpaniyā khuddaka-aţţhakathāya vimānavatthusmiŋ

Ekādasavatthupaţimaņđitassa dutiyassa cittalatāvaggassa

Atthavaņņanā niţţhitā.

3. Pāricchattakavaggo

1. Uļāravimānavaņņanā
Pāricchattakavagge uļāro te yaso vaņņoti uļāravimānaŋ. Tassa kā uppatti? Bhagavā rājagahe viharati veļuvane kalandakanivāpe. Tena samayena rājagahe āyasmato mahāmoggallānassa upaţţhākakule ekā dārikā dānajjhāsayā dānasaŋvibhāgaratā ahosi. Sā yaŋ tasmiŋ gehe purebhattaŋ khādanīyabhojanīyaŋ uppajjati, tattha attanā laddhapaţivīsato upađđhaŋ deti, upađđhaŋ attanā paribhuñjati, adatvā pana na bhuñjati, dakkhiņeyye apassantīpi ţhapetvā diţţhakāle deti, yācakānampi detiyeva. Athassā mātā ‘mama dhītā dānajjhāsayā dānasaŋvibhāgaratā’ ti haţţhatuţţhā tassā diguņaŋ bhāgaŋ deti. Dentī ca ekasmiŋ bhāge tāya saŋvibhāge kate puna aparaŋ deti, sā tatopi saŋvibhāgaŋ karotiyeva.

Evaŋ gacchante kāle taŋ vayappattaŋ mātāpitaro tasmiŋyeva nagare aññatarasmiŋ kule kumārassa adaŋsu. Taŋ pana kulaŋ micchādiţţhikaŋ hoti assaddhaŋ appasannaŋ Athāyasmā mahāmoggallāno rājagahe sapadānaŋ (p. 110) piņđāya caramāno tassā dārikāya sasurassa gehadvāre aţţhāsi. Taŋ disvā sā dārikā pasannacittā ‘pavisatha bhante’ ti pavesetvā vanditvā sassuyā ţhapitaŋ pūvaŋ taŋ apassantī ‘tassā kathetvā anumodāpessāmī’ ti vissāsena gahetvā therassa adāsi, thero anumodanaŋ katvā pakkāmi. Dārikā ‘tumhehi ţhapitaŋ pūvaŋ mahāmoggallānattherassa adāsin’ ti sassuyā kathesi. Sā taŋ sutvā ‘kinnāmidaŋ pāgabbhiyaŋ, ayaŋ mama santakaŋ anāpucchitvāva samaņassa adāsī’ ti taŋ kaţataţāyamānā kodhābhibhūtā yuttāyuttaŋ acintentī purato ţhitaŋ musalakhaņđaŋ gahetvā aŋsakūţe pahari. Sā sukhumālatāya parikkhīņāyukatāya ca teneva pahārena balavadukkhābhibhūtā hutvā katipāheneva kālaŋ katvā tāvatiŋsesu nibbatti. Tassā satipi aññasmiŋ sucaritakamme therassa katadānameva sātisayaŋ hutvā upaţţhāsi. Taŋ āyasmā mahāmoggallāno heţţhā vuttanayeneva gantvā–

286. ‘Uļāro te yaso vaņņo, sabbā obhāsate disā;

Nāriyo naccanti gāyanti, devaputtā alankatā.

287. ‘Modenti parivārenti, tava pūjāya devate;

Sovaņņāni vimānāni, tavimāni sudassane.

288. ‘Tuvaŋsi issarā tesaŋ, sabbakāmasamiddhinī;

Abhijātā mahantāsi, devakāye pamodasi.

Devate pucchitācikkha, kissa kammassidaŋ phalan’ ti. –

Tīhi gāthāhi pucchi.

286. Tattha yasoti parivāro. Vaņņoti vaņņanibhā sarīrobhāso. ‘Uļāro’ ti pana visesetvā vuttattā tassā devatāya parivārasampatti ca vaņņasampatti ca vuttā hoti. Tāsu ‘uļāro te vaņņo’ ti sankhepato vuttaŋ vaņņasampattiŋ visayavasena vitthārato dassetuŋ ‘sabbā obhāsate disā’ ti vatvā ‘uļāro te yaso’ ti vuttaŋ parivārasampattiŋ vatthuvasena vitthārato dassetuŋ ‘nāriyo naccantī’ ti-ādi (p. 111) vuttaŋ. Tattha sabbā obhāsate disāti sabbāsu disāsu vijjotate, sabbā vā disā obhāsayate, vijjotayatīti attho. ‘Obhāsate’ ti padassa ‘obhāsante’ ti keci vacanavipallāsena atthaŋ vadanti, tehi ‘vaņņenā’ ti vibhatti vipariņāmetabbā. Vaņņenāti ca hetumhi karaņavacanaŋ, vaņņena hetubhūtenāti attho. ‘Sabbā disā’ ti ca jātivasena disāsāmaññe apekkhite vacanavipallāsenapi payojanaŋ natthi. Nāriyoti etthāpi ‘alankatā’ ti padaŋ ānetvā sambandhitabbaŋ. Devaputtāti ettha ca-saddo luttaniddiţţho. Tena nāriyo devaputtā cāti samuccayo veditabbo.

287. Modentīti pamodayanti. Pūjāyāti pūjanatthaŋ pūjānimittaŋ vā, naccanti gāyantīti yojanā. Tavimānīti tava imāni.

288. Sabbakāmasamiddhinīti sabbehi pañcahi kāmaguņehi, sabbehi vā tayā kāmitehi icchitehi vatthūhi samiddhā. Abhijātāti sujātā. Mahantāsīti mahatī mahānubhāvā asi. Devakāye pamodasīti imasmiŋ devanikāye dibbasampattihetukena paramena pamodanena pamodasi.

Evaŋ therena pucchitā sā devatā tamatthaŋ vissajjesi–

289. ‘Ahaŋ manussesu manussabhūtā, purimāya jātiyā manussaloke.

Dussīlakule suņisā ahosiŋ, assaddhesu kadariyesu ahaŋ.

290. ‘Saddhā sīlena sampannā, saŋvibhāgaratā sadā;

Piņđāya caramānassa, apūvaŋ te adāsahaŋ.

291. ‘Tadāhaŋ sassuyācikkhiŋ, “samaņo āgato idha.

Tassa adāsahaŋ pūvaŋ, pasannā sehi pāņibhi”.

292. ‘Itissā sassu paribhāsi, avinītāsi tvaŋ vadhu;

Na maŋ sampucchituŋ icchi, “samaņassa dadāmahaŋ”.

293. ‘Tato (p. 112) me sassu kupitā, pahāsi musalena maŋ;

Kūţangacchi avadhi maŋ, nāsakkhiŋ jīvituŋ ciraŋ.

294. ‘Ahaŋ kāyassa bhedā, vippamuttā tato cutā;

Devānaŋ tāvatiŋsānaŋ, upapannā sahabyataŋ.

295. ‘Tena metādiso vaņņo …pe…

Vaņņo ca me sabbadisā pabhāsatī’ ti.

289. Tattha assaddhesūti ratanattayasaddhāya kammaphalasaddhāya ca abhāvena assaddhesu, thaddhamacchariyatāya kadariyesu sassu-ādīsu ahaŋ saddhā sīlena sampannā ahosinti yojanā.

290-1. Apūvanti kapallapūvaŋ. Teti nipātamattaŋ. Sassuyā ācikkhiŋ gahitabhāvañāpanatthañca anumodanatthañcāti adhippāyo.

292. Itissāti ettha assāti nipātamattaŋ. Samaņassa dadāmahanti ahaŋ samaņassa apūvaŋ dadāmīti. Yasmā na maŋ sampucchituŋ icchi, tasmā tvaŋ vadhu avinītāsīti sassu paribhāsīti yojanā.

293. Pahāsīti pahari. Kūţangacchi avadhi manti ettha kūţanti aŋsakūţaŋ vuttaŋ purimapadalopena, kūţameva anganti kūţangaŋ, taŋ chindatīti kūţangacchi. Evaŋ kodhābhibhūtā hutvā maŋ avadhi, mama aŋsakūţaŋ chindi, teneva upakkamena matattā maŋ māresīti attho. Tenāha ‘nāsakkhiŋ jīvituŋ ciran’ ti.

294. Vippamuttāti tato dukkhato suţţhu muttā. Sesaŋ vuttanayameva.

Uļāravimānavaņņanā niţţhitā.

2. Ucchudāyikāvimānavaņņanā
Obhāsayitvā (p. 113) pathaviŋ sadevakanti ucchudāyikāvimānaŋ. Tassa kā uppatti? Bhagavā rājagahe viharatīti-ādi sabbaŋ anantaravimāne vuttasadisaŋ. Ayaŋ pana viseso– idha ucchu dinnā, sassuyā ca pīţhakena pahaţā, tankhaņaññeva matā tāvatiŋsesu uppannā, tassaŋyeva rattiyaŋ therassa upaţţhānaŋ āgatā, kevalakappaŋ gijjhakūţaŋ cando viya sūriyo viya ca obhāsentī theraŋ vanditvā pañjalikā namassamānā ekamantaŋ aţţhāsi. Atha naŋ thero–

296. ‘Obhāsayitvā pathaviŋ sadevakaŋ, atirocasi candimasūriyā viya.

Siriyā ca vaņņena yasena tejasā, brahmāva deve tidase sahindake.

297. ‘Pucchāmi taŋ uppalamāladhārinī, āveļinī kañcanasannibhattace.

Alankate uttamavatthadhārinī, kā tvaŋ subhe devate vandase mamaŋ.

298. ‘Kiŋ tvaŋ pure kammamakāsi attanā, manussabhūtā purimāya jātiyā.

Dānaŋ suciņņaŋ atha sīlasaŋyamaŋ, kenūpapannā sugatiŋ yasassinī.

Devate pucchitācikkha, kissa kammassidaŋ phalan’ ti. –

Imāhi gāthāhi pucchi.

296-7. Tattha obhāsayitvā pathaviŋ sadevakanti candimasūriyarasmisammissehi sinerupassaviniggatehi pabhāvisarehi vijjotayamānatāya devena ākāsena sahāti sadevakaŋ upagatabhūmibhāgabhūtaŋ imaŋ pathaviŋ vijjotetvā, ekobhāsaŋ ekapajjotaŋ katvāti attho. Obhāsayitvā pathaviŋ candimasūriyā viyāti yojanā. Atirocasīti atikkamitvā rocasi. Taŋ pana atirocanaŋ kena kiŋ viya kena vāti āha (p. 114) ‘siriyā’ ti-ādi. Tattha siriyāti sobhaggādisobhāvisesena. Tejasāti attano ānubhāvena. Āveļinīti ratanamayapupphāveļavatī.

Evaŋ therena pucchitā devatā imāhi gāthāhi vissajjesi–

299. ‘Idāni bhante imameva gāmaŋ, piņđāya amhākaŋ gharaŋ upāgami.

Tato te ucchussa adāsi khaņđikaŋ, pasannacittā atulāya pītiyā.

300. ‘Sassu ca pacchā anuyuñjate mamaŋ, kahaŋ nu ucchuŋ vadhuke avākiri.

Na chađđitaŋ no pana khāditaŋ mayā, santassa bhikkhussa sayaŋ adāsahaŋ.

301. ‘Tuyhaŋ nvidaŋ issariyaŋ atho mama, itissā sassu paribhāsate mamaŋ.

Pīţhaŋ gahetvā pahāraŋ adāsi me, tato cutā kālakatāmhi devatā.

302. ‘Tadeva kammaŋ kusalaŋ kataŋ mayā, sukhañca kammaŋ anubhomi attanā.

Devehi saddhiŋ paricārayāmahaŋ, modāmahaŋ kāmaguņehi pañcahi.

303. ‘Tadeva kammaŋ kusalaŋ kataŋ mayā, sukhañca kammaŋ anubhomi attanā.

Devindaguttā tidasehi rakkhitā, samappitā kāmaguņehi pañcahi.

304. ‘Etādisaŋ puññaphalaŋ anappakaŋ, mahāvipākā mama ucchudakkhiņā.

Devehi saddhiŋ paricārayāmahaŋ, modāmahaŋ kāmaguņehi pañcahi.

305. ‘Etādisaŋ (p. 115) puññaphalaŋ anappakaŋ, mahājutikā mama ucchudakkhiņā.

Devindaguttā tidasehi rakkhitā, sahassanettoriva nandane vane.

306. ‘Tuvañca bhante anukampakaŋ viduŋ, upecca vandiŋ kusalañca pucchisaŋ.

Tato te ucchussa adāsi khaņđikaŋ, pasannacittā atulāya pītiyā’ ti.

299. Tattha idānīti anantarātītadivasattā āha, adhunāti attho. Imameva gāmanti imasmiŋyeva gāme, rājagahaŋ sandhāya vadati. Vuttañhi ‘gāmopi nigamopi nagarampi “gāmo” icceva vuccatī’ ti. Bhummatthe cetaŋ upayogavacanaŋ. Upāgamīti upagato ahosi. Atulāyāti anupamāya, appamāņāya vā.

300. Avākirīti apanesi chađđesi, vināsesi vā. Santassāti sādhurūpassa santakilesassa parissamamappattassa vā.

301. Tuyhaŋ nūti nu-saddo anattamanatāsūcane nipāto, so ‘mamā’ ti etthāpi ānetvā yojetabbo ‘mama nū’ ti. Idaŋ issariyanti gehe ādhipaccaŋ sandhāyāha. Tato cutāti tato manussalokato cutā. Yasmā ţhitaţţhānato apagatāpi ‘cutā’ ti vuccati, tasmā cutiŋ visesetuŋ ‘kālakatā’ ti vuttaŋ. Kālakatāpi ca na yattha katthaci nibbattā, apica kho devattaŋ upagatāti dassentī āha ‘amhi devatā’ ti.

302. Tadeva kammaŋ kusalaŋ kataŋ mayāti tadeva ucchukhaņđadānamattaŋ kusalaŋ kammaŋ kataŋ mayā, aññaŋ na jānāmīti attho. Sukhañca kammanti sukhañca kammaphalaŋ. Kammaphalañhi idha ‘kamman’ ti vuttaŋ uttarapadalopena, kāraņopacārena vā ‘kusalānaŋ, bhikkhave, dhammānaŋ samādānahetu (p. 116) evamidaŋ puññaŋ pavađđhati (dī. ni. 3.80). Anubhomi sakaŋ puññan’ ti (vi. va. 133) ca ādīsu viya. Kammanti vā karaņatthe upayogavacanaŋ, kammenāti attho. Kamme vā bhavaŋ kammaŋ yathā kammanti. Atha vā kāmetabbatāya kammaŋ. Tañhi sukharajanīyabhāvato kāmūpasaŋhitaŋ kāmetabbanti kamanīyaŋ. Attanāti attanā eva, sayaŋvasitāya seribhāvena sayamevāti attho. Paricārayāmahaŋ attānanti purimagāthāya ‘attanā’ ti vuttaŋ padaŋ vibhattivipariņāmena ‘attānan’ ti yojetabbaŋ.

303-5. Devindaguttāti devindena sakkena guttā, devindo viya vā guttā mahāparivāratāya. Samappitāti suţţhu appitā samannāgatā. Mahāvipākāti vipulaphalā. Mahājutikāti mahātejā, mahānubhāvāti attho.

306. Tuvanti taŋ. Anukampakanti kāruņikaŋ. Vidunti sappaññaŋ, sāvakapāramiyā matthakaŋ pattanti attho. Upeccāti upagantvā. Vandinti pañcapatiţţhitena abhivādayiŋ. Kusalañca ārogya pucchisaŋ apucchiŋ, atulāya pītiyā idañca kusalaŋ anussarāmīti adhippāyo. Sesaŋ heţţhā vuttanayameva.

Ucchudāyikāvimānavaņņanā niţţhitā.

3. Pallankavimānavaņņanā
Pallankaseţţhe maņisoņņacitteti pallankavimānaŋ. Tassa kā uppatti? Bhagavā sāvatthiyaŋ viharati jetavane. Tena ca samayena sāvatthiyaŋ aññatarassa upāsakassa dhītā kulapadesādinā sadisassa tattheva aññatarassa kulaputtassa dinnā, sā ca hoti akkodhanā sīlācārasampannā patidevatā samādinnapañcasīlā, uposathe sakkaccaŋ uposathasīlāni ca rakkhati. Sā aparabhāge kālaŋ katvā tāvatiŋsesu uppajji. Taŋ āyasmā mahāmoggallānatthero heţţhā vuttanayeneva gantvā–

307. ‘Pallankaseţţhe (p. 117) maņisoņņacitte, pupphābhikiņņe sayane uļāre.

Tatthacchasi devi mahānubhāve, uccāvacā iddhi vikubbamānā.

308. ‘Imā ca te accharāyo samantato, naccanti gāyanti pamodayanti.

Deviddhipattāsi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.–

Gāthāhi pucchi.

Sāpissa imāhi gāthāhi byākāsi–

309. ‘Ahaŋ manussesu manussabhūtā, ađđhe kule suņisā ahosiŋ.

Akkodhanā bhattu vasānuvattinī, uposathe appamattā ahosiŋ.

310. ‘Manussabhūtā daharā apāpikā, pasannacittā patimābhirādhayiŋ.

Divā ca ratto ca manāpacārinī, ahaŋ pure sīlavatī ahosiŋ.

311. ‘Pāņātipātā viratā acorikā, saŋsuddhakāyā sucibrahmacārinī.

Amajjapā no ca musā abhāņiŋ, sikkhāpadesu paripūrakārinī.

312. ‘Cātuddasiŋ pañcadasiŋ, yā ca pakkhassa aţţhamī;

Pāţihāriyapakkhañca, pasannamānasā ahaŋ.

313. ‘Aţţhangupetaŋ (p. 118) anudhammacārinī, uposathaŋ pītimanā upāvasiŋ.

Imañca ariyaŋ aţţhangavarehupetaŋ, samādiyitvā kusalaŋ sukhudrayaŋ.

Patimhi kalyāņī vasānuvattinī, ahosiŋ pubbe sugatassa sāvikā.

314. ‘Etādisaŋ kusalaŋ jīvaloke, kammaŋ karitvāna visesabhāginī.

Kāyassa bhedā abhisamparāyaŋ, deviddhipattā sugatimhi āgatā.

315. ‘Vimānapāsādavare manorame, parivāritā accharāsangaņena.

Sayaŋpabhā devagaņā ramenti maŋ, dīghāyukiŋ devavimānamāgatan’ ti.

307. Tattha pallankaseţţheti pallankavare uttamapallanke. Taŋyevassa seţţhataŋ dassetuŋ ‘maņisoņņacitte’ ti vuttaŋ, vividharatanaraŋsijālasamujjalehi maņīhi ceva suvaņņena ca vicitte ‘tatthā’ ti ‘sayane’ ti ca vutte sayitabbaţţhānabhūte pallankaseţţhe.

308. Teti tuyhaŋ samantato. ‘Pamodayantī’ ti padaŋ pana apekkhitvā ‘tan’ ti vibhatti vipariņāmetabbā. Pamodayantīti vā pamodanaŋ karonti, pamodanaŋ tuyhaŋ uppādentīti attho.

310. Daharā apāpikāti daharāpi apāpikā. ‘Daharāsu pāpikā’ ti vā pāţho, soyevattho. ‘Daharassāpāpikā’ tipi paţhanti, daharassa sāmikassa apāpikā, sakkaccaŋ upaţţhānena anaticariyāya ca bhaddikāti attho. Tena vuttaŋ ‘pasannacittā’ ti-ādi. Abhirādhayinti ārādhesiŋ. Rattoti rattiyaŋ.

311. Acorikāti coriyarahitā, adinnādānā paţiviratāti attho. ‘Viratā ca coriyā’ tipi pāţho, theyyato ca viratāti attho (p. 119) Saŋsuddhakāyāti parisuddhakāyakammantatāya sammadeva suddhakāyā, tato eva sucibrahmacārinī sāmikato aññattha abrahmacariyāsambhavato. Tathā hi vuttaŋ–


‘Mayañca bhariyā nātikkamāma,


Amhepi bhariyā nātikkamanti.


Aññatra tāhi brahmacariyaŋ carāma,


Tasmā hi amhaŋ daharā ni miyyare’ ti. (jā. 1.10.97).

Atha vā sucibrahmacārinīti sucino suddhassa brahmassa seţţhassa uposathasīlassa, maggabrahmacariyassa vā anurūpassa pubbabhāgabrahmacariyassa vasena sucibrahmacārinī.

313. Anudhammacārinīti ariyānaŋ dhammassa anudhammaŋ caraņasīlā. Imañca anantaraŋ vuttaŋ niddosatāya ariyaŋ, aţţhangavarehi aţţhahi uttamangehi ariyattā eva vā ariyaţţhangavarehi upetaŋ ārogyaţţhena anavajjaţţhena ca kusalaŋ sukhavipākatāya sukhānisaŋsatāya ca sukhudrayaŋ upāvasinti yojanā.

314. Visesabhāginīti visesassa dibbassa sampattibhavassa bhāginī. Sugatimhi āgatāti sugatiŋ āgatā upagatā, sugatimhi vā sugatiyaŋ dibbasampattiyaŋ āgatā. ‘Sugatiñhi āgatā’ tipi pāţho. Tattha hīti nipātamattaŋ, hetu-attho vā, yasmā sugatiŋ āgatā, tasmā visesabhāginīti yojanā.

315. Vimānapāsādavareti vimānesu uttamapāsāde, vimānasankhāte vā aggapāsāde, vimāne vā vigatamāne appamāņe mahante varapāsāde parivāritā accharāsangaņena sayaŋpabhā pamodāmi, ‘amhī’ ti vā padaŋ ānetvā yojetabbaŋ. Dīghāyukinti heţţhimehi devehi dīghatarāyukatāya tatrūpapannehi anappāyukatāya ca dīghāyukiŋ maŋ yathāvuttaŋ devavimānamāgataŋ upagataŋ devagaņā ramentīti yojanā. Sesaŋ vuttanayameva.

Pallankavimānavaņņanā niţţhitā.

4. Latāvimānavaņņanā
Latā (p. 120) ca sajjā pavarā ca devatāti latāvimānaŋ. Tassa kā uppatti? Bhagavā sāvatthiyaŋ viharati jetavane. Tena ca samayena sāvatthivāsino aññatarassa upāsakassa dhītā latā nāma paņđitā byattā medhāvinī patikulaŋ gatā bhattu sassusasurānañca manāpacārinī piyavādinī parijanassa sangahakusalā gehe kuţumbabhārassa nittharaņasamatthā akkodhanā sīlācārasampannā dānasaŋvibhāgaratā akhaņđapañcasīlā uposatharakkhaņe ca appamattā ahosi. Sā aparabhāge kālaŋ katvā vessavaņassa mahārājassa dhītā hutvā nibbatti latātveva nāmena. Aññāpi tassā sajjā, pavarā, accimatī, sutāti catasso bhaginiyo ahesuŋ. Tā pañcapi sakkena devarājena ānetvā nāţakitthibhāvena paricārikaţţhāne ţhapitā. Latā panassa naccagītādīsu chekatāya iţţhatarā ahosi.

Tāsaŋ ekato samāgantvā sukhanisajjāya nisinnānaŋ sangītanepuññaŋ paţicca vivādo uppanno. Tā sabbāpi vessavaņassa mahārājassa santikaŋ gantvā pucchiŋsu ‘tāta, katamā amhākaŋ naccādīsu kusalā’ ti? So evamāha ‘gacchatha dhītaro anotattadahatīre devasamāgame sangītaŋ pavattetha, tattha vo viseso pākaţo bhavissatī’ ti. Tā tathā akaŋsu. Tattha devaputtā latāya naccamānāya attano sabhāvena ţhātuŋ nāsakkhiŋsu, sañjātapahāsā acchariyabbhutacittajātā nirantaraŋ sādhukāraŋ dentā ukkuţţhisadde celukkhepe ca pavattentā himavantaŋ kampayamānā viya mahantaŋ kolāhalamakaŋsu. Itarāsu pana naccantīsu sisirakāle kokilā viya tuņhībhūtā nisīdiŋsu. Evaŋ tattha sangīte latāya viseso pākaţo ahosi.

Atha tāsaŋ devadhītānaŋ sutāya devadhītāya etadahosi ‘kiŋ nu kho kammaŋ katvā ayaŋ latā amhe abhibhuyya tiţţhati vaņņena ceva yasasā ca, yaŋnūnāhaŋ latāya katakammaŋ puccheyyan’ ti. Sā taŋ pucchi. Itarāpi tassā etamatthaŋ vissajjesi. Tayidaŋ sabbaŋ vessavaņamahārājā devacārikavasena upagatassa āyasmato mahāmoggallānassa ācikkhi. Thero tamatthaŋ pucchāya mūlakāraņato paţţhāya bhagavato ārocento–

316. ‘Latā (p. 121) ca sajjā pavarā ca devatā, accimatī rājavarassa sirīmato.

Sutā ca rañño vessavaņassa dhītā, rājīmatī dhammaguņehi sobhatha.

317. ‘Pañcettha nāriyo āgamaŋsu nhāyituŋ, sītodakaŋ uppaliniŋ sivaŋ nadiŋ.

Tā tattha nhāyitvā rametvā devatā, naccitvā gāyitvā sutā lataŋ bravi.

318. ‘Pucchāmi taŋ uppalamāladhārini, āveļini kañcanasannibhattace.

Timiratambakkhi nabheva sobhane, dīghāyukī kena kato yaso tava.

319. ‘Kenāsi bhadde patino piyatarā, visiţţhakalyāņitarassu rūpato.

Padakkhiņā naccanagītavādite, ācikkha no tvaŋ naranāripucchitā’ ti.–

Sutāya pucchā.

320. ‘Ahaŋ manussesu manussabhūtā, uļārabhoge kule suņisā ahosiŋ.

Akkodhanā bhattu vasānuvattinī, uposathe appamattā ahosiŋ.

321. ‘Manussabhūtā daharā apāpikā, pasannacittā patimābhirādhayiŋ.

Sadevaraŋ sassasuraŋ sadāsakaŋ, abhirādhayiŋ tamhi kato yaso mama.

322. ‘Sāhaŋ tena kusalena kammunā, catubbhi ţhānehi visesamajjhagā.

Āyuñca vaņņañca sukhaŋ balañca, khiđđāratiŋ paccanubhomanappakaŋ.

323. ‘Sutaŋ (p. 122) nu taŋ bhāsati yaŋ ayaŋ latā, yaŋ no apucchimha akittayī no.

Patino kiramhākaŋ visiţţha nārīnaŋ, gatī ca tāsaŋ pavarā ca devatā.

324. ‘Patīsu dhammaŋ pacarāma sabbā, patibbatā yattha bhavanti itthiyo.

Patīsu dhammaŋ pacaritvā sabbā, lacchāmase bhāsati yaŋ ayaŋ latā.

325. ‘Sīho yathā pabbatasānugocaro, mahindharaŋ pabbatamāvasitvā.

Pasayha hantvā itare catuppade, khudde mige khādati maŋsabhojano.

326. ‘Tatheva saddhā idha ariyasāvikā, bhattāraŋ nissāya patiŋ anubbatā.

Kodhaŋ vadhitvā abhibhuyya maccharaŋ, saggamhi sā modati dhammacārinī’ ti.–

Latāya vissajjananti āha.

316. Tattha latā ca sajjā pavarā accimatī sutāti tāsaŋ nāmaŋ. Ca-saddo samuccayattho. Rājavarassāti catunnaŋ mahārājānaŋ varassa seţţhassa devarājassa. Sakkassa paricārikāti adhippāyo. Raññoti mahārājassa. Tenāha ‘vessavaņassa dhītā’ ti, idaŋ paccekaŋ yojetabbaŋ, vacanavipallāso vā, dhītaroti attho. Rājati vijjotatīti rājī, rājīti matā paññātā rājīmatī, idaŋ tāsaŋ sabbāsaŋ visesanaŋ. Nāmameva etaŋ ekissā devatāyāti keci, tesaŋ matena ‘pavarā’ ti sabbāsaŋ visesanameva. Dhammaguņehīti dhammiyehi dhammato anapetehi guņehi, yathābhuccaguņehīti attho. Sobhathāti virocatha.

317. Pañcettha nāriyoti pañca yathāvuttanāmā devadhītaro ettha imasmiŋ himavantapadese. Sītodakaŋ uppaliniŋ sivaŋ nadinti anotattadahato nikkhantanadimukhaŋ sandhāya vadati. Naccitvā gāyitvāti pitu vessavaņassa (p. 123) āņāya devasamāgame tāhi katassa naccagītassa vasena vuttaŋ. Sutā lataŋ bravīti sutā devadhītā lataŋ attano bhaginiŋ kathesi. ‘Sutā lataŋ bravun’ tipi paţhanti, sutā dhītaro vessavaņassa mahārājassa lataŋ kathesunti attho.

318. Timiratambakkhīti niculakesarabhāsasadisehi tambarājīhi samannāgatakkhi. Nabheva sobhaneti nabhaŋ viya sobhamāne, saradasamaye abbhamahikādi-upakkilesavimuttaŋ nabhaŋ viya suvisuddhangapaccangatāya virājamāneti attho. Atha vā nabhevāti nabhe eva, samuccayattho eva-saddo, ākāsaţţhavimānesu himavantayugandharādibhūmipaţibaddhaţţhānesu cāti sabbattheva sobhamāneti attho. Kena katoti kena kīdisena puññena nibbattito. Yasoti parivārasampatti kittisaddo ca. Kittisaddaggahaņena ca kittisaddahetubhūtā guņā gayhanti.

319. Patino piyatarāti sāmino piyatarā sāmivallabhā. Tenassā subhagataŋ dasseti. Visiţţhakalyāņitarassū rūpatoti rūpasampattiyā visiţţhā uttamā kalyāņitarā sundaratarā, assūti nipātamattaŋ. ‘Visiţţhakalyāņitarāsi rūpato’ ti ca paţhanti. Padakkhiņāti pakārehi, visesena vā dakkhiņā kusalā. Naccanagītavāditeti ettha naccanāti vibhattilopo kato, nacce ca gīte ca vādite cāti attho. Naranāripucchitāti devaputtehi devadhītāhi ca ‘kahaŋ latā, kiŋ karoti latā’ ti rūpadassanatthañceva sippadassanatthañca pucchitā.

321. Niccaŋ kāyena asaŋsaţţhatāya devo viya rameti, dutiyo varoti vā devaro, bhattu kaniţţhabhātā, saha devarenāti sadevaraŋ. Sassu ca sasuro ca sasurā, saha sasurehīti sassasuraŋ. Saha dāsehi dāsīhi cāti sadāsakaŋ patimābhirādhayinti sambandho. Tamhi katoti tamhi kule, kāle vā suņisākāle kato yaso tannibbattakapuññassa nibbattanenāti adhippāyo. Mamāti idaŋ ‘kato’ ti padaŋ apekkhitvā ‘mayā’ ti pariņāmetabbaŋ.

322. Catubbhi (p. 124) ţhānehīti catūhi kāraņehi, catūsu vā ţhānesu nimittabhūtesu. Visesamajjhagāti aññāhi atisayaŋ adhigatā. Āyuñca vaņņañca sukhaŋ balañcāti ‘catūhi ţhānehī’ ti vuttānaŋ sarūpato dassanaŋ. Āyu-ādayo eva hissā aññāhi visiţţhasabhāvatāya visesā tassā tathā sambhāvanāvasena gahetabbatāya hetubhāvato ‘ţhānan’ ti ca vuttaŋ. Visesamajjhagā. Kīdisaŋ? Āyuñca vaņņañca sukhañca balañcāti yojanā.

323. Sutaŋ nu taŋ bhāsati yaŋ ayaŋ latāti ayaŋ latā amhākaŋ jeţţhabhaginī yaŋ bhāsati, taŋ tumhehi sutaŋ nu kiŋ asutan’ ti itarā tisso bhaginiyo pucchati. Yaŋ noti yaŋ amhākaŋ saŋsayitaŋ. Noti nipātamattaŋ, puna noti amhākaŋ, avadhāraņe vā ‘na no samaŋ atthī’ ti-ādīsu (khu. pā. 6.3 su. ni. 226) viya, tena akittayiyeva, aviparītaŋ byākāsiyevāti attho. Patino kiramhākaŋ visiţţha nārīnaŋ, gatī ca tāsaŋ pavarā ca devatāti anatthato pālanato patino sāmikā nā amhākaŋ nārīnaŋ itthīnaŋ visiţţhā gati ca tāsaŋ paţisaraņañca, tāsaŋ mātugāmānaŋ saraņato pavarā uttamā devatā ca sammadeva ārādhitā sampati āyatiñca hitasukhāvahāti attho.

324. Patīsu dhammaŋ pacarāma sabbāti sabbāva mayaŋ patīsu attano sāmikesu pubbuţţhānādikaŋ caritabbadhammaŋ pacarāma. Yatthāti yaŋ nimittaŋ, yasmiŋ vā patīsu caritabbadhamme cariyamāne itthiyo patibbatā nāma bhavanti. Lacchāmase bhāsati yaŋ ayaŋ latāti ayaŋ latā yaŋ sampattiŋ etarahi labhatīti bhāsati, taŋ sampattiŋ patīsu dhammaŋ pacaritvāti labhissāma.

325. Pabbatasānugocaroti pabbatavanasaņđacārī. Mahindharaŋ pabbatamāvasitvāti mahiŋ dhāretīti mahindharanāmakaŋ pabbataŋ acalaŋ āvasitvā adhivasitvā, tattha vasantoti attho. ‘Āvasitvā’ ti hi padaŋ apekkhitvā bhummatthe cetaŋ upayogavacanaŋ. Pasayhāti abhibhavitvā. Khuddeti balavasenanihīne pamāņato pana mahante hatthi-ādikepi mige so hantiyeva.

326. Tathevāti (p. 125) gāthāya ayaŋ upamāsaŋsandanena saddhiŋ atthayojanā– yathā sīho attano nivāsagocaraţţhānabhūtaŋ pabbataŋ nissāya vasanto attano yathicchitamatthaŋ sādheti, evameva sā saddhā pasannā ariyasāvikā ghāsacchādanādīhi bharaņato posanato bhattāraŋ patiŋ sāmikaŋ nissāya vasantī sabbatthāpi pati-anukūlatāsankhātena vatena taŋ anubbatā parijanādīsu uppajjanakaŋ kodhaŋ vadhitvā pajahitvā pariggahavatthūsu uppajjanakaŋ maccheraŋ abhibhuyya abhibhavitvā anuppādetvā patibbatādhammassa ca upāsikādhammassa ca sammadeva caraņato dhammacārinī sā saggamhi devaloke modati, pamodaŋ āpajjatīti. Sesaŋ vuttanayameva.

Latāvimānavaņņanā niţţhitā.

5. Guttilavimānavaņņanā
Sattatantiŋ sumadhuranti guttilavimānaŋ. Tassa kā uppatti? Bhagavati rājagahe viharante āyasmā mahāmoggallāno heţţhā vuttanayeneva devacārikaŋ caranto tāvatiŋsabhavanaŋ gantvā tattha paţipāţiyā ţhitesu chattiŋsāya vimānesu chattiŋsa devadhītaro paccekaŋ accharāsahassaparivārā mahatiŋ dibbasampattiŋ anubhavantiyo disvā tāhi pubbe katakammaŋ ‘abhikkantena vaņņenā’ ti-ādīhi tīhi gāthāhi paţipāţiyā pucchi. Tāpi tassa pucchānantaraŋ ‘vatthuttamadāyikā nārī’ ti-ādinā byākariŋsu. Atha thero tato manussalokaŋ āgantvā bhagavato etamatthaŋ ārocesi. Taŋ sutvā bhagavā ‘moggallāna, tā devatā na kevalaŋ tayā eva pucchitā evaŋ byākariŋsu, atha kho pubbe mayāpi pucchitā evameva byākariŋsū’ ti vatvā therena yācito atītaŋ attano guttilācariyaŋ kathesi.

Atīte bārāņasiyaŋ brahmadatte rajjaŋ kārente bodhisatto gandhabbakule nibbattitvā gandhabbasippe pariyodātasippatāya timbarunāradasadiso sabbadisāsu pākaţo paññātā ācariyo ahosi nāmena (p. 126) guttilo nāma. So andhe jiņņe mātāpitaro posesi. Tassa sippanipphattiŋ sutvā ujjenivāsī musilo nāma gandhabbo upagantvā taŋ vanditvā ekamantaŋ ţhito ‘kasmā āgatosī’ ti ca vutte ‘tumhākaŋ santike sippaŋ uggaņhitun’ ti āha. Guttilācariyo taŋ oloketvā lakkhaņakusalatāya ‘ayaŋ puriso visamajjhāsayo kakkhaļo pharuso akataññū bhavissati, na sangahetabbo’ ti sippuggahaņatthaŋ okāsaŋ nākāsi. So tassa mātāpitaro payirupāsitvā tehi yācāpesi. Guttilācariyo mātāpitūhi nippīļiyamāno ‘garuvacanaŋ alanghanīyan’ ti tassa sippaŋ paţţhapetvā vigatamacchariyatāya kāruņikatāya ca ācariyamuţţhiŋ akatvā anavasesato sippaŋ sikkhāpesi.

Sopi medhāvitāya pubbekataparicayatāya akusītatāya ca na cirasseva pariyodātasippo hutvā cintesi ‘ayaŋ bārāņasī jambudīpe agganagaraŋ, yaŋnūnāhaŋ idha sarājikāya parisāya sippaŋ dasseyyaŋ, evāhaŋ ācariyatopi jambudīpe pākaţo paññāto bhavissāmī’ ti. So ācariyassa ārocesi ‘ahaŋ rañño purato sippaŋ dassetukāmo, rājānaŋ maŋ dassethā’ ti. Mahāsatto ‘ayaŋ mama santike uggahitasippo patiţţhaŋ labhatū’ ti karuņāyamāno taŋ rañño santikaŋ netvā ‘mahārāja imassa me antevāsikassa vīņāya paguņataŋ passathā’ ti āha. Rājā ‘sādhū’ ti paţissuņitvā tassa vīņāvādanaŋ sutvā parituţţho taŋ gantukāmaŋ nivāretvā ‘mameva santike vasa, ācariyassa dinnakoţţhāsato upađđhaŋ dassāmī’ ti āha. Musilo ‘nāhaŋ ācariyato hāyāmi, samameva dethā’ ti vatvā raññā ‘mā evaŋ bhaņi, ācariyo nāma mahanto, upađđhameva tuyhaŋ dassāmī’ ti vutte ‘mama ca ācariyassa ca sippaŋ passathā’ ti vatvā rājagehato nikkhamitvā ‘ito sattame divase mama ca guttilācariyassa ca rājangaņe sippadassanaŋ bhavissati, taŋ passitukāmā passantū’ ti tattha tattha āhiņđanto ugghosesi.

Mahāsatto taŋ sutvā ‘ayaŋ taruņo thāmavā, ahaŋ pana jiņņo dubbalo, yadi pana me parājayo bhaveyya, mataŋ me jīvitā seyyaŋ, tasmā (p. 127) araññaŋ pavisitvā ubbandhitvā marissāmī’ ti araññaŋ gato maraņabhayatajjito paţinivatti. Puna maritukāmo hutvā gantvā punapi maraņabhayena paţinivatti. Evaŋ gamanāgamanaŋ karontassa taŋ ţhānaŋ vigatatiņaŋ ahosi. Atha devarājā mahāsattaŋ upasankamitvā dissamānarūpo ākāse ţhatvā evamāha ‘ācariya, kiŋ karosī’ ti. Mahāsatto–

327. ‘Sattatantiŋ sumadhuraŋ, rāmaņeyyaŋ avācayiŋ;

So maŋ rangamhi avheti, saraņaŋ me hohi kosiyā’ ti. –

Attano cittadukkhaŋ pavedesi.

Tassattho– ahaŋ devarāja musilaŋ nāma antevāsikaŋ sattannaŋ tantīnaŋ atthitāya chajjādisattavidhasaradīpanato ca sattatantiŋ, taŋ visayaŋ katvā yathārahaŋ dvāvīsatiyā sutibhedānaŋ ahāpanato suţţhu madhuranti sumadhuraŋ, yathādhigatānaŋ samapaññāsāya mucchanānaŋ paribyattatāya sarassa ca vīņāya ca aññamaññasaŋsandanena suņantānaŋ ativiya manoramabhāvato rāmaņeyyaŋ, saragatādivibhāgato chajjādicatubbidhaŋ gandhabbaŋ ahāpetvā gandhabbasippaŋ avācayinti vācesiŋ uggaņhāpesiŋ sikkhāpesiŋ. So musilo antevāsī samāno maŋ attano ācariyaŋ rangamhi rangamaņđale avheti sārambhavasena attano visesaŋ dassetuŋ sanghaţţiyati, ‘ehi sippaŋ dassehī’ ti maŋ ācikkhi, tassa me tvaŋ kosiya devarāja saraņaŋ avassayo hohīti.

Taŋ sutvā sakko devarājā ‘mā bhāyi ācariya, ahaŋ te saraņaŋ parāyaņan’ ti dassento–

328. ‘Ahaŋ te saraņaŋ homi, ahamācariyapūjako;

Na taŋ jayissati sisso, sissamācariya jessasī’ ti. –

Āha Sakkassa kira devarañño purimattabhāve mahāsatto ācariyo ahosi. Tenāha ‘ahamācariyapūjako’ ti. Ahaŋ ācariyānaŋ pūjako, na musilo viya yugaggāhī, mādisesu antevāsikesu ţhitesu tādisassa ācariyassa kathaŋ parājayo, tasmā na taŋ jayissati (p. 128) sisso, aññadatthu sissaŋ musilaŋ ācariya tvameva jayissasi, so pana parājito vināsaŋ pāpuņissatīti adhippāyo. Evañca pana vatvā ‘ahaŋ sattame divase sākacchāmaņđalaŋ āgamissāmi, tumhe vissatthā vādethā’ ti samassāsetvā gato.

Sattame pana divase rājā saparivāro rājasabhāyaŋ nisīdi. Guttilācariyo ca musilo ca sippadassanatthaŋ sajjā hutvā upasankamitvā rājānaŋ vanditvā attano attano laddhāsane nisīditvā vīņā vādayiŋsu. Sakko āgantvā antalikkhe aţţhāsi. Taŋ mahāsattova passati, itare pana na passanti. Parisā dvinnampi vādane samacittā ahosi. Sakko guttilaŋ ‘ekaŋ tantiŋ chindā’ ti āha. Chinnāyapi tantiyā vīņā tatheva madhuranigghosā ahosi. Evaŋ ‘dutiyaŋ, tatiyaŋ, catutthaŋ, pañcamaŋ, chaţţhaŋ, sattamaŋ chindā’ ti āha, tāsu chinnāsupi vīņā madhuranigghosāva ahosi. Taŋ disvā musilo parājitabhūtarūpo pattakkhandho ahosi, parisā haţţhatuţţhā celukkhepe karontī guttilassa sādhukāramadāsi. Rājā musilaŋ sabhāya nīharāpesi, mahājano leđđudaņđādīhi paharanto musilaŋ tattheva jīvitakkhayaŋ pāpesi.

Sakko devānamindo mahāpurisena saddhiŋ sammodanīyaŋ katvā devalokameva gato. Taŋ devatā ‘mahārāja, kuhiŋ gatatthā’ ti pucchitvā taŋ pavattiŋ sutvā ‘mahārāja, mayaŋ guttilācariyaŋ passissāma, sādhu no taŋ idhānetvā dassehī’ ti āhaŋsu. Sakko devānaŋ vacanaŋ sutvā mātaliŋ āņāpesi ‘gaccha vejayantarathena amhākaŋ guttilācariyaŋ ānehi, devatā taŋ dassanakāmā’ ti, so tathā akāsi. Sakko mahāsattena saddhiŋ sammodanīyaŋ katvā evamāha ‘ācariya, vīņaŋ vādaya, devatā sotukāmā’ ti. ‘Mayaŋ sippūpajīvino, vetanena vinā sippaŋ na dassemā’ ti. ‘Kīdisaŋ pana vetanaŋ icchasī’ ti. ‘Nāññena me vetanena kiccaŋ atthi, imāsaŋ pana devatānaŋ attanā attanā pubbekatakusalakathanameva me vetanaŋ hotū’ ti āha. Tā ‘sādhū’ ti sampaţicchiŋsu. Atha mahāsatto pāţekkaŋ tāhi tadā paţiladdhasampattikittanamukhena tassā hetubhūtaŋ purimattabhāve kataŋ sucaritaŋ āyasmā mahāmoggallāno viya pucchanto ‘abhikkantena vaņņenā’ ti-ādigāthāhi pucchi. Tāpi ‘vatthuttamadāyikā (p. 129) nārī’ ti-ādinā yathā etarahi therassa, evameva tassa byākariŋsu. Tena vuttaŋ ‘moggallāna tā devatā na kevalaŋ tayā eva pucchitā evaŋ byākariŋsu, atha kho pubbe mayāpi pucchitā evameva byākariŋsū’ ti.

Tā kira itthiyo kassapasammāsambuddhakāle manussattabhāve ţhitā taŋ taŋ puññaŋ akaŋsu. Tattha ekā itthī vatthaŋ adāsi, ekā sumanamālaŋ, ekā gandhaŋ, ekā uļārāni phalāni, ekā ucchurasaŋ, ekā bhagavato cetiye gandhapañcangulikaŋ adāsi, ekā uposathaŋ upavasi, ekā upakaţţhāya velāya nāvāya bhuñjantassa bhikkhuno udakaŋ adāsi, ekā kodhanānaŋ sassusasurānaŋ akkodhanā upaţţhānaŋ akāsi, ekā dāsī hutvā atanditācārā ahosi, eko piņđacārikassa bhikkhuno khīrabhattaŋ adāsi, ekā phāņitaŋ adāsi, ekā ucchukhaņđaŋ adāsi, ekā timbarusakaŋ adāsi, ekā kakkārikaŋ adāsi, ekā eļālukaŋ adāsi, ekā valliphalaŋ adāsi, ekā phārusakaŋ adāsi, ekā angārakapallaŋ adāsi, ekā sākamuţţhiŋ adāsi, ekā pupphakamuţţhiŋ adāsi, ekā mūlakalāpaŋ adāsi, ekā nimbamuţţhiŋ adāsi, ekā kañjikaŋ adāsi, ekā tilapiññākaŋ adāsi, ekā kāyabandhanaŋ adāsi, ekā aŋsabaddhakaŋ adāsi, ekā āyogapaţţaŋ adāsi, ekā vidhūpanaŋ, ekā tālavaņţaŋ, ekā morahatthaŋ, ekā chattaŋ, ekā upāhanaŋ, ekā pūvaŋ, ekā modakaŋ, ekā sakkhalikaŋ adāsi. Tā ekekā accharāsahassaparivārā pahatiyā deviddhiyā virājamānā tāvatiŋsabhavane sakkassa devarājassa paricārikā hutvā nibbattā guttilācariyena pucchitā ‘vatthuttamadāyikā nārī’ ti-ādinā attanā attanā katakusalaŋ paţipāţiyā byākariŋsu.

329. ‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

330. ‘Kena (p. 130) tetādiso vaņņo, kena te idha mijjhati;

Uppajjanti ca te bhogā, ye keci manaso piyā.

331. ‘Pucchāmi taŋ devi mahānubhāve, manussabhūtā kimakāsi puññaŋ.

Kenāsi evaŋ jalitānubhāvā, vaņņo ca te sabbadisā pabhāsatī’ ti.

332. ‘Sā devatā attamanā, moggallānena pucchitā;

Pañhaŋ puţţhā viyākāsi, yassa kammassidaŋ phalaŋ’.

333. ‘Vatthuttamadāyikā nārī, pavarā hoti naresu nārīsu;

Evaŋ piyarūpadāyikā manāpaŋ, dibbaŋ sā labhate upecca ţhānaŋ.

334. ‘Tassā me passa vimānaŋ, accharā kāmavaņņinīhamasmi.

Accharāsahassassāhaŋ, pavarā passa puññānaŋ vipākaŋ.

335. ‘Tena metādiso vaņņo, tena me idha mijjhati;

Uppajjanti ca me bhogā, ye keci manaso piyā.

336. ‘Akkhāmi te bhikkhu mahānubhāva, manussabhūtā yamakāsi puññaŋ.

Tenamhi evaŋ jalitānubhāvā, vaņņo ca me sabbadisā pabhāsatī’ ti.

(Yathā ca ettha, evaŋ upari sabbavimānesu vitthāretabbaŋ.)

341. ‘Pupphuttamadāyikā nārī, pavarā hoti naresu nārīsu …pe….

349. ‘Gandhuttamadāyikā nārī, pavarā hoti naresu nārīsu …pe….

357. ‘Phaluttamadāyikā nārī …pe….

365. ‘Rasuttamadāyikā nārī …pe….

373. ‘Gandhapañcangulikaŋ (p. 131) ahamadāsiŋ,kassapassa bhagavato thūpamhi …pe….

381. ‘Bhikkhū ca ahaŋ bhikkhuniyo ca, addasāsiŋ panthapaţipanne.

Tesāhaŋ dhammaŋ sutvāna, ekūposathaŋ upavasissaŋ.

382. ‘Tassā me passa vimānaŋ …pe….

389. ‘Udake ţhitā udakamadāsiŋ, bhikkhuno cittena vippasannena …pe….

397. ‘Sassuñcāhaŋ sasurañca, caņđike kodhane ca pharuse ca;

Anusūyikā upaţţhāsiŋ, appamattā sakena sīlena …pe….

405. ‘Parakammakarī āsiŋ, atthenātanditā dāsī;

Akkodhanānatimāninī, saŋvibhāginī kakassa bhāgassa …pe….

413. ‘Khīrodanaŋ ahamadāsiŋ, bhikkhuno piņđāya carantassa;

Evaŋ karitvā kammaŋ, sugatiŋ upapajja modāmi …pe….

421. ‘Phāņitaŋ ahamadāsiŋ …pe….

429. ‘Ucchukhaņđikaŋ ahamadāsiŋ …pe….

437. ‘ timbarusakaŋ ahamadāsiŋ …pe….

445. ‘Kakkārikaŋ ahamadāsiŋ …pe….

453. ‘Eļālukaŋ ahamadāsiŋ …pe….

461. ‘Valliphalaŋ ahamadāsiŋ …pe….

469. ‘Phārusakaŋ ahamadāsiŋ …pe….

477. ‘Hatthappatāpakaŋ ahamadāsiŋ …pe….

485. ‘Sākamuţţhiŋ ahamadāsiŋ …pe….

493. ‘Pupphakamuţţhiŋ ahamadāsiŋ …pe….

501. ‘Mūlakaŋ (p. 132) ahamadāsiŋ …pe….

509. ‘Nimbamuţţhiŋ ahamadāsiŋ …pe….

